Монгол Улсын Их Хурлын 2007 оны намрын ээлжит чуулганы 10 дүгээр сарын 19-ний өдөр (Баасан гараг)-ийн нэгдсэн хуралдаан 10 цаг 25 минутанд  УИХ-ын чуулганы нэгдсэн хуралдааны танхимд  эхлэв.
УИХ-ын дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 76 гишүүнээс 57 гишүүн ирж, 75.0 хувийн ирцтэй байв.

Чөлөөтэй: Э.Бат-Үүл, Ж.Наранцацралт, Я.Санжмятав, М.Сономпил, Д.Туяа, У.Хүрэлсүх, Ц.Цэнгэл, Ө.Энхтүвшин
Өвчтэй: Д.Бат-Эрдэнэ

Тасалсан: Ц.Батаа, Б.Батбаяр, Ж.Батхуяг, Ц.Баярсайхан, Л.Гүндалай, Б.Жаргалсайхан, А.Мурат, С.Оюун, К.Саираан, Б.Эрдэнэбат
Нэг.Монгол Улсын Ерөнхийлөгч Н.Энхбаяр Монгол Улсыг 2008 онд хөгжүүлэх үндсэн чиглэл,  төсөв, мөнгөний бодлогын асуудлаар үг хэлнэ.

Монгол Улсын Ерөнхийлөгч Н.Энхбаяр Монгол Улсыг 2008 онд хөгжүүлэх үндсэн чиглэл,  төсөв, мөнгөний бодлогын асуудлаар үг хэлэв.


Хоёр.Төрөөс мөнгөний бодлогын талаар 2008 онд баримтлах үндсэн чиглэл батлах тухай УИХ-ын тогтоолын төсөл /хэлэлцэх эсэх/ /үргэлжлэл/


Хэлэлцэж буй асуудалтай холбогдуулан Монголбанкны тэргүүн дэд ерөнхийлөгч Б.Энххуяг, Монголбанкны ерөнхийлөгчийн зөвлөх Д.Энхжаргал, Валютын газрын захирал Ц.Одонгуа, Бодлого төлөвлөлт, мэдээллийн технологийн газрын захирал М.Амгалан, Хуулийн хэлтсийн дарга Г.Эрдэнэбаяр, УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Наранцэцэг, Эдийн засгийн байнгын хорооны референт Д.Отгон нарын бүрэлдэхүүнтэй ажлын хэсэг байлцав.


Тогтоолын төслийн хэлэлцэх эсэх асуудлаархи Эдийн засгийн байнгын хорооны санал, дүгнэлттэй холбогдуулан асуулт, хариулт үргэлжлэв.


УИХ-ын гишүүн Т.Очирхүү, Ц.Дамиран нарын асуусан асуултад Байнгын хорооны дарга Д.Ганхуяг, ажлын хэсгээс Б.Энххуяг нар хариулж, тайлбар хийв.


Байнгын хорооны санал, дүгнэлттэй холбогдуулан УИХ-ын гишүүн Т.Очирхүү, Л.Гансүх, А.Бакей, С.Баярцогт, Р.Гончигдорж, Д.Ганхуяг, З.Энхболд, Р.Бадамдамдин, Ц.Нямдорж нар үг хэлэв.


Д.Лүндээжанцан: Төрөөс мөнгөний бодлогын талаар 2008 онд баримтлах үндсэн чиглэл батлах тухай УИХ-ын тогтоолын төслийг хэлэлцье.


Зөвшөөрсөн 
47


Татгалзсан 

  4


Бүгд 


51

92.2 хувийн саналаар хэлэлцэх нь зүйтэй гэж үзэн анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлэхээр шийдвэрлэв.


Өглөөний нэгдсэн хуралдаан 12.00 цагт завсарлаж, үдээс хойшхи хуралдаан 15.20 цагт эхлэв.

Гурав.Нийгмийн хамгааллын талаар авч хэрэгжүүлсэн арга хэмжээ, цаашид анхаарах асуудлын талаар Монгол Улсын Ерөнхий сайдын мэдээлэл
Мэдээлэлтэй холбогдуулан Монгол Улсын Ерөнхий сайдын зөвлөх Д.Батбаяр, Б.Долгор, УИХ-ын гишүүн, Нийгмийн хамгаалал, хөдөлмөрийн сайд Д.Дэмбэрэл, УИХ-ын гишүүн, Хүнс, хөдөө аж ахуйн сайд Д.Тэрбишдагва, Сангийн яамны дэд сайд Ч.Ганзориг, Нийгмийн хамгаалал, хөдөлмөрийн яамны Төрийн нарийн бичгийн дарга О.Байгальмаа, мөн яамны Хүн амын хөгжил, нийгмийн хамгааллын бодлого, зохицуулалтын газрын дарга Ц.Нацагдолгор, Бодлогын хэрэгжилт, санхүүгийн газрын ахлах мэргэжилтэн Ц.Ганцэцэг,  Хөдөлмөр, халамж үйлчилгээний газрын хөдөлмөр халамж үйлчилгээний  газрын хөдөлмөр, халамж үйлчилгээний хэлтсийн ахлах мэргэжилтэн Б.Одонхүү,    Хүн амын хөгжил, нийгмийн хамгааллын бодлого зохицуулалтын газрын орлогч дарга Ш.Отгонхундага, яамны Хөдөлмөрийн бодлого зохицуулалтын газрын мэргэжилтэн Х.Мөнхзул,  Улсын нийгмийн даатгалын ерөнхий газрын бодлогын хэрэгжилт, санхүүгийн газрын ахлах мэргэжилтэн Ц.Дашдондог, УИХ-ын Тамгын газрын Хяналт шалгалтын хэлтсийн референт Ж.Оюунцэцэг, Д.Мягмаргармаа  нарын бүрэлдэхүүнтэй ажлын хэсэг байлцав.

Монгол Улсын Ерөнхий сайд М.Энхболд Нийгмийн хамгааллын талаар авч хэрэгжүүлсэн арга хэмжээ, цаашид анхаарах асуудлын талаар мэдээлэл хийв.


Дээрх мэдээлэлтэй холбогдуулан УИХ дахь цөөнхийг төлөөлөн УИХ-ын гишүүн С.Ламбаа үг хэлэв.


Уг асуудалтай холбогдуулан УИХ-ын гишүүн З.Энхболд, А.Бакей, Р.Эрдэнэбүрэн, С.Баярцогт, Д.Батбаатар нар асуулт асууж, Монгол Улсын Ерөнхий сайд М.Энхболд, Шадар сайд М.Энхсайхан, Нийгмийн хамгаалал, хөдөлмөрийн сайд Д.Дэмбэрэл, Сангийн яамны дэд сайд Ч.Ганзориг нар хариулж, тайлбар хийв.


Мэдээлэлтэй холбогдуулан УИХ-ын гишүүн С.Баярцогт санал хэлэв.

УИХ-ын гишүүд Нийгмийн хамгааллын талаар авч хэрэгжүүлсэн арга хэмжээ, цаашид анхаарах асуудлын талаар мэдээлэл сонсов.

11.10-11.15 цагт УИХ-ын гишүүн Ц.Дамирангийн урилгаар БНХАУ-ын ШУӨЗО-ы Баянгол аймгийн төлөөлөгчид,  11.30-11.35 цагт УИХ-ын гишүүн С.Баярцогтын урилгаар Сэлэнгэ аймгийн Шаамар сумын Дулаанхаан тосгоны ерөнхий боловсролын сургуулийн багш нарын төлөөлөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав/.

Хуралдаан 16 цаг 50 минутанд өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ
Товч тэмдэглэл нэгтгэсэн:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2007 ОНЫ НАМРЫН ЭЭЛЖИТ ЧУУЛГАНЫ 2007 ОНЫ

10 ДУГААР САРЫН 19-НИЙ ӨДӨР /БААСАН ГАРАГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 20 минутанд эхлэв.

Д.Лүндээжанцан:
- Их Хурлын гишүүдийн өглөөний амгаланг айлтгая. Одоо 47 гишүүн ирсэн байна. Ирц 61.8 хувьтай байна. УИХ-ын 2007 оны намрын чуулганы 10-р сарын 19-ний өдрийн нэгдсэн хуралдаан нээснийг мэдэгдье. 

Өнөөдрийн чуулганы хуралдааны хэлэлцэх асуудлыг танилцуулъя. 

Төрөөс мөнгөний бодлогын талаар 2008 онд баримтлах Үндсэн чиглэл батлах тухай УИХ-ын тогтоолын төсөл хэлэлцэх эсэх асуудал үргэлжилнэ.

15 цагаас Нийгмийн хамгааллын талаар хэрэгжүүлсэн арга хэмжээ, цаашид анхаарах асуудлын талаар гэсэн сэдвээр Монгол Улсын Ерөнхий сайд М.Энхболд мэдээлэл хийнэ.

Одоо Монгол Улсын Ерөнхийлөгч Намбарын Энхбаяр Монгол Улсыг 2008 онд хөгжүүлэх эдийн засаг, нийгмийн үндсэн чиглэл, төсөв мөнгөний бодлогын асуудлаар үг хэлнэ. Ерөнхийлөгчийг индэрт урьж байна.

Нэг.Монгол Улсын Ерөнхийлөгч Н.Энхбаяр Монгол Улсыг 2008 онд хөгжүүлэх үндсэн чиглэл, төсөв, мөнгөний бодлогын
 асуудлаар үг хэлэв

Н.Энхбаяр:
-Улсын Их Хурлын дарга, эрхэм гишүүд ээ,



Ерөнхий сайд, Засгийн газрын гишүүд ээ, 



Монгол Улсыг ирэх онд хөгжүүлэх үндсэн чиглэл, төрөөс баримтлах мөнгөний бодлого, улсын төсөв, түүний дунд хугацааны төсөөллийг УИХ-аар хэлэлцэхтэй холбогдуулж уламжлал ёсоор өөрийн байр суурь, санал бодлыг илэрхийлье.


I. Үндсэн чиглэлийн тухайд


Нэг. Сүүлийн жилүүдэд дэлхийн эдийн засаг, түүний дотор манай хөрш орнуудын эдийн засаг эрчимтэй өсч, дэлхийн зах зээл дээр манай экспортын зарим нэр төрлийн бараа бүтээгдэхүүний үнэ өндөр байгаа болон байгаль цаг уурын нөхцөл байдал тааламжтай байгаа зэрэг шалтгааны улмаас Монгол Улсын эдийн засаг тогтвортой өсч байна. Гэхдээ эдийн засгаа улам хурдтай өсгөх, тэгэхийн тулд хөгжлийн цогц бодлоготой болж, түүнийг тууштай хэрэгжүүлэх тал дээр алгуурлаж, цаг хугацаа алдаж буй байдал байгаа нь нууц бишээ. Энэ байдал нь ч Засгийн газраас боловсруулан УИХ-д өргөн барьсан үндсэн чиглэлээс харагдаж байна. Тухайлбал, 2008 онд дотоодын нийт бүтээгдэхүүний бодит өсөлтийн доод хэмжээг 10.1 хувь байхаар төлөвлөсөн байна. 


Эдийн засгийн өсөлтийг 10 хувиас доош байлгасан жилийг хөгжлийн хурд, боломжийг алдсан жил хэмээн тооцдог байх ёстой гэж миний бие өнгөрсөн намрын чуулган дээр хэлж байснаа давтан хэлэхийн зэрэгцээ эдийн засгийн хурдыг улам эрчимжүүлэх бүхий л бололцоог хайж олох, ашиглах нь зүйтэй гэж үзэж байна. 



УИХ энэ ондоо багтааж эрдэмтэн судлаачид, төрийн бус байгууллагууд, улс төрийн намууд, Засгийн газрын идэвхтэй оролцоотойгоор боловсруулсан Үндэсний хөгжлийн цогц бодлогыг хэлэлцэн батална гэж найдаж байна. Ингэснээр 2008 он нь энэхүү цогц бодлогыг хэрэгжүүлэх гарааны жил болох ёстой. Иймд Монгол Улсыг ирэх онд хөгжүүлэх үндсэн чиглэл нь Үндэсний хөгжлийн цогц бодлогын баримт бичигтэй нягт уялдсан байх учиртай тул, тэгээд ч монголчууд бид “гараа сайн бол бариа сайн” гэж хэлдэг учраас УИХ-ын эрхэм гишүүд Та бүхэн Үндсэн чиглэлд төлөвлөсөн эдийн засгийн жилийн өсөлтийг цогц бодлогын баримт бичигт тусгасны дагуу 14 хувиас доошгүй байхаар тооцож батлах нь зүйтэй гэж үзэж байна. 



Хоёр. Уг зорилтыг дэвшүүлэхдээ юуны түрүүн уул уурхайн салбарын эрчимтэй хөгжлийг дэмжиж, стратегийн ач холбогдол бүхий орд газруудыг дэс дараатай ашиглаж эхлэнэ хэмээн тооцсон юм. Үүний тулд юуны түрүүн Үндэсний аюулгүй байдлын Зөвлөлийн хуралдаанаар хэлэлцээд гаргасан зөвлөмжид заагдсан 49 орд газрыг УИХ албан ёсоор “стратегийн ач холбогдол бүхий орд газар” гэж тогтоон олон нийтэд зарлах хэрэгтэй байна. Ингэснээр эдгээр орд газрыг төр өөрийн анхаарал хяналтад авч, нийт ард түмний эрх ашгийн үүднээс төрийн бодлогоор зохицуулан ашиглаж шийдвэрлэхээр болж буйг олон нийтэд ойлгуулж мэдээлэл өгөх хэрэгтэй.



Улмаар улсын төсвийн хөрөнгөөр хайгуул хийж, нөөцийг нь тогтоосон стратегийн ач холбогдол бүхий орд газруудын 51-ээс дээш хувийг эхнээс нь төр эзэмших асуудлыг лиценз эзэмшигчидтэй байгуулах гэрээгээр тохирч, хувийн зардлаар хайгуул хийж нөөцийг нь тогтоосон стратегийн ач холбогдолтой орд газруудын хувьд төр өөрийн мэдлийн хувь хэмжээг тодорхой хугацааны дараа 51 ба түүнээс дээш хувь байж болохоор гэрээний нөхцөлд тусгаж хэрэгжүүлэх бололцоо байна. Эдгээр ажлыг тодорхой орд газруудыг эдийн засгийн эргэлтэд оруулах асуудалтай хамтруулан үндсэн чиглэлд зорилт болгон тусгах нь зүйтэй гэж ойлгож байна. 



Өнөөдөр уул уурхайн шинэ орд газруудыг бие даан ашиглах хөрөнгө мөнгөний нөөц дутмаг, технологи байхгүй, үндэсний мэргэжилтэн хангалттай бэлтгэгдээгүй, дэлхийн зах зээлд гарах гарцаа дангаараа тодорхойлох боломж хязгаарлагдмал, дэд бүтцийн хөгжил сул байгаа зэрэг нөхцөлд гадны хөрөнгө оруулагчдад тодорхой хугацаанд тааламжтай нөхцөл боломж олгож, тэдэнтэй хамтран ажиллах замаар ашигт малтмалын орд газруудыг богино хугацаанд эдийн засгийн эргэлтэнд оруулах нь нийгмийн тулгамдсан асуудал болох ядуурал, ажилгүйдлийг түргэн арилгахад чухал ач холбогдолтой байх нь тодорхой. 



Гурав. Стратегийн орд газруудыг эдийн засгийн эргэлтэнд оруулснаар эдийн засгийн өсөлтийг 14 хувиас доошгүй төвшинд аваачих, “Монголын хөгжлийн сан”, “Эрсдлийн сан”, “Эрдэнэсийн сан”-д хөрөнгө мөнгөний хуримтлал буй болгож, “Эх орны хишиг”-ээс монгол хүн бүрийн нэр дээр нэрийн данс нээж, жил бүр тодорхой мөнгө хувиарлах ажлыг 2008 оноос эхлэн хэрэгжүүлэхийг УИХ-д санал болгож байна. Энэ зорилтыг Монгол Улсыг хөгжүүлэх 2008 оны үндсэн чиглэлд тусгаж, хэрэгжүүлэх шаардлагатай, бас боломжтой гэж үзэж байна.

 

Стратегийн ач холбогдол бүхий орд газруудыг эдийн засгийн эргэлтэнд оруулах ажил удааширч цаг алдвал эдийн засгийн өсөлтөд болон улсын төсөвт сөргөөр нөлөөлөх болно гэдгийг УИХ-ын эрхэм гишүүд Та бүхэн сайн ойлгож байгаа гэдэгт найдаж байна.



Дөрөв. Ураны орд газруудыг эдийн засгийн эргэлтэд оруулж, хөгжлийг эрчимжүүлэн тогтвортой байлгах нэгэн үндсэн эх үүсвэр болгоход анхаарч ажиллацгаая. 



Ураны орд газрыг ашиглах эрх зүйн таатай орчинг эн тэргүүнд бүрдүүлэхийн дээр энэ асуудлыг эрхлэн хариуцдаг бие даасан төрийн нэгж байгуулж, түүний ажиллах чиг үүргийг тодорхойлсон бүрэн эрхийг нь УИХ, Засгийн газрын шийдвэрээр баталгаажуулан ажиллуулах арга хэмжээ авах нь зүйтэй юм.

 

Ураны орд газрыг ашиглаж эхлэхийн тулд ОХУ, Франц зэрэг хөгжилтэй орнуудын туршлагыг сайтар судалж, эхний ээлжинд анхан шатны бүтээгдэхүүн буюу “шар нунтаг” боловсруулж гарган экспортлох, дараагийн шатанд атомын цахилгаан станц барьж байгуулах хүртлэх асуудлыг багтаасан иж бүрэн бодлого боловсруулж хэрэгжүүлэх нь зүйтэй гэж үзэж байна. Энэ ажлыг цаг алдалгүй хийж эхлэхийн тулд 2008 оны үндсэн чиглэлд тодорхой зорилт болгон тусгах шаардлагатай гэж үзэж байна. 



Тав. Сүүлийн үед өргөн хэрэглээний бараа, түүний дотор хүнсний бүтээгдэхүүний үнийн өсөлт өндөр байна, хүнсний бүтээгдэхүүний хангамж муу, эрүүл ахуйн шаардлага тэр бүр хангахгүй байна гэж хүмүүс хурцаар шүүмжилж байна. Энэ чиглэлээр үйл ажиллагаа явуулдаг үндэсний үйлдвэрүүд архиныхаас бусад нь олигтой өсөн өндийж, хөл дээрээ бат бэх зогсож чадахгүй байна гэж ярьцгааж байгаа. Хүнсний аюулгүй байдал нь үндэсний аюулгүй байдлын нэгэн чухал бүрэлдэхүүн хэсэг учир энэ асуудалд төр засаг онцгой анхаарал хандуулж 2008 оныг “Хүнсний хангамж, аюулгүй байдлын жил” болгохыг Засгийн газарт санал болгож байна.

 

Ингэснээр хүнсний бүтээгдэхүүний үнэ, хангамж, аюулгүй байдал, чанарын асуудалд онцгойлон анхаарч, мах болон махан бүтээгдэхүүн, гурил ба гурилан бүтээгдэхүүн, төмс, хүнсний ногоо, сүү болон сүүн бүтээгдэхүүний үйлдвэрлэлийг төрийн бодлогоор дэмжин хөгжүүлэх, цаашид эдгээр нэр төрлийн хүнсний бүтээгдэхүүнээр дотоодын хэрэгцээг бүрэн хангах, улмаар экспортонд гаргадаг болох зорилтыг үндсэн чиглэлд тусгаж хэрэгжүүлэх нь зүйтэй гэж үзэж байна. Үүний тулд эдийн засгийн бүс бүрт олон улсын стандартад нийцсэн газар тариалангийн болон фермерийн хосолмол аж ахуй байгуулахыг бодлогоор дэмжих, хүнсний аюулгүй байдлыг олон улсын стандартын түвшинд хянан шинжлэх чадвартай лаборатори байгуулж ажиллуулах, өндөр мэргэжил, мэргэшлийн боловсон хүчин бэлдэх зэрэг арга хэмжээг цогцоор нь авч хэрэгжүүлэх шаардлагатай байна. Энэ зорилтоо  ч үндсэн чиглэлдээ тусгая.



Зургаа. Бүсчилсэн хөгжлийн үзэл баримтлал, үйлдвэрлэл, технологийн парк байгуулах хөтөлбөр боловсрогдоод багагүй хугацаа өнгөрлөө. Үндсэн чиглэлийн төсөлд ирэх онд 3 аймагт үйлдвэрлэлийн парк байгуулж эхлэхээр тусгасан байна. 



Эдийн засгийн өсөлт тогтвортой, гадаад, дотоод орчин нөхцөл тааламжтай байгаа энэ үед үйлдвэрлэл, технологийн паркууд, бүсүүдийн тулгуур төв болон эдийн засаг, худалдааны чөлөөт бүсүүдийг байгуулах ажлыг эрчимжүүлэх хэрэгтэй байна.

 

Монгол Улсын Төрийн тэргүүн миний бие үйл ажиллагааны төлөвлөгөөнийхөө дагуу Эрдэнэт, Улиастай, Өндөрхаанд болсон Хангайн, Баруун болон Зүүн бүсийн зөвлөлгөөнд биечлэн оролцож, тэдгээр бүс нутгийн ард иргэдтэй уулзаж, бүс нутгаа хөгжүүлэх талаар санал бодлыг нь сонссон юм. Эдгээр бүс нутгаас сонгогдсон УИХ-ын зарим гишүүд ч дээрх ажилд оролцсоныг санаж байна.

 

Манай улсад бүс нутгийг хөгжүүлэх эрх зүйн орчин бүрдэж, бодлого, чиглэл тодорхой болсон хэдий ч бүс нутгийн хөгжилд бодитой ахиц дэвшил тэр бүр мэдрэгдэхгүй байгаа талаар зөвлөлгөөнд оролцогчид, бүсийн зөвлөл, аймаг, орон нутгийн удирдлага, ард иргэд шүүмжлэлтэй ярьж байна.

 

Бүсүүдийн хөгжилд саад тотгор болж байгаа асуудлуудыг шийдвэрлэхэд төр, засгийн үйл ажиллагаа далайцтай чиглэгдэж чадахгүй байгаа нь нууц бишээ.

 

Ганцхан жишээ хэлэхэд, Мэргэжлийн боловсон хүчний хангамж аль ч бүс нутагт дутагдаж байхад мэргэжлийн сургалт үйлдвэрлэлийн төвүүдийг өргөтгөж бэхжүүлэх хөрөнгө оруулалтын арга хэмжээ бүсүүдийн төвүүдэд үгүйлэгдсэн хэвээр байна. Бүс нутаг, бүсийн төв, тулгуур төвүүдийн хөгжил сул байгаа нь төр, засгийн бодлого шийдвэрийн хэрэгжилт зөвхөн цаасан дээр бууснаар хязгаарлагдаж, амьдралд бодитой хэрэгжихгүй, хөрөнгө, санхүүгийн дэмжлэг хангалтгүй, мөн бүс нутгийн хөгжлийн бодлогыг хэрэгжүүлэх одоогийн бүтэц оновчтой биш байгаатай холбоотой гэж судлаачид үзэж байна. Бүсийн захирагчдын албыг албан ёсоор байгуулж, тус албаны ажиллах бүрэн эрхийг хуульчлан тогтоохгүйгээр, бүсийн хөгжлийн тулгуур төвүүдэд чиглэгдсэн хөрөнгө оруулалтын бодлогыг хэрэгжүүлэхгүйгээр Монгол Улсыг бүсчилэн хөгжүүлэх ажилд ахиц гарахгүй нь тодорхой байгаа учир бүсчилсэн хөгжлийн бодлогыг хэрэгжүүлэхтэй холбоотой эдгээр зорилтыг үндсэн чиглэлд оновчтой тусгах хэрэгтэй байна.

 

Долоо.Үндсэн чиглэлийн төслийн “…газрын тос боловсруулах үйлдвэрийг барьж эхлэх” гэснийг “Олон улсад хүлээн зөвшөөрөгдсөн өндөр түвшингийн техник, технологийн үндсэн дээр, хамгийн дээд зэргийн стандартын дагуу сайн чанартай газрын тосны бүтээгдэхүүнээр улс орны хэрэгцээг бүрэн хангах хүчин чадал бүхий Газрын тос боловсруулах үндэсний үйлдвэрлэгчдийн оролцоо давамгайлсан үйлдвэр байгуулах” гэсэн агуулгаар томъёолон оруулах нь зүйтэй гэж үзэж байна. Энэ бол аюулгүй байдлын асуудал гэдэг утгаараа энэ томъёоллыг та бүхэн дэмжих байх гэж найдаж байна.

 

Түүнчлэн газрын тосны олборлолтыг нэмэгдүүлэхийг зорихын зэрэгцээ ОХУ, Казахстан, Арабын зарим орноос түүхий нефть авч боловсруулах асуудлыг судлан шийдвэрлэх арга хэмжээг үндсэн чиглэлд зориуд тусгаж хэрэгжүүлбэл зохино. 



Найм. Сүүлийн жилүүдэд хэд хэдэн Засгийн газар дамжин “Электрон засаглал” хөтөлбөр хэрэгжиж байгаа. Энэ чиглэлээр багагүй ажлыг амжуулсан гэж хэлж болно. Тухайлбал, Мэдээллийн технологийн төв байгуулагдан ажиллаж байгаа, шилэн кабелийн сүлжээ 7.3 мянган км болж, нийт аймгийн төв, 88 суманд хүрсэн байна. Аймгуудын Засаг дарга нарын Тамгын газар, ерөнхий боловсролын дунд сургуулиуд, аймгийн нэгдсэн эмнэлгүүд шилэн кабелийн сүлжээнд холбогдсон байна. 200 гаруй сум үүрэн холбооны үйлчилгээтэй болж, энэ үйлчилгээ хэрэглэгчдийн тоо 1 сая гаруйд хүрсэн байна. Энэ бол мэдээллийн технологийн “хатуу биет”-ийг буй болгох чиглэлээр хийгдсэн ажил. 

Гэхдээ ний нуугүй хэлэхэд мэдээллийн технологийг төр, засгийн байгууллагуудын үйл ажиллагааг түргэн шуурхай болгох, хээл хахуулиас ангид байх нөхцлийг бүрдүүлэх, төрийн албаны ажлыг чанаржуулахад сайн ашиглаж чадахгүй байгааг тэмдэглэн хэлэх хэрэгтэй. Энэ ажилд эргэлт гаргахын тулд мэдээллийн технологийн “зөөлөн биет” буюу программ хангамжийн асуудалд онцгой анхаарал хандуулах цаг болсон байна. Дэлхийд нэртэй “Майкрософт” (Microsoft) компани “Электрон засаглал” программ зохиосныг олон орны төр, засгийн байгууллагууд худалдан авч ашиглаж байна. Түүнийг авч ашиглахыг сонирхсон орны Засгийн газарт хөнгөлөлттэй үнээр нийлүүлдэг зарчим үйлчилдгийг ашиглан энэхүү программ хангамжийг авч хэрэглэх, “Электрон засаглал” хөтөлбөрийг хэрэгжүүлэх арга хэмжээг 2008 онд шинэ шатанд гаргах зорилтыг дэвшүүлэх нь зүйтэй юм. Энэ арга хэмжээ хэрэгжвэл төр засгийн ажил олон нийтэд нээлттэй, шуурхай болоход мэдэгдэхүйц ахиц гарна. Энэ зорилтыг үндсэн чиглэлд тусгахыг санал болгож байна.

 

Ер нь төр, засгийн байгууллагууд, төрийн албан хаагчид хүнд сурталтай, үйлчилгээ нь ард түмний хэрэгцээ шаардлагыг тэр бүр хангадаггүй, авлигад автсан, хүсэлт саналд удаан, хөшүүн хойрго ханддаг гэсэн шүүмжлэл байнга гарч байгаад дүгнэлт хийж, энэ дутагдлыг арилгах талаар зоригтой алхам, бодитой ажил хийх цаг болсон байна. УИХ-д Өргөдөл гомдлын байнгын хороо байгуулах талаар зарим гишүүд санал гаргадгийг судлууштай асуудал гэж миний бие үздэгээ тэмдэглэхийн зэрэгцээ энэ чиглэлд зарчмын ахиц гаргахын тулд төр, засгийн байгууллагуудад иргэдийн гомдол хүсэлт хүлээн авч шийдвэрлэдэг тусгай нэгж байгуулах асуудлыг үндсэн чиглэлд тусгаж, хэрэгжүүлэхийг санал болгож байна. 

Эдгээр нэгж нь иргэн хүнээс өргөдөл гомдол, хүсэлт хүлээн аваад, уг хүсэлтийг нь биелүүлэх бүхий л шатны арга хэмжээг тухайн иргэний өмнөөс өөрөө хийж гүйцэтгэн, тодорхой хугацааны дараа эргэж уг хүндээ тайлагнаж мэдээлдэг үүрэг, чиглэлтэй байх нь зүйтэй гэж үзэж байгаа юм. Чухамхүү төрийн ийм л үйлчилгээг бий болгож байж, бид дээрх дутагдлыг арилгаж, төр иргэний хоорондын амьд холбоог бий болгон төрийн үйлчилгээг шуурхай, хээл хахуульгүй болгож, чанарыг нь сайжруулж чадах юм.

 

II.Төсвийн төслийн талаар.  

Нэг. Сүүлийн жилүүдэд улсын төсөв ашигтай, өнгөрсөн онд манай гадаад худалдааны баланс эерэг үзүүлэлттэй гарсан билээ. Энэ байдал 2007 онд ч үргэлжилэхээр урьдчилсан тооцоо гарч байна. Цаг агаарын тааламжтай байдал, экспортын гол нэрийн бүтээгдэхүүний үнийн өсөлтөөр бий болсон нөхцөл байдалдаа эрдэж, түүнийгээ дагаад хэт үрэлгэн болж, алдагдалтай төсөв батлан хэрэгжүүлж байгаадаа дүгнэлт хийх цаг болсон гэж үзэж байна. Буй болсон таатай нөхцөл бололцоог харин алдалгүй, эрүүл төсөвтэй болж авах талаар санаачлагатай ажиллая. Эрүүл төсөвтэй байх нь хариуцлагатай төр байхын нэг үзүүлэлт мөн гэж бас шуудхан хэлэе. Тэгээд ч төсвийн алдагдал өндөр байх нь инфляци өсөхөд сөргөөр нөлөөлдөгийг мөн тооцож бодох хэрэгтэй. Иймд 2008 оны төсвийн төслийг хэлэлцэж батлахдаа төсвийн алдагдал гарахгүй байхаар тооцох шаардлагатай гэж үзэж байна.

 

Хоёр. 2008 онд Стратегийн орд газруудыг эдийн засгийн эргэлтэнд оруулж, “Эх орны хишиг” болгон иргэн бүрт нэрийн данс нээн 100 ам.доллартай тэнцэх хөрөнгийг олгох ажлыг эхэлье. Уул уурхайн хөгжил эрчимтэй явагдаж байгаа зарим оронд ийм туршлага бий гэдгийг энэ дашрамд тэмдэглэн хэлье. Тухайлбал, АНУ-ын Аляска мужид “Аляскийн байнгын сан”-г 1976 онд бий болгож, уг сангаас жил бүр Аляска мужийн оршин суугч бүрт тодорхой нэрийн дансаар нь дамжуулан олгодог байна. Ард иргэд маань монгол хүн болж төрснийх Монгол Улсын нутаг дэвсгэр, хөрсөнд байгаа байгалийн баялгаас хүртэх боломжтой, бас эрхтэй байх ёстой хэмээн үзэж ийм санал дэвшүүлж байгааг УИХ, Засгийн газар ойлгон дэмжинэ гэж итгэж байна.

 

Гурав. Монгол Улсын Ерөнхийлөгчийн санаачилсан “Үдийн цай” хөтөлбөр УИХ, Засгийн газрын дэмжлэгтэйгээр амжилттай хэрэгжиж байна. Уг хөтөлбөрийн хүрээг өргөжүүлж, Засгийн газрын санал болгосноор I-V ангийн сурагчдыг хамруулахаар төсөлд тусгасныг сайшааж, энэ чухал ажлын эрчийг алдагдуулахгүй байж, зарим тохиолдолд чанар, хүнсний аюулгүйн баталгаа муутай хүнсээр хүүхдийг хооллох дутагдал гарч байгаад дүгнэлт хийхийн зэрэгцээ хоолны зардлыг заавал 300 төгрөгт багтаан хатуу барих бус үнэ, ханшийн өсөлтийг харгалзан тодорхой хэмжээгээр нэмэгдүүлэн баталж хэрэгжүүлэх хэрэгтэй гэж үзэж байна.

 

Бид ийнхүү өсвөр үеийнхээ ая тухтай сурч боловсрох таатай нөхцлийг бүрдүүлэх зорилтын нэг болох хоол хүнсний асуудлыг бололцооныхоо хэрээр шийдвэрлэхдээ тэдгээрийн оюун ухааныг хөгжүүлэх, сэтгэн бодох, бүтээлч сэтгэлгээг нээж дэмжих бодлогыг хамтад нь бас бодолцох ёстой.



Статистик судалгаанаас үзвэл сүүлийн 10 гаруй жилийн хугацаанд дээд боловсролтой инженер техникийн боловсон хүчин бэлтгэх асуудал хөгжлийн шаардлагаасаа хоцорсон гэсэн дүгнэлтийг мэргэжлийн хүмүүс хийж байна. Тухайлбал, 2007-2008 оны хичээлийн жилд нийт их, дээд сургууль, коллежид элсэгчдийн зөвхөн 19 хувь нь инженер техникийн мэргэжлийн чиглэлээр элссэн оюутнууд байна. Их, дээд сургуулиар инженер техникийн болоод технологийн нарийн мэргэжлийн үндэсний мэргэжилтэн бэлтгэх ажил ерөнхий боловсролын сургалтаас ихээхэн хамааралтай. Ялангуяа дунд сургуулийн сурагчдад бага наснаас нь компьютерийн мэдлэгийг системтэй олгох нь хүүхдийн сэтгэн бодох, зохион бүтээх авъяас чадварыг сайжруулдаг байна. 

Энэ талаар АНУ-ын иргэн Негропонте /N.Negroponte/-гийн санаачилсан, “Хүүхэд бүрт нэг компьютер” төсөл дэлхийн олон оронд амжилттай хэрэгжин ихээхэн үр дүн өгч байна. Энэ төслийг Монголд хэрэгжүүлэх нь монгол хүүхдүүдийг багаас нь мэдээллийн технологитой ойртуулах, улмаар нарийн мэргэжлийн мэргэжилтэн сургаж бэлдэх суурь нөхцлийг бүрдүүлэхэд чухал ач холбогдолтой гэж үзэж байна. Иймд 2008 оноос эхлэн ерөнхий боловсролын сургуулийн 5, 6 дугаар ангийн бүх сурагчдад энэ төслийг хариуцан хэрэгжүүлж буй нийгэмлэгээс зохих тооны компьютерийг төсвийн хөрөнгөөр худалдан авч, үнэгүй олгохыг санал болгож байна. Энэ зорилгыг хэрэгжүүлэхийн тулд орчим 20 тэрбум төгрөгийг төсөвт тусгах шаардлагатай юм. Зохих тооны компьютерийг тус нийгэмлэгээс үнэгүй авах тухай ч хөөцөлдөж биелүүлэх нь зүйтэй. 



Дөрөв. Манай улсад ажил эрхлэлт, боловсрол, эрүүл мэндийн болон байгаль орчны талаархи Мянганы хөгжлийн зорилтын хэрэгжилт хангалтгүй, түүгээр ч барахгүй эмэгтэйчүүдийн ажил эрхлэлт, халдварт өвчлөлийн түвшин, бага боловсролын хамран сургалтын үзүүлэлтээр нэгэнт хүрсэн түвшингээс ухралт гарсан байна. Амьжиргааны баталгаажих төвшингөөс доогуур орлоготой болон хоол тэжээлийн дутагдалтай хүн амын тоо ч дорвитой буурахгүй байна.



Сургуулиуд З ээлжээр хичээллэж, 40, 50 хүүхэд нэг ангид чихцэлдэж, “харъяалалгүй”, “хамран сургах тойргийн бус” гэсэн тодотголтойгоор сургууль завсардаж байна. Зөвхөн энэ онд л гэхэд албан бус боловсролын дүйцсэн хөтөлбөрт 12 орчим мянган хүүхэд хамрагдан суралцаж байна. 



УИХ, Засгийн газар энэ нөхцөл байдалд дүгнэлт хийх хэрэгтэй байна. Мянганы хөгжлийн зорилтыг хэрэгжүүлэх зорилтыг хэн нэгэн гадны хүнд, эсхүл байгууллагад хийж өгөх ёстой болчихсон “залхуутай” ажил биш, харин монголчууд бид өөрсдийнхөө төлөө хэрэгжүүлэх шаардлагатай, бидний хамгийн их сонирхлыг татсан үйл хэрэг мөн хэмээн хүлээн авах ёстой юм. Тийм учраас Мянганы хөгжлийн зорилтуудыг шийдвэрлэх асуудалд анхаарч, 2008 оны төсөвт энэ чиглэлээр шаардлагатай хөрөнгийг нарийн тооцож, нэмж тусгах нь зүйтэй гэж үзэж байна. 



Тав. Монгол Улсын хуульд зааснаар улсын төсвийн орлогын 20-иос доошгүй хувийг боловсролын салбарт, дотоодын нийт бүтээгдэхүүний 1.5-аас доошгүй хувийг шинжлэх ухаан, технологийн санд зарцуулах ёстой. Монгол Улсын 2008 оны төсвийн төсөлд энэ хэмжээ 17.3 болон 0.3 хувийг тус тус эзэлж байгаад УИХ-ын эрхэм гишүүд анхаарлаа хандуулж, санхүүжилтийг хуульд заасан хэмжээнд хүргэж нэмж батлана хэмээн гэж найдаж байна.

 

Зургаа. Цэргийн албан хаагч бол төрийн албаны онцлог төрөл болохыг харгалзан 1995 оноос өмнө цэргийн албан хаагчийн тэтгэвэр тогтоолгосон иргэнд нэг удаагийн тэтгэмжийг 18 сарын хөдөлмөрийн хөлстэй тэнцэх хэмжээгээр олгох асуудлыг 2008 оны төсөвт тусган хэрэгжүүлэх нь зүйтэй гэж үзэж байна. Энэ асуудлаар өмнө нь миний бие Засгийн газарт хандаж, албан ёсоор санал тавьж байсныг сануулая. Эх орныхоо тусгаар тогтнол, аюулгүй байдлын төлөө амь, бие хайрлалгүй зүтгэж ирсэн цэргийн албан хаагчдынхаа нийгмийн асуудалд анхаарал хандуулж дээрх арга хэмжээг авч хэрэгжүүлэх нь шудрага ёсонд нийцнэ гэдгийг та бүхэн ойлгож байгаа гэдэгт итгэж байна. 



III.Төрөөс баримтлах мөнгөний бодлогын талаар


Энэ оны инфляцийн түвшин 10 хувиас давах урьдчилсан тооцоо гарч байна. 1998 онд нэг оронтой тоонд шилжсэн инфляцийн түвшин өнөөдрийн УИХ, Засгийн газрын үед дахин хоёр оронтой тоонд шилжин орж байна. Үүнд дүгнэлт хийж, үнийн хэт хөөрөгдлийг бууруулах талаар Засгийн газар санаачилгатай, бодитой, ажил хэрэгч арга хэмжээ авч хэрэгжүүлэх шаардлагатай байна. Үүнийг эс хийвээс нийгмийн халамжийн чиглэлээр та бидний авч хэрэгжүүлж буй арга хэмжээнүүд үнийн өсөлтөнд гуядуулж, үр өгөөж муутай, ард түмний амьдралыг дорвитой тэтгэж чадаагүй, зөвхөн төсвийн зардлыг хэт өсгөсөн хоосон ажил болох гэж байна. 

Инфляцийг нэг оронтой тоонд оруулах цогц арга хэмжээг Монгол банк Засгийн газартай хамтран авч хэрэгжүүлэх хэрэгтэй. Тухайлбал, арилжааны банкуудад Монголбанкны үнэт цаасыг худалдаж, түүний эх үүсвэрээс заавал байлгах нөөц 10 хувийг Монголбанкинд хадгалах замаар нийт мөнгөний эрэлт нийлүүлэлтийг тэнцвэржүүлж, инфляциас урьдчилан сэргийлэх арга хэмжээ авч болох юм. 



Төгрөгийн америк доллартай хөрвөх ханшийг нэг ам.доллартай 1200 төгрөг тэнцэх хэмжээнд тогтвортой байлган үүнээс давсан тохиолдолд “валютын интервенц” буюу зохицуулалт хийх арга хэмжээг тусган, улсын валютын цэвэр нөөцийг үндсэн чиглэлд 38 хоног, харин мөнгөний бодлогод 23 долоо хоногийн импорттой тэнцэхээр тооцсон байгааг нэг мөр болгон баталж хэрэгжүүлэх шаардлагатай байна. 



Арилжааны банкууд, банк бус санхүүгийн байгууллагын өөрийн хөрөнгийг 2008 онд 15-20 хувиар нэмэгдүүлж, тэдний төлбөрийн чадвар, найдвартай байдлыг бэхжүүлэн, зээлийн эрсдлийг “Эрсдлийн сан” ба даатгалтай хослон хэрэгжүүлж, иргэдийн хугацаатай хадгаламжийг даатгалд хамруулах арга хэмжээг Монголбанк, Засгийн газар хамтран үр өгөөжтэй зохион байгуулах нь зүйтэй юм.

 

Улсын Их Хурлын эрхэм гишүүд ээ, та бүхэн үндэсний хөгжлийн язгуур бодлогод түшиглэн улс орныхоо хөгжлийг түргэтгэх, эдийн засгийн тогтвортой өсөлтийг хангах замаар монгол хүний амьдралын чанарыг дээшлүүлэх зорилттой уялдуулан эдгээр баримт бичгийг сайтар хянан боловсруулж, миний дэвшүүлж буй саналуудыг судлан тусгаж батлан гаргана гэдэгт итгэлтэй байгаагаа илэрхийлье. 



Анхаарал тавьсанд баярлалаа.


Д.Лүндээжанцан:
- Ерөнхийлөгч Энхбаярт баярлалаа. Одоо Мөнгөний бодлогын хэлэлцэх эсэхийг шийдэж байна. Үндсэн чиглэлийн  хэлэлцүүлгүүд явагдаж байна. Эдийн засгийн байнгын хороо, Төсвийн байнгын хороо, бусад байнгын хороогоор үндсэн чиглэл, мөнгөний бодлого, төсөв хэлэлцэх үед Ерөнхийлөгчийн тавьсан саналууд, аудитын саналуудыг хэлэлцэх дэгтэй. Энэ дагуугаа хэлэлцэх болно. 

Хоёр.Төрөөс мөнгөний бодлогын талаар 2008 онд баримтлах
 үндсэн чиглэл батлах тухай УИХ-ын тогтоолын төсөл 

/хэлэлцэх эсэх, үргэлжилнэ/

Д.Лүндээжанцан: - Ингээд дараагийнхаа хэлэлцэх асуудалд оръё. Одоо төрөөс мөнгөний бодлогын талаар 2008 онд баримтлах үндсэн чиглэл батлах тухай УИХ-ын тогтоолын төслийг үргэлжлүүлэн хэлэлцье.

Байнгын хорооны санал дүгнэлттэй холбогдуулан асуулт асуух гишүүд асуултаа асууя.

Т.Очирхүү:
-Өчигдрийн асуултыг үргэлжлүүлээд асууя. Тэгэхээр Их Хурлын гишүүдийн анхаарлыг 2008 онд хамгийн их татаж байгаа хоёр асуудал байна.

Нэгдүгээрт, инфляц байна, үнийн хөөрөгдлийг, үнийн өсөлтийг яаж хязгаарлах вэ?

Хоёрт, зээлийн хүүг яаж буулгах вэ гэж. Өчигдрийн асуулт хариултын явцад ямар юм ойлгомжтой болж байна вэ? Нэг зүйл инфляцийг хэрвээ үнийн хөөрөгдлийг барих бодлого барина гэвэл зээлийн хүүг буулгах нөхцлөө хойш нь тавихгүй бол болохгүй гэсэн ийм хариулт өгөөд байх шиг байна. Энийг дахиж тодруулаада суучихъя. Яг ингэж Төвбанк үзэж байна уу, үгүй юу гэдэг талаар.

Хоёрт, одоо 2008 оны төсөв дээр нийгмийн чиглэлийн арга хэмжээнүүд нэлээн олон тусгагдана. Мөнгөний нийлүүлэлтэнд нөлөөлөх арга хэмжээнүүд төсвийн хуваарилалтан дээр гарч ирнэ. Энэнээс болоод инфляцийн өсөлт гарах магадлал байж магадгүй юм. Тэр үед мөнгөний ямар механизм мөнгөний механизмаас гадна, ямар бусад санхүүгийн механизм ашиглаж инфляцийг хөөргөхгүй байх ёстой вэ гэдэг талаар Монголбанкны саналыг сонсмоор байна. Өчигдөр гишүүд асуугаад байна лээ. Ер нь 2007 оны байдлаас харахад мөнгөний нийлүүлэлтээр үнийн хөөрөгдлийг сааруулах тийм бололцоогүй нөхцлүүд үүсээд байгаа юм биш үү гэж бодогдоод байна.

Дараа нь ямар зохистой харьцааг баривал инфляцийг бууруулах, зээлийн хүүүг бууруулах энэ бодлогыг баримталж болох вэ? Энэ миний гуравдахь асуудал байгаа юм.


Дөрөвдэх асуудал, 500 сая долларын Засгийн газрын бондтой холбогдуулаад Монголбанк, Засгийн газар хоёр төслүүдийн талаар ямар ямар төслүүдийг ярьсан, төслийнхөө стратегийг юу гэж тодорхойлсон, төслүүдийн тооцоо судалгаа хийсэн, ер  нь Засгийн газрын бондын институц Монголбанкиндаа гэж ойлгож байгаа юу, үгүй бол Засгийн газартаа байгуулахаар бодож байгаа юу? Нэг институц байхгүй бол бас болохгүй байх. Тогтолцоо байгууллага. Ийм зүйлүүдийг Монголбанкны саналыг сонсоё. 2008 оны төсөв ярихад бас Засгийн газраас энэ асуудлуудыг давхар асууна гэж бодож байна.


Д.Лүндээжанцан: - Ганхуяг дарга хариулъя, Эдийн засгийн байнгын хорооны санал дүгнэлттэй холбогдуулаад асуух асуулт явж байгаа шүү дээ. Одхүү гишүүн дүгнэлт уншсан, гэхдээ Эдийн засгийн байнгын хорооны дарга байж байна.

Т.Очирхүү:
-Эдийн засгийн байнгын хороо яриад, дээрээс нь Монголбанк бас нэмчих байхаа гэж найдаж байна.

Д.Ганхуяг:
-Байнгын хороо асуудлаа олонхиороо ярилцаад шийдвэрлэнэ л дээ. Өөрөөр хэлбэл 21 гишүүнтэй, 21-үүлээ энэ асуудлыг шийдвэрлэхэд саналаа өгөх ёстой байх. Инфляц зээлийн хүүгийн талаар асуулт асуулаа. Яг энийг хэрэгжүүлэх нь Монголбанк шүү дээ. Иймд жаахан уялдаа холбоотой байгаа.Очирхүү гишүүнийг би саяны асуултуудыг бүгдийг нь төсөл өргөн барьсан Монголбанкнаас  асуулаа гэж ойлгож байна.

Д.Лүндээжанцан:
-Ер нь тогтоолын төсөл оруулсан Монголбанкнаас өчигдөр асуултаа асуучихсан шүү дээ, гишүүд. Одоо бол Байнгын хорооны дүгнэлттэй холбогдуулж байнгын хорооны байр суурьтай холбогдуулж асуулт тавимаар байна. За яахав тэгэхдээ энэ дээр Энххуяг ерөнхийлөгч товчхон хариулаад. Ер нь энэ зохимжгүй юм шүү.

Б.Энххуяг:
-Инфляц эхний 9 сарын байдлаар 13.2 хувьтай байгаа. Энд Монголбанкнаас мөнгөний нийлүүлэлтийн хурдацыг сааруулах, мөнгөний нийлүүлэлтийн өсөлтийг багасгах ийм чиглэлийг бодлого болгон барьж ажиллаж байгаа. Жишээ нь, 17-ны өдөр шиг санаж байна. Бид Төв банкны үнэт цаасны бодлогынхоо хүүг 6.4-өөс 7.4 болгож арилжааг өндөржүүлсэн хүүгээр явуулсан. Энэ төсвийн тэлэх бодлого нэлээн хүчтэй явсан. Мөнгөний нийлүүлэлтүүд сүүлийн 3-4 жил 30-40 хувьтай өссөн. Дээр нь нийгмийн халамжийн чиглэлээр иргэдийн гар дээр бэлэн мөнгө очиж байгаа тохиолдолд. Ялангуяа Монголбанк бол тормос гишгэх ёстой гэж үзэж байгаа. Ийм учраас хумих бодлогыг Монголбанк баримтална. /10-20-10.50 цаг. Ц.Нарантуяа/

Хоёрдугаарт, мөнгөний бодлогоороо хатууруулаад хумилаа. Өшөө цаана нь арга хэрэгслэлүүд юу байж болох вэ гэж асууж байна. Арга хэрэгслүүд бий. Төсвийн татварын арга хэрэгслэлүүд бий. Гурилын импорт дээр хөдөлж болно. Гурилын үнэ бол энэ инфляцийн 13.2 хувийн өсөлтийн нэлээн хэсэг яваа шүү дээ. Гурилын импортын татварууд дээр уян хатан хандаж болох юм. Шатахуунаар дамжаад, шатахууны үнэ өсөлтөөр дамжаад шууд, шууд бусаар эдийн засаг руу үнийн хөөрөгдөл орж ирдэг. Тэгэхээр бензины татвар дээр бас төрөөс уян хатан хандаж болох юм аа. Үнэхээр үнийн хөөрөгдөл нь гаарсан тохиолдолд бол. 


Дараагийн нэг чухал хүчин зүйл бол хаврын, ялангуяа Улаанбаатар хотод нийслэлд хийдэг махны үнийн зохицуулалт байдаг юм. Үнэхээр өмнөх жилүүдийн нэг орон тооны инфляцийг цаана нь хавар одоо махны үнийн хөөрөгдлийг цохиж нийлүүлж байсан мах, махны интервенци их чухал үүрэг рольтой байдаг юм билээ. Энэ нь Монголбанкны судалгаануудаас харагддаг. 


Зохистой харьцаа Т.Очирхүү гишүүн асууж байна. Инфляциа намная, инфляциа барья. Зээлийн хүүгээ бууруулъя гээд. Энд бол одоо Монголбанкны хувьд бол нөгөө макро үзүүлэлтүүд байнга байнга, сар сардаа өөрчлөгдөөд, байдал өөрчлөгдөөд явчихдаг учраас жишээ нь 2007 оны 8, 9 сарыг хүртэл энэ оны эхний 7 сард зээлийн хүүг бууруулах асуудал бол номер нэгт, очерын нэгд байсан. 8, 9 сард инфляци толгойгоо өндийлгөж эхэлсэн. Одоо бол хэрэглээний үнийн индексийг л яаж хатуу барих вэ, энэ хэмжээгээр мөнгөний нийлүүлэлтийг яаж зохицуулах вэ гэдэг асуултад Монголбанк анхаарлаа чиглүүлж байна. 


500 саяын бондын асуудал. Сонирхол дэлхийн зах зээл дээр байгаа. Лондонд ч тэр, Хонконг ч тэр, Нью-Йорк ч тэр Монголын өрийн бичиг бол гараад борлохоор юм билээ. Хамгийн сайн нөхцөлийг харин энэ том том гадаадын айлуудтай ярилцаж нэлээн наймаалцах ёстой байх. За хөнгөлөлттэй бус арилжааны зээл учраас энэ төслүүд эргээд хэрэгжээд, харин өрийн дарамтнаас болгоомжилсон байх ёстой. Яг төслийн хувьд бол Т.Очирхүү гишүүн ээ, Монголбанк Засгийн газартай ярьсан төсөл бол байхгүй ээ. 500 саяын чиг ч дөнгөж саяхнаас, энэ 10 сараас яригдаж эхэллээ. Ер нь Монголын гадаад бондыг гаргая гээд. 


Мөнгө бол ороод ирнэ. Яаж эргэлдүүлэх вэ, энэ нэлээн өртөгтэй эх үүсвэрийг өрийн дарамт үүсгэлгүйгээр яаж зарцуулах вэ, ямар төслүүдэд оруулах вэ гэдэг л хамгийн чухал асуудал. 


Д.Лүндээжанцан: - Ц.Дамиран гишүүн асуултаа асууя. 


Ц.Дамиран: - Баярлалаа. Би Эдийн засгийн байнгын хороон дээр мөнгөний бодлого хэлэлцэж байхад нэг ажил гараад чөлөө аваад явсан. Тэгээд би Байнгын хорооны даргаас асууя. Хэрвээ яахгүй бол манай Монголбанкныхан байна. 


Д.Лүндээжанцан: - Жаахан чанга ярь. Дуулдахгүй байна. 


Ц.Дамиран: - Хариулж өгөөч гэж хүсэж байна. Эдийн засгийн байнгын хороон дээр мөнгөний бодлогыг хэлэлцэх үед энэ арилжааны банкнуудын өнөөдрийн найдвартай ажиллагааны талаар ер нь сонирхож асуусан уу? Монголбанк ер нь ойрын ирээдүйд арилжааны банкуудад тавих шалгуур үзүүлэлтийг шинэчлэх, чангатгах талаар ер нь арга хэмжээ авах юм болов уу яах юм бол. Тухайлбал, дүрмийн сангийн хэмжээг 8 тэрбум төгрөг байгаа. 8 тэрбум төгрөг чинь одоо ерөөсөө их л бага мөнгө шүү дээ. Өнөөдрийн энэ эдийн засаг тэлж байгаа энэ үед. Энэ чиглэлээр ер нь ямар бодлоготой байгаа юм болоо гэж. 


Хоёрдугаарт, бид нар 2007 оны мөнгөний бодлогод энэ ажлын байр бий болгох, орон сууцны хөтөлбөрийг хэрэгжүүлэхтэй холбогдуулж олон улсын санхүүгийн зах зээл дээр 200-гаас доошгүй сая долларын ийм хэмжээний хөрөнгийг Засгийн газартай хамтран оруулж ир гэсэн ийм чиглэл өгсөн л дөө. 


Энэ яг хэрэгжээгүй. 2006 онд энэ мөнгөний бодлого гарахаас өмнө байгуулсан гэрээг бид яриад байгаа сүүлийн үед. Тийм учраас энэ мөнгөний бодлого ч бай, үндсэн чиглэлд ч байгаа. Засгийн газрын өрийн бичгийг, бондыг олон улсын санхүүгийн зах зээл дээр зарах энэ асуудал анх удаа орж ирж байгаа. 500 сая долларын хэмжээний ийм бондыг гадаадад зарахаар ингэж орж ирж байгаа, үндсэн чиглэлд. Энэ чиглэлээр Монголбанк одоо урьдчилсан судалгаа хийсэн юм байна уу? Засгийн газрын бондыг үнэ хүргэж зарах, бага хүүтэйгээр зарах энэ чиглэлээр одоо ажиллаж байгаа юм байна уу? Энийг тодруулсан уу гэж. 


Дараагийн нэг асуудал мөнгөний нийлүүлэлт байгаа юм. Мөнгөний нийлүүлэлт манайдаа болон бусад орнуудтай харьцуулахад үнэхээрийн одоо өндөр хэмжээнд байгаа. Энэ маань яах вэ зүгээр нэг талаараа бол манай эдийн засаг тэлж байна. Энэ нийлүүлж байгаа мөнгөний хэмжээнд одоо шингээх ийм чадвартай болж байгаа энэ үзүүлэлт байх гэж бодож байгаа юм, нэг талаараа. 


Яагаад гэхээр инфляцид онц их нөлөөлөхгүй байгаа учраас. Энэ нь нөгөө талаараа далд эдийн засгийг тэтгэх ийм юм шиг болоод байгаа юм биш байгаа даа. Тийм учраас энэ мөнгөний нийлүүлэлтийг чангатгах талаар ер нь ямар бодлого баримталдаг юм бэ? 


Хоёрдугаарт, банкнаас гадуурх бэлэн мөнгөний хэмжээ одоо сүүлийн жилүүдэд нэмэгдэж байгаа. 400 гаруй тэрбум төгрөг байх аа. Эргэлдэж байгаа гэсэн нэг тийм тоо хэлж байсан. Тэгэхээр зэрэг бид нарын бэлэн бус гүйлгээний үйл ажиллагааг дэмжих талаар бас алхмууд хийгдсэн. Тухайлбал, хоёр гурван жилийн өмнө бид нар энэ зээлийн болон төлбөрийн картыг уншдаг ийм системтэй болгох талаар Монголбанк нэлээн их мөнгө гаргаад ийм технологиуд барьсан, сүлжээ бий болгосон. Энэ цаашдаа энэ арилжааны банкууд, томоохон хот, суурин газрууд, аймгийн төвүүд, томоохон үйлчилгээний газруудад энэ төв банкны энэ төлбөрийн картыг уншдаг, нэг машин дээр ингээд шууд уншдаг ийм систем хийх талаар одоо ямар ажил зохиож байна вэ? Энийг тодруулж өгөөчээ гэж хүсч байна. Баярлалаа. 


Д.Лүндээжанцан: - Д.Ганхуяг дарга. 


Д.Ганхуяг: - Нэгдүгээр асуулт дээр арилжааны банкны үйл ажиллагааны найдвартай байдал, дүрмийн сангийн хэмжээтэй холбоотой асуулт асуулаа гэж ойлгож байна. Тэгээд энэ арилжааны банкны асуулт, хяналт ямар байна вэ гэдэг асуултаар гишүүдээс санал гарч байсан. Тэгээд хамгийн гол нь жишээлбэл энэ хадгаламжийн банк яагаад ийм болчихов, хяналт чинь сул байгаа юм биш үү, энэ асуудал яригдсан. Монголбанкны зүгээс тодорхой хариултыг өгч байсан. Дүрмийн санг нэмэх эсэх талаар ямар нэгэн асуулт бол гараагүй. Ер нь бол Төвбанкны болоод арилжааны банкны тухай хуультай холбоотой мөрдөгдөж байгаа хуулиудыг боловсронгуй болгох чиглэлд хуулийн төсөл бэлтгэгдсэн байгаа. Энийг Засгийн газраар дамжуулж барихаар бас нэлээн хугацаа алдах юм байна. Бид барьсан төслөө холбогдох байнгын хороотой яриад яаралтай УИХ-аар орж батлуулах арга хэмжээг авахаар Монголбанкны ерөнхийлөгчтэй ярьсан. Дүрмийн санг яг нэмэгдүүлэх талаар ямар нэгэн асуулт хариулт гараагүй гэж ингэж хэлэх байна. 


2007 оны мөнгөний бодлогод орон сууцны зах зээлд 200 сая ам.долларыг гадаадын зах зээлээс босгох тийм юу тусгагдсан. Тэгээд энэ дээр бол ер нь Эдийн засгийн байнгын хорооноос 2007 оны 5 сарын дундаас хойш 8 сарын 22-ныг хүртэл инфляци өсөж байгаа. Хэрэгжилтийн явц ямар байна вэ, энэ асуудал яаж байна вэ гэж тав, зургаан удаа бичгээр хандсан ийм байдалтай байгаа. Тэгээд яг өнөөдрийн байдлаар энэ бол хэрэгжилт бараг байхгүй байгаа. Энийг ч бас Монголбанк энийг бол ингэж хэлж байгаа. Нэг гэрээ хийгдээд тэр гэрээ нь аккредитив нөхцөлөөр буцалтгүй, өөр байгууллагад аккредитив шилжүүлэх боломжтой ийм аккредитив гэрээ хийгдсэн учраас энэ бол эрсдэлтэй ингээд Монголбанкны шинэ удирдлага нь бол зогсоосон юм билээ. 

Эхлээд 200 сая доллар гэсэн зүйл яригдаж байгаад 56.4 сая доллар нэг удаа нээгээд. Тэрийгээ эргүүлж 34.9-ыг нь дахиж хаагаад 21.4 үлдээд. Энэ 21.4 сая доллар нь бол 2008 оны 2 сард асуудал нь шийдэгдэх ийм байдалтай. Гэхдээ нөгөө шилжүүлэх аккредитив нээсэн учраас өөр банкнаас ING гэсэн байх аа, тэндээс мөнгө нэхэмжлэгдээд 3 сая орчим доллар орчим нэхэмжлэгдээд тэрийг төлсөн байгаа. Энэ STANLEY гээд компани нь нэг удаа энэ аккредитивыг сунгачих юм бол бид нар ямар нэгэн эрсдэл хүлээхгүй гэсэн бичгийг Монголбанк болоод Эдийн засгийн байнгын хороонд ирүүлсэн ийм байдалтай байгаа. Энийг Монголбанк анх энэ гэрээг хийхдээ яг Эдийн засгийн байнгын хороотой албан ёсоор зөвшилцсөн тийм баримт байдаггүй юм билээ. 


Тэгээд Монголбанкны зүгээс энэ орон сууцны зах зээл дээр, за орон сууцыг нэг нь бизнесийн зориултаар, нөгөө тал нь нийгмийн чанартай, орлого багатай болон төрийн албан хаагчийг санхүүжүүлэх ийм төсөл хэрэгжүүлэх ийм зорилттой байсан юм билээ. Яг одоо Монголбанкны удирдлагын зүгээс ярьж байгаа асуудал нь бол Европын хөгжлийн сэргээн босголтын банкнаас бас дэмжихэд бэлэн байна. Гэлээ гэхдээ энэ орон сууцны хөтөлбөрийг хэрэгжүүлэхэд газар зохион байгуулалт, за тэгээд үнэт цаасаар баталгаажсан үл хөдлөх хөрөнгө, за бусад санхүүгийн зах зээлийн бүтээгдэхүүнийг борлуулалттай холбоотой эрх зүйн орчин чинь болоогүй байна гэсэн ийм хариултыг өгсөн гэж хэлж байсан.

Тэгээд Ц.Дамиран гишүүн мэдэж байгаа байх. Бид нөгөө USAID-ийнхэнтэй нийлж энэ орон сууцны газар төлөвлөлт, хот төлөвлөлт, за тэгээд дэд бүтэц энэ бүхэнтэй холбоотой. Мөн үнэт цаасаар дамжиж өртөг буурах ийм хуулиудын жагсаалт гаргаад хоёр, гурван уулзаад удирдамж гаргаад өшөө эрх зүйн орчин бас нэлээн шаардлагатай байгаа нь тодорхой байна л даа. Ийм байдлаар ажиллаж байна. 


Дараа нь тэр мөнгөний нийлүүлэлтийн асуудлаар хамгийн гол нь Монголбанк нэмээд хариулчих нь зүйтэй байх. Ер нь бол 2008 оны хувьд бол өвөрмөц жил байсан гэж хэлж болох байх. Нийгмийн халамжийн арга хэмжээ, залуу гэр бүлийг дэмжих мөнгө, хүүхдийн мөнгө, төрийн төсвийн хөрөнгө оруулалт 6 дахин нэмэгдсэн. Цалин 2 удаа их нэмэгдсэн. За төсвийн тодотголоор төсвийг 3 хувь алдагдалтай баталсан. Энэ бүх зүйл нь мөнгөний нийлүүлэлтийг нэмэгдүүлэх, валютын ханшийг одоо өсгөх, уг нь дэлхийн зах зээл дээр долларын ханш унаад байгаа. Манай дээр өсөөд байгаа. Иймэрхүү гаж үзэгдлийг яахад өссөн байгаа. Тэгээд Монголбанк бол 9 сарын сүүлчээс арга хэмжээ авсан юм билээ. Тэр нь арга хэмжээ авахдаа нэлээн огцом арга хэмжээ авсан. 

Ерөнхийдөө 9 пунктээр мөнгөний нийлүүлэлтээ нэмэгдүүлсэн гэж хэлж болох байх. Тэгээд инфляци өсөхөөр бол иргэдийн амьжиргаанд хүндээр тусдаг. Хэт огцом арга хэмжээ авчихаар бас гадаад худалдаа эрхэлж байгаа аж ахуйн нэгжүүдийн үйл ажиллагаанд бас сөргөөр нөлөөлдөг иймэрхүү байдалтай байгаа. Тийм учраас мөнгөний нийлүүлэлтийн графикаас сар, сараар, өдөр өдрөөр хянаж явах юм тоног төхөөрөмжийн хувьд ямар байдаг юм. Мөн инфляци, валютын ханштай холбоотой, зөвхөн мөнгө, санхүүгийн зах зээл дэх үйл ажиллагаа биш, өргөн хэрэглээ, бөөний үнийн жижиглэнгийн үнийн индексийн асуудал, өшөө хууль эрх зүйн орчин ч бас шаардлагатай байгаа гэдгийг бид ярилцаж байгаа гэж. 


Бэлэн мөнгөөр зах зээл дээр одоо үйл ажиллагаа их явагдаж байна. Энэ бол аль болохоор автомат, өөрөөр хэлбэл картаар, эсвэл автомат трансфер машинаар дамжуулах энэ чиглэл эрсдэл багатай, соёлтой, мөн бас мөнгөний нийлүүлэлтийнхээ хэмжээг оновчтой барьж байх энэ тал дээр чухал зүйл л дээ. Тэгээд энэ дээр бас зөв зүйтэй санал байна. Яг энэтэй холбоотой бас Эдийн засгийн байнгын хороон дээр гишүүдээс санал гараагүй. Энийг тусгаж аваад арилжааны банкууддаа чиглэл өгч, энэ зөв чиглэл рүү явуулах бодлогод тусгах шаардлагатай юм байна гэж ингэж ойлгож байна. 


Д.Лүндээжанцан: - Асуулт асуух гишүүд асуултаа асууж дууслаа. Ц.Дамиран гишүүнээр. Ингээд Ц.Дамиран гишүүний урилгаар БНХАУ-ын Шинжаан-Уйгарын өөртөө засах орны Баянгол аймгийн төлөөлөгчид манай чуулганы нэгдсэн хуралдааны үйл ажиллагаатай танилцаж байна. Та бүхэн Монгол оронд тавтай зочлохыг хүсье. Та бүхний ажилд амжилт хүсье. 


Одоо Дэгийн хуульд заасны дагуу Байнгын хорооноос гаргасан санал, дүгнэлтийг дэмжсэн 3 хүртэл, эсрэг байр суурьтай 3 хүртэл гишүүн үг хэлж болно гэсэн. Үг хэлэх гишүүд байна уу? Т.Очирхүү гишүүн үгээ хэлье. 


Т.Очирхүү: - Саналаа хэлье. Тэгэхээр энэ жилийн мөнгөний бодлого төсөв дээр хоорондоо зохицуулалтаа шийдэх ёстой асуудлууд их байгаа учраас нэлээн сайн ярилцчихмаар байна. Байнгын хороон дээр гол төлөв шууд оруулах процедураараа ерөөсөө заалтууд яриад явчихдаг учраас нэгдсэн чуулган дээрээ сайн ярилцаад авъя гэж бодож байна. 


Тэгэхээр ийм л юм байна. Өчигдөр инфляцийг удирдах талаар задаргаа, анализ, дүгнэлтүүд гээд байна лээ. Гэтэл бидэнд ер нь бэлэн асуултын хариулт байна гэж би ойлгоод байна. Яагаад гэвэл бид нарын сүүлийн жилүүдэд явуулж байгаа мөнгөний бодлого, төсвийн бодлого, санхүүгийн секторт явуулж байгаа бодлого маань бол инфляцийг бууруулах, хөөрөгдөхгүй байхад, зээлийн хүүг бууруулахад үйлчлэхгүй байна. Тэгэхээр эргэж харахгүй бол болохгүй нь. Жишээлбэл, одоо 2008 онд бид нар инфляцийг 5.5 хувь дээр буулгах тухай л яриад байна шүү дээ. Гэтэл Засгийн газар Монголбанк хоёр бол нэг оронтой тоо 9.9, тэрнээс илүү гаргахгүй л хичээх юмсан гэсэн ийм зүйл яриад байна. 8.6 ч байдаг юм уу? Тэгэхээр зэрэг юу гэсэн үг вэ гэвэл бид нар өөрсдөө энэ бодлогод суулгаж байгаа механизмаа бүрэн үйлчлэх үү, үгүй юу гэдэгт эргэлзсээр л байна шүү дээ. 


Өнгөрсөн жилүүд бол энийг биднийг эргэлзэх нөхцөл рүү оруулжээ. Мөнгөний нийлүүлэлтийн бодлого, Монголбанкны үнэт цаасны бодлого, Монголбанкны хүүгийн бодлого, за дээрээс нь нөөцийн бодлого, за дээрээс нь төсөв дээр суулгаж байгаа барааны нөөцлөлт, махны болон гурилын нөөцлөлт. За импортоор авч байгаа бид нарын татварын бодлого, дотоодын татварын бодлого гэсэн ийм зүйлүүд үйлчлэхгүй байна. Аль нь ч үйлчлэхгүй байна. Ерөөсөө зад тавиад байна. Энэ бол юу гэсэн үг вэ гэвэл манайд бид нарын бодож байгаа энэ механизмын үйлчилгээ авах, зах зээлийн тийм сонгодог механизм бол үйлчлэхгүй юм байна. 


Тийм учраас ерөнхий зах зээлийн зарчмаа бариад, хажуу талаар нь үнэд бол дундуур нь орсон төрийн механизм хийж өгөхгүй бол болохгүй нь. Би бол захиргаадалтын механизм гэж байгаа юм биш. Жишээлбэл, үнэ дээр мах үйлдвэрлэгчид, хэрэглэгчид хоёрын дундуур ченжүүд буюу үнийг өсгөдөг тийм бүтэц байна. Энэ үнийг өсгөж байгаа бүтэц дээр төрийн оролцоо байхгүй бол болохгүй юм болов уу гэж бодож байна. Бид нар нийгмээ одоо таньж мэдэх, зах зээлийн процессоо уншиж чадахгүй бол бид нар хэзээ ч зүгээр хоосон ярьсаар байгаад л өнгөрөх нь байна л даа. Тийм учраас энэ дундуур улсын механизм, тогтолцоог оруулж ирж нэг үзвэл яасан юм бэ гэсэн ийм саналтай байна. Тэрнээс Монголбанкинд өнөөдөр мөнгөний нийлүүлэлт энэ тэр гэж яриад бол нэмэргүй ээ. Энэ механизмууд бол хичнээн зөв үйлчилж байсан ч гэсэн өнгөрсөн он жилүүдэд үйлчлээгүй гэсэн нэг дэх асуудал. 


Хоёр дахь нь зээлийн хүүг буулгах асуудал байна. Зээлийн хүүг буулгах асуудлыг арилжааны банк, Монголбанк хоёрын бодлогод найдаад, их хурдтай бууж чадахгүй байна. Гэтэл төрийн мөнгөний бодлогын үндсэн чиглэл дотор шилжиж байгаа орнуудад зээлийн хүү асар их хурдтай буучихаж. Энэ яагаад ингэж байна вэ. Бид нар бол цочир эмчилгээг бусад орноос дутахгүй хийсэн шүү дээ. Бас л энэ хоёр тогтолцоотой банкны тогтолцоо, банкны салбар дахь санхүүгийн зах зээл маань бас Монгол оронд төгс механизмаараа үйлчлэхгүй юм байна. Энэ дээр анализ хийж мөнгөний бодлогыг дуусгахаас өмнө нэг гарц олохгүй бол болохгүй нь ээ. Ерөөсөө хоосон ярьсаар байгаад төр үнэгүйдэх байдалд орох нь. Тэр хэд нэг юм ярьж л байдаг юм, тэгээд үнэ нь өсөж л байдаг юм. Зээл нь олдохгүй хүү нь өндөр гэсэн ийм зөрчил нийгмийг бухимдалд оруулж байгаа учраас бид нар нийгмээ, болж байгаа процессыг зөв унших асуудал дээр төвлөрөхгүй юм бол болохгүй юм байна гэсэн ийм сэтгэгдэл төрж байна. Үүнийг төсөв мөнгөний бодлого дээр онцгой харж байж ажиллая гэсэн саналыг Засгийн газар, Монголбанкинд би тавьж байна. За баярлалаа. 


Д.Лүндээжанцан: - Л.Гансүх гишүүн.


Л.Гансүх: - Тэгэхээр энэ Монголбанкны үйл ажиллагаан дээр одоо үнэлэлт дүгнэлт өгөх цаг болжээ. Монголбанк одоо үнэхээр энэ Монгол Улсын эдийн засагт гол нөлөө үзүүлэх, Монголд одоо энэ инфляци, эдийн засгийн хөгжлийн асуудлыг шийдэхэд гол гүйцэтгэх үүргээ биелүүлэхгүй байна гэж үзэж байна. Тухайлбал, одоо юу вэ гэхээр хадгаламж зээлийн хоршооны энэ санхүүгийн үйл ажиллагаанд хяналт тавих үүргээ биелүүлээгүйгээс болоод төр иргэдэд их хэмжээний хохирол учирсны бас нэг буруутан нь Монголбанк байгаа. 


Хоёрдугаарт, арилжааны банкуудын аудитын тайлан, актив, пассивын байдалд хяналт тавих үүргээ муу биелүүлснээс болоод Хадгаламж банкинд их хэмжээний хөрөнгийг шамшигдуулах нөхцөл бололцоог гаргаж өгсөн. Энэний буруутан Монголбанк байна. 


Инфляцийг онилсон тодорхой бодлогыг 2007 оноос эхлээд хэрэгжүүлэх ёстой. Гэтэл нөгөө онилсон бодлого нь өнөөдөр инфляцийг 13.0 хувь руу хүргэж байгаа ийм бодлого болж хувирч байгаад Монголбанк онцгой хариуцлага хүлээх ёстой. Энэ бол Монголбанкны онцгой хариуцлага хүлээх ёстой бас нэг үүрэг байх ёстой. 


Мөн одоо валютын нөөцийн талаар тодорхой уян хатан бодлого явуулаагүйгээс болоод ихээхэн хэмжээний нөөц олох асуудлыг алдсан гэдгийг гишүүд бас их ярьж байгаа юм. Тухайлбал, одоо өнөөдөр алтны үнэ ямар байгаа билээ. Гэх мэтчилэн ингээд олон асуудлууд дээр. Тэгэхээр Монголбанк өнөөдөр энэ өөрийн гүйцэтгэх ёстой гол үүргээ гүйцэтгэж чадахгүй байна. Үнэхээр хариуцлагагүй байна. Монголбанкны удирдлагууд чадамжгүй байна гэж хэлэх хэрэгтэй байна. Тийм. Үе үеийн. 


Одоо жишээлбэл, түрүүний удирдлага болон одоогийн удирдлага. Тухайлбал, одоогийн удирдлага бол Хяналт, шалгалт хариуцсан дэд ерөнхийлөгч байсны хувьд бол энэ дээр хэлээд байгаа энэ 14 тэрбумын хэрэг, энэ хадгаламж зээлийн хоршооны хэрэг, энэ бүх юм тухайн үед нь хэлэх, тухайн үед нь шийдэх ёстой байсан. Урьдны удирдлагын хувьд бол бүр хэлэх юм алга. Тэр тусдаа Их Хурлаар орж хэлэлцэх учраас тэрийг бол тусад нь яръя. Тэр бол ерөөсөө албан тушаалаа ашиглаж гэмт хэрэг хийсэн үйлдэл. Энэ бол онцгой үйлдэл. Тийм учраас энийг тусад нь ярина гэж үзэж байна. 


Засгийн газар, Монголбанк хоёр хамтарч ажилласангүй ээ. Засгийн газар, Монголбанк хоёр инфляцийн талаар хамтарч нэгдсэн бодлого хэрэгжүүлж чадсангүй ээ. Энэ инфляцийн талаар дохиогоо Монголбанк ер нь Засгийн газарт өгч байсан юм уу, үгүй юм уу? Энэ талаар Ерөнхий сайдаас би нээрээ одоо энэ далимд бас асуучихъя. Ерөнхий сайд энэ талаар нэг товч мэдээлэл өгчихнө биз. Энэ нэг жилийн хугацаанд Монголбанк хичнээн удаа та нарт инфляцийн талаар дохио өгсөн юм бэ? Засгийн газар Монголбанкинд хандаж инфляцийн талаар ямар өөрсдийн хүсэлтээ гаргасан юм бэ? Энэ талаар Ерөнхий сайд нэг хэлээд өгөөсэй гэж бас хүсэж байна. 


Бид нар энэ 2008 оны мөнгөний бодлого дээр хэд хэдэн юмыг анхаарах хэрэгтэй гэж хэлмээр байна. Тухайлбал, инфляцийн 5.9 хувь ч гэнэ вэ. Юун ч нарийн сүрхий онилчихдог юм. Ядаж 6 гэж тавь л даа. Одоо бол ёстой нэг аравны нарийвчлалтай онилдог болсон байна шүү дээ. Одоо алдаагаа ойлгосон юм уу, яасан юм. Тийм учраас инфляцийг 6.0 хувиас хэтрүүлэхгүй байх тал дээр энэ 2008 оны мөнгөний бодлого түвшиглэж юм аа хийх хэрэгтэй гэж бодож байна. 


Хоёрт, энэ валютын байх ёстой нөөцийг 23 долоо хоног энэ тэр гээд бас юун ч сүрхий нарийн тооцоолсон юм. Түрүүн Ерөнхийлөгчийн үг дээр байсан шүү дээ. 38 долоо хоногийн үндсэн чиглэл дээр байдаг. Та нар 23 гэдэг. Энэ дунд нь ядаж нэг нэгдсэн ойлголт байдаггүй юм уу? Мөнгөний бодлогоо Засгийн газрынхаа бодлоготой уялдуулж болдоггүй юм уу? Тэгэхээр ядаж нэг 37. Бид нар бол 37 хоногийнх гэж ярьж байгаа юм. Тэр багцаанд байлгавал яасан юм бэ гээд. 


Дээр нь одоо энэ манай гишүүд бол байнга ярьдаг. Гадаадад Монгол Улсыг ганцхан Монголбанк л өнөөдөр мөнгийг Монгол Улс татан төвлөрүүлэх чадамжтай байгууллага. Өөрөөр хэлбэл итгэх. Монголбанк л хэлбэл итгэх. Бусад арилжааны банкууд болон бизнесийн байгууллагуудыг итгэхгүй шүү дээ. Тэгэхээр энэ давуу талаа бизнес утгаар нь, бизнесийн байгууллага Монгол Улсын эдийн засагт яаж ашиглах гээд байгаа юм бэ? Энэ тал дээр бодлого ерөөсөө алга байна шүү дээ. Энэ дээр нэг жаахан хариуцлагатай юм бодоод Монгол Улсынхаа эрх ашгийн төлөө, энэ гадаад нэр хүнд болсон Монголбанк дээр мөнгө татан төвлөрүүлэх бодлогын нэр хүнд тэр нь дээр байна гэдэг утгаар нь. Энэ дээр ямар бодлого хийх ёстой юм ерөөсөө энэ бичиг баримт дээр чинь алга байна. 


Тэгэхээр чинь яах юм бэ, Монголын хэдэн бизнесийн байгууллагууд хувиараа гүйгээд л байдаг. Хэдэн арилжааны банк нь хувиараа харьцах гээд байдаг. Юм болохгүй байна шүү дээ. Тэгэхээр энэ дээр анхаарлаа хандуулах хэрэгтэй гэж хэлмээр байна. За баярлалаа. 


Д.Лүндээжанцан: - А.Бакей гишүүн. 


А.Бакей: - Баярлалаа. Тэгэхээр Монголбанкны үйл ажиллагааны хамгийн гол үр дүн ерөөсөө үндсэндээ инфляцийн түвшингээр л хэмжигдэх ёстой гэж үзэж байгаа. Гэтэл энэ гол үзүүлэлт бол энэ жилийн хувьд хангалтгүй гарлаа. Энэ бол Монголбанкны үүргээ хангалттай сайн гүйцэтгэж гэж хэлэхэд боломжгүй болгож байгаа гол үзүүлэлт гэж үзэж байгаа юм. 


Тэгээд энэ жилийн энэ зорилт дээр бол инфляцийг онилох мөнгөний бодлогыг одоо хэрэгжүүлж эхэлнэ. Энэ бол 3 жил хэрэгжинэ гэсэн байна. Тэгээд ингээд 3 жил онилох бодлогоо хэрэгжүүлэх гэж байтал инфляци чинь одоо бидний хяналтаас гараад явчихаж байна. Махны үнэ нэмэгдэж байна. Шатахууны үнэ нэмэгдэж байна. Өргөн барааны үнэ нэмэгдэж байна. Тэгэхээр энэ 3 жил гэж ингэж алгуурлахгүйгээр яг одоо 2008 онд хэрэгжүүлэх зорилт, тэрний хэрэгжүүлэх механизмаа их тодорхой тусгаж өгөх хэрэгтэй байна. 


Энэ бидэнд өгсөн төсөл дээр бол дэвшүүлсэн зорилтууд байгаа боловч яг хэрэгжүүлэх механизм нь тодорхой биш байна. Монголбанкны талаар одоо ямар арга механизмаар энэ инфляцийг буруулах вэ гэдэг арга механизм нь тодорхой биш байна. Жишээлбэл, одоо мөнгөний нийлүүлэлт, мөнгөний урсгалыг зохицуулах талаар Засгийн газартаа бас одоо хамтарч ажиллах ямар арга хэлбэр байна. Энэ тодорхой биш байна. Дээр нь зээл, хадгаламжийн хүүний зөрүүгээр бараг тусгаар тогтносон улсуудын дотор хамгийн өндөр хувьтай улсуудын эгнээнд явж байгаа. Тийм учраас одоо зээлийн хүүг бууруулах, хадгаламжийн хүүгийн энэ хоёрын зөрүүг багасгах тал дээр ямар арга хэмжээ авах нь бас тодорхой биш байна. 


Дээр нь одоо цалингийн өсөлт нь хөдөлмөрийн бүтээмжийн өсөлтөөс бараг 4 хувиар илүү, 4 пунктээр илүү гарсан байгаа. Тэгэхээр энэ харьцааг ч гэсэн одоо барих талаар ямар механизм байна вэ гэдэг нь бас тодорхой биш байна. 


Дээр нь бол ялангуяа шатахууны үнийн өсөлттэй холбоотой энэ шударга бус өрсөлдөөний хуулийн хэрэгжилт хангалтгүй байна шүү дээ. Яг ний нуугүй хэлэхэд энд шатахуун нийлүүлдэг, импорлодог компаниудын хуйвалдаанаар шатахууны үнэ өсөөд байгаа шүү дээ. Хамгийн гол нөлөөлж байгаа юм энэ байна. Энэтэй холбоотой арга хэмжээг яаж зохицуулах вэ гэдэг ийм тодорхой арга хэмжээнүүдийг л төлөвлөх хэрэгтэй байна. Тэгэхгүй бол ерөнхий нэг том зорилт тавьчихаад, за бид онилж байгаа гээд ингээд суугаад байх юм бол энэ бол хэзээ ч хэрэгжихгүй одоо лозунгийн шинжтэй ийм зорилт болно. Тийм учраас хэрэгжүүлэх механизмаа энэ хэлэлцэх явцдаа тодорхой анхаарах хэрэгтэй байна гэсэн ийм саналтай байна. 


Д.Лүндээжанцан: - С.Баярцогт гишүүн үгээ хэлье. 


С.Баярцогт: - Би энэ мөнгөний бодлоготой холбогдуулаад нэг зүйлийг хэлмээр байна. Гол санаа нь бол энэ мөнгөний бодлогын хэлэлцүүлэг, үндсэн чиглэлийн хэлэлцүүлэг эд нар бол тийм үр дүн өгөхгүй хэлэлцүүлэг болоод байгаа байхгүй юу. Үндсэн чиглэлийн хэлэлцүүлгийг бол би санал гаргаад байгаа. Тэгээд Их Хурлын гишүүд дэмжих байх. Хавар хэлэлцдэг болгоё. Энэ төсвийн хүрээний мэдэгдлийн өмнө гээд. Харин энэ мөнгөний бодлогыг яг ингээд дахиад намар энэ төсвийн өмнө хэлэлцдэг байгаад эргээд үр дүнгийн гүйцэтгэл, мөнгөний бодлогын өнгөрсөн жилийн гүйцэтгэл дээр одоо хяналт тавьдаг ч юм уу, тийм ээ. Үр дүнг нь тооцоод эргээд ямар үзүүлэлтээр нь хариуцлага тооцдог ийм механизмыг бүрдүүлэх юм бэ гэдэг нь ойлгомжгүй байгаа байхгүй юу. 


Өнгөрсөн жилийн мөнгөний бодлогын ерөөсөө батлуулсан тэр пункт үзүүлэлтээрээ бол бараг ихэнхи нь тасарсан байгаа байхгүй юу. Ингэж байгаа нөхцөлд яг Монголбанкны удирдлага нь ингээд хэвээрээ байгаад байх юм уу? Би бол аягүй энгийн юм асууж байгаа юм. Хэрвээ үзүүлэлтүүд бүгдээрээ ингээд биелээгүй юм уу, 50.0-иас дээш хувь биелээгүй нөхцөлд хэн нь ямар хариуцлага хүлээх юм бэ? Нэгдүгээр асуудал. 


Хоёрдугаарт нь, энэ пунктүүдээ одоо ийм ийм үзүүлэлтүүд нь биелэсэнгүй ээ гэдэг нь Монголбанк өөрөө гаргаж өгөх ёстой шүү дээ. Манай мөнгөний бодлогын инструментүүдийг ашигласны үр дүнд ийм маягаар өөрчлөлт орох байсан. Бид нар ингэж чадлаа гэдэг. Ийм л танилцуулга бид нарт орж ирж байвал Монголбанктай ярихад бололцоо бол нээгдэж байгаа байхгүй юу. 


Тэгээд би хоёр зүйлийг Монголбанкны хүмүүст анхааруулж хэлье гээд байгаа юм. Инфляци дээр өөрийнхөө хариуцах юмыг л сайн тайлбарла. Тэгээд Монголбанкны ерөнхийлөгчийн мэдэгдэл гэж гаргадаг болгомоор байна. Засгийн газар юм уу, УИХ тодорхой хэмжээгээр мөнгөний нийлүүлэлтийг нэмэгдүүлсэн, төсвийн зардлыг нэмэгдүүлсэн, энэ нь цаашаагаа үр дүн өгөхөөр ийм хуулиуд юм уу, бодлого батлагдвал Монголбанкнаас дандаа мэдэгдэл гаргаж байх хэрэгтэй. Засгийн газрын энэ бодлоготой уялдуулж инфляци бол богино хугацаандаа ингэж, урт хугацаандаа ингэж өсөх хандлагатай байна шүү гэж анхааруулга дандаа гаргах хэрэгтэй байхгүй юу. Эсвэл хэлэлцүүлгийн явцад нь бас анхааруулгаа гаргаж болно. Тэгэх юм бол УИХ-ын гишүүд гаргаж байгаа хууль тогтоомждоо анхааралтай хандах ийм бололцоотой. 


Зүгээр их томруулж хэлбэл Америкт Гринспен [Alan Greenspan, 13th Chairman of the Federal Reserve, 1987-2006] найтаахад л эдийн засаг нь хөдөлдөг гээд байгаа шүү дээ. Би Монголбанк бол, за Монголбанкны ерөнхийлөгчийг би халуурхад одоо яадаг ч үгүй байж болно. Гэхдээ Монголбанкны ерөнхийлөгч мэдэгдэл гаргахад Засгийн газар явуулж байгаа бодлого дээрээ анхаардаг. УИХ баталж байгаа хууль дээр анхаардаг. Дараа нь та нар бид нар ийм ийм хууль батлагдахад чинь ийм ийм мэдэгдэл гаргасан. Энийг тооцоогүйгээс болж инфляци ингэж хүндэрлээ шүү. Валютын нөөц ингэж багаслаа шүү. Ханш ингэж уналаа шүү гэдэг юмнуудаа хэлж байх ёстой байхгүй юу. 


Ханштай холбогдуулаад нэг зүйлийг хэлэх гэсэн юм. Танайх ингээд 10 валюттай харьцуулсан, доллар дээр ерөнхийдөө уяж байгаа, доллар шүтэх хандлага их байна гэж яриад байгаа юм. Би бол итгэхгүй байгаа юм. Тэртээ тэргүй манай худалдааны гол түнш чинь Хятад байгаа шүү дээ. Импортын хувьд ч, экспортын хувьд ч. Тэгж байхад юань чангараад байхад монгол төгрөг ингээд сул байгаад байж болохгүй байхгүй юу. Тэгэхээр би та нар 10 валют дээр багцалж байгаа дундажыг нь гаргаж байгаа гэхэд итгэхгүй байгаа юм. 


Тэгээд би ноднин жилийн мөнгөний бодлого дээр хэлсэн шүү дээ. Тэртээ тэргүй худалдааныхаа гол түншийн валют чинь хөрвөдөг болоод чангарчихаад байхад энэтэйгээ ерөнхийдөө уях хэрэгтэй шүү. Бид нар Америкийн долларын зонд илүү ажиллаж чадахгүй шүү. Энэнээс цаашаагаа Хятадын эдийн засаг улам чангарна. Юань бол улам чангарна. Тэгэхээр энэ дээр уялдуулах хэрэгтэй гээд ноднин ярьж байсан. Энэ жил ч гэсэн ингээд өчигдрийн өгч байгаа тайлбараас харахад манайд бол долларыг шүтэх хандлага их байна гээд ингээд сууж байж болохгүй байхгүй юу. Би доллар дээр валютын нөөц нэмэгдээд, тэртээ тэргүй одоо энэ энд тэнд ажиллаж байгаа хүмүүс доллар наашаа явуулаад байхад манайх бол долларын нийлүүлэлт бол хамаагүй өндөр байгаа гэж бодож байгаа. Заавал доллар дээр уяад ханшаа ингээд хатуу бариад байх ийм шаардлага байхгүй ээ. Би энэ дээр Монголбанк уян хатан ажиллаж чадсангүй гэж ингэж үнэлж байгаа юм. 


Дараагийн нэг асуудал нь бол тэр Засгийн газартай хамтарч мөнгө босго, 200 сая доллар. Тэгээд би Монголбанкы удирдлагыг хэлэх гэж байгаа юм. Та нарын хэрэгжүүлж чадахгүй мөнгөний бодлогыг УИХ…

Д.Лүндээжанцан: - Үгүй ээ, 1 минут гэж байдаггүй юм. 5 минут. Өчигдөр хэлсэн өөрөө. Өчигдөр та өөрөө хэлсэн тэрийг. Р.Гончигдорж гишүүн үгээ хэлье. 


Р.Гончигдорж: - Баярлалаа. Би С.Баярцогтынхыг үргэлжлүүлж хэлэлэтэй биш дээ. Өчигдөр асуусан асуулттайгаа холбогдуулж ганц хоёрхон санаа хэлье гэсэн юм. Хамгийн гол зүйл бол инфляцитай холбогдсон Монгол Улсын Засгийн газар, Монголбанк, УИХ гурвын хоорондын үйл ажиллагааны харилцан уялдааг цаг хугацааны маш жижиг интервалуудаар хангаж ажиллах ёстой. Цаг хугацааны хамгийн жижиг интервалуудаар хангаж ажиллах ёстой. Үйл явцыг хойноос нь хөөх маягаар үйл ажиллагаа явуулах юм бол энэ өөрөө энэ инфляцийн асуудлыг тогтоон барих асуудал байхгүй. Инфляци гэдгийг одоо Монголчууд бүгдээрээ ойлгосон. Энэ бол хүний хармаанаас, хармаанд байгаа мөнгийг хулгайлж байгаа хулгай гэдгийг бүгд ойлгосон. Энэ бол ялангуяа одоо цалин мөнгө авдаггүй, амьжиргааны доогуур түвшинтэй улсуудын хувьд бол ерөөсөө байхгүй юмнаас нь авч байгаа. Энэ бол өнөөдөр ядуурлыг бууруулах асуудалд хамгийн сөргөөр нөлөөлж байгаа хүчин зүйл бол энэ мөн. 


Тийм учраас одоо онилсон инфляцийн бодлого явуулна гэхийн тулд үнэхээр инфляцийг өдөөгдсөн тэр шийдвэрүүд, өдөөлтүүд хаана хаана гарч байна вэ, тэр гарахаас нь өмнө энэ ямар өдөөлтийн үр дагавартай байх вэ гэдгийг нь одоо зөвлөж, тайлбарлаж, харилцан ойлголцлын асуудлыг хийх ёстой. Хүмүүсийн мөнгөн орлогын цалин, тэтгэвэр, тэтгэмж, бусад хүүхдийн мөнгө гэх мэтчилэн. Энэний орлогын тасралтгүй жигд байдлыг хангах чиглэл дээр Засгийн газартай хамтарч бодлого гаргаж, үүнийгээ харилцан зөвшиж явуулах, шаардлагатай зүйлийг нь парламент дээр энэ шийдвэрүүд бол нөлөөлж ингэж явах хэрэгтэй. Өөрөөр хэлэх юм бол Монголбанкны бие даасан байдал гэдэг бол Монголбанк өөрөө бие дааж, инфляцийнхаа бодлогыг өөр дээрээ хариуцлага хүлээж чадах үүрэг гэж ойлгох хэрэгтэй. 


Ингэж чадах үүрэг гэж ойлгож үүргээ биелүүлэхийн тулд үүнийг өдөөгч шийдвэрүүдтэй бол хамтарч ажилладаг байж энийгээ хийж чадна. Энэ бол Монголбанкны дотоод хэрэгт оролцоод байгаа зүйл биш. Монголбанк Засгийн газар УИХ-ын дотоод хэрэгт оролцоод байгаа асуудал биш. Төрийн талаарх мөнгөний бодлогыг л хамтарч гаргадаг, түүний хэрэгжилтийг зохион байгуулдаг. Түүний өдөлтийг бий болгож байдаг энэ 3 хүчин зүйл дээр тулгын гурван чулуу шиг ингэж нэгдэж байж ёстой гэдгийг зайлшгүй хэлмээр байна. Энэ дээр бол том алдсан. Тал талдаа анхаарах ёстой гэж. 


Түүнээс гадна энэ валютын ханш монгол төгрөгийн валют болгонтой харьцаж байгаа харьцааны динамикт аль харьцааг бид илүү алдахгүй байх нь зүйтэй вэ гэдгийг бодох, мөн зайлшгүй алдах нөхцөл байдлууд үүсэхэд аль валюттай нь алдах нөхцөл байдлыг үүсгэхгүй байх боломж нь дээр вэ гэдэг дээрээ одоо валютын төрлийг зөв оновчилж, түүн дээрээ тулгуурлаж явах. Үүнтэй холбогдуулаад УИХ-аас гаргадаг, Засгийн газраас гардаг том шийдвэрүүд бол олон улсын томоохон хэмжээний зээл тусламжууд байж байгаа. Энэ зээл тусламжуудын эргэж төлөгдөх валютын төрөл дээр нь ч гэсэн томоохон хэмжээний зөвлөмж өгч байх ёстой. Гол нь урт хугацааны олон жилийн хугацаанд ямар валют ямар хэмжээнд, ямар эрсдэл болон ямар өсөлт, бууралттай байх вэ. 

Бид нэг сургамж бий шүү дээ.  Солонгосын воноор зээл авч Өмнөговийн цахилгаан станцыг, дулааны цахилгаан станцыг барих гээд вонын ханшны тэр том эрсдлээс болж бид нар тэрийгээ хүрч чадахгүй, харин Солонгосын Засгийн газар эерэг хандсаны улмаас нэмэлт хөрөнгө гаргаж байж энийг гүйцээсэн шүү дээ. Одоо манайх бол томоохон хэмжээний зээлтэй орон. Зээлтэй орны хувьд эргэж төлөгдөх тэр нөхцөлүүд доторх энэ валютын прогнозолсон бодлогыг гаргаж явж байх ийм зайлшгүй шаардлагатай. 


Сүүлийн нэг зүйл бол энэ жилийн инфляци бол 10 давсан, 13, 14 болох нь. Энэ чинь бол эргээд банкны хүү дээр нөлөөлнө. Би л одоо банкир байсан бол энэ жилийн инфляцийн дүн ийм болж байгаа юм чинь би ядаж инфляциас үүсэх тэр банкныхаа зардлыг баталгаажиж хангахын тулд хүүгээ нэмэгдүүлэхээс өөр аргагүй тийм бодлого руу өөрийн төлөвлөлтийг хийнэ. Энэ төлөвлөлтөд нь Монголбанк үнэхээр одоо 6.0 хувь дотор инфляцийг багтааж чаддаг грантыгаа яаж баталгаажуулж харуулж, мөн Монголбанкнаас тэр зээлдүүлэгчийн хувьд тэдгээрийн энэ хүүгээ нэмэгдүүлэхгүй байхад яаж нөлөөлөх вэ гэдэг бодлогыг маш том, нэг талаас итгэлцлийг бий болгох, баталгааг бий болгох, нөгөө талаас Монголбанкны өөрийн зохицуулах хүрээндээ энийг бодохгүй бол эргээд сайн болж байна гэж байгаа тэр банкны хүүгийн чинь хэмжээ бол эргэж ихсэх сигнал, өгсөх сигнал өгч байна гэдгийг ойлгоод энэ дээр ажиллаачээ гэдгийг хэлмээр байна. Баярлалаа. 


Д.Лүндээжанцан: - Сэлэнгэ аймгийн Шаамар сумын Дулаанхаан тосгоны Ерөнхий боловсролын сургуулийн багш нар манай С.Баярцогт гишүүний урилгаар чуулганы хуралдаантай танилцаж байна. Та бүхний сурган хүмүүжүүлэх ажил үйлсэд чинь улам их амжилтыг хүсэн ерөөе.


Ингээд одоогоор байна шүү дээ 5 гишүүн үг хэлчихлээ. 5 гишүүн тавуулаа санал гаргаад хэлэлцэх асуудлыг гаргаж байна. Энэ чинь байнгын хорооны санал, дүгнэлтийг дэмжсэн, эсрэг байр суурьтай гурав гурван гишүүн байгаа байхгүй юу. Тэгэхээр Д.Ганхуяг дарга, З.Энхболд, Р.Бадамдамдин. Гараа өргөөд байх юм, та юугаа дараач. Өчигдрөөс л хойш гараа өргөөд байх юм. Ц.Нямдорж. 


Ингээд байна шүү дээ, хэн үг хэлэх вэ? Эндээс… Дэмжих хүний тоо гүйцсэн. Тэгэхээр байна шүү дээ зарчмын зөрүүтэй саналгүй байлаа ч гэсэн өнөөдрийн байгаа дэгийн хууль бол одоо ийм байна. Ийм учраас дараа хууль оруулж ирэхэд энэ байдлыг засаад ямар байдлаар одоо яах вэ гэдгийг байна шүү дээ манай энэ ажлын хэсгийнхэн засах хэрэгтэй шүү дээ. Бид байна шүү дээ, Байнгын хороо дүгнэлт гаргалаа, хэлэлцэх эсэх асуудлаар, энэ нь хэлэлцэх нь зөв, эсвэл хэлэлцэхийг буцаая гэсэн, хэлэлцэхгүй буцаая гэсэн байдлаар гурав гурван хүн л үг хэлнэ гээд байна шүү дээ. 


Ц.Нямдорж: - Хуулиа баръя. Чуулганы асуулт хариулт дууссаны дараа гишүүд бүгдээрээ нэрээ өгөөд гарсан. Би өчигдөр орой хамгийн сүүлд байсан. Наадах чинь буруу явагдаж байна. 


Д.Лүндээжанцан: - Үгүй ээ үгүй, нэрээ өгөөд гарна гэсэн юм байхгүй л дээ. Нөгөө Байнгын хорооны асуулт хариулт дуусаагүй байсан. Тийм учраас. 


Ц.Нямдорж: - Саналаа хэлж болно шүү дээ бүгдээрээ. 


Д.Лүндээжанцан: - Д.Ганхуяг гишүүн үгээ хэлье. Тэгээд эхлээд юугаа тавих хэрэгтэй шүү дээ, кнопоо дарах хэрэгтэй шүү дээ. Кнопоо дарахгүй байж байж. Хоёрдугаарт та өглөө орж ирээд одоо болтол картаа хийгээгүй. 


Д.Ганхуяг гишүүн. 


Д.Ганхуяг: - 2008 оны мөнгөний бодлогыг хэлэлцэж байна л даа. Тэгээд хамгийн гол нь 2007 оны гүйцэтгэл дээрээ уялдаж энэ дараагийн төлөвлөлт гарах ёстой юм. Тэгээд бид энэ хэлэлцүүлгийн явцаас харж байхад энэ дэгд бас өөрчлөлт оруулна гэж ярьж байгаа. Дэгийн тухай хуульд. Уг нь бол Үндсэн чиглэл яриад, төсөв баталсаны дараа мөнгөний бодлогоо ярих нь дарааллын хувьд их оновчтой юм шиг байгаа юм. Төсөв, мөнгөний бодлогоороо өөрөөр хэлбэл энэ зах зээл дээр нийлүүлэгдэх мөнгө, эрэлт хэрэгцээ, тэгээд бусад бүх арга хэмжээ чинь орж байгаа шүү дээ. 


Тэгээд мөнгөний бодлого нь урдаа явчихаар тоо тааж байгаад нэг тоо зүтгүүлж зүтгүүлж байгаад тавьдаг. Ийм байдалтай байна. Энийг бас бид анхааралдаа авмаар байна. 


Бид жишээлбэл Монголбанкнаас 2007 оны мөнгөний бодлогын УИХ-ын тогтоолын хэрэгжилтийн байдлаар, хэрэгжилтийн асуудлаар зүгээр материал гаргуулсан юм. Нийт мөнгөний бодлогоор батлагдсан асуудлаас ингээд хэрэгжилтийн явц нь ямар байна вэ гээд өнөөгийн байдлаар гаргахад за нэг 40.0 орчим хувь нь биелээгүй, 60.0 орчим хувь нь дотор нь дахиад 30.0 орчим хувь нь биелэсэн, нөгөөдөх нь биелээгүй гээд. Он бас дуусах болоогүй байна. Тэгээд энэ дээр инфляцийг онилох гэдэг нь target инфляцийн бодлого л юм байгаа юм. Тэгэхдээ өөрөөр хэлбэл мөнгөний нийлүүлэлт, эрэлт нийлүүлэлт гэдэг чинь ерөөсөө эрэлт нийлүүлэлтийг бид мэдэж байгаа. Нэг муруй байгаа. Энэ бол бас Байгалийн хуультай төсөтэй. Өөрөөр хэлбэл голчоо тогтоогоод тодорхой хэлбэлзэлтэй тогтоохгүй бол нэг тоо тавьчихаад тэрийг онилоод суугаад байж болохгүй шүү дээ. Ямар бай буудаж байгаа биш, тийм ээ. Энийг бас төлөвлөлтдөө бид анхаарах шаардлагатай байна гэж. 


Ер нь бол 2007 оны мөнгөний бодлогын хэрэгжилтийг гаргаад үзэхээр үнэхээр асуудалтай юм билээ. Тийм учраас бид төлөвлөлт дээрээ маш анхаарах шаардлагатай байна. Хэрэгжээгүй гэж хэлэхэд бас үнэлэлтүүд байгаа. Бид ч гэсэн, Монголбанк ч хүлээн зөвшөөрч байгаа. Бид ч хүлээн зөвшөөрч байгаа. Энэ алдаагаа давтахгүйн тулд төлөвлөлтдөө анхааръя гэж хэлэх байна. 


Энэ зээлийн хүүгийн асуудал бол би одоо энд хэлж байгаа. Зээлийн хүү өндөр байгаа гэдэгтэй бас бүх гишүүдтэй бас санал нийлж байна. Ер нь зээлийн хүү, хадгаламжийн хүү хоёрын хоорондох зай нь ойртсон боловч зээлийн хүү буурахгүй байгаа асуудал байгаа. Энэ нь одоо ер нь энэ бүсдээ, Азидаа ч юм уу, хамгийн өндөр зээлийн хүүтэй, тэгээд гадны орны арилжааны банкны зээлийн хүүг их бага байдаг учраас бараг мөнгө орж хадгалагдаад гараад явдаг ийм хандлагатай байна. 


Тийм учраас бид тодорхой арга хэмжээг энд онд авч хэрэгжүүлэх шаардлагатай байна. Жишээлбэл, банк бус санхүүгийн сектор дээр мөнгөний хүү хэт өндөр байгаагаас иргэд, байгууллага эрсдэлд орж асуудал үүсэж байна. Ер нь ихэнхи төрийн зохицуулалттай, зах зээлийн эдийн засагтай оронд төгрөгийн дээд хязгаарлалтыг хязгаарлах тийм эрх зүйн орчин бол байна. Тийм учраас 2008 онд энэ хүүг бууруулах асуудал дээр нэг жилийн өмнө ч гэсэн хүүг бууруулснаар бидэнд бодит салбарт бүтээмж нэмэгдэх, үйлдвэрлэл хөгжих, өөрсдийнхөө хэрэгцээний зүйлийг өөрсөддөө жил бүр үйлдвэрлэгддэг түүхий эдээрээ бүтээгдэхүүн хийх, нөгөөх л өрсөлдөх чадвар энэ бүх юманд нөлөөтэй байгаа. Тийм учраас энэ дээр зохицуулалтын чанартай эрх зүйн арга хэмжээ авахаас өөр ямар ч арга алга байна гэж ингэж хэлэх байна. 


Үнийн зохицуулалтын хувьд энэ хот хөдөөд өрхийн амьжиргааны хэрэглээний индекс, тэгээд жижиглэнгийнх, бөөнийх. Энэ дээр суурилсан зохицуулалт бол гарцаа байхгүй шаардлагатай байгаа. Зөвхөн Монголбанкнаас явуулж байгаа мөнгөний бодлогоор, эсвэл өнөөдрийн үнийн зохицуулалттай холбоотой эрх зүйн орчноор цалин, тэтгэвэр нэмэхээр эсвэл одоо өмнө нь нэмнэ гэж зарлачихаад дараа нь нэмэхээр ч юм уу юмны үнийг тусгай яг иргэдийн амьжиргаанд нөлөөтэй мах, гурил…

Д.Лүндээжанцан: - 1 минут гэж байхгүй ээ. Байнгын хороон дарга хүн та үргэлж энэ асуудлаа ярьж байгаа. Ингээд гишүүд ороод ирье, одоо. 6 хүн үг хэлээд дууссан. 6 хүн. Одоо энэ бүгд дэмжээд үг хэлчихсэн. Одоо З.Энхболд, Р.Бадамдамдин, Ц.Нямдорж гурав эсрэг байр суурьтай 3 хүн гэж ойлгоод үг хэлэх үү? Яагаад гэхээр байна шүү дээ тэр дэмжсэн. З.Энхболд гишүүн. Одоо гишүүд ороод ир. 


З.Энхболд: - Энэ мөнгөний бодлогын асуулт хариултын явцад бас нэлээн асуусан. Тэгээд энэ хамаг үзүүлэлтээ унагаасан Монголбанкныхан ямар ч арга хэмжээ авахуулахгүй ингээд зүгээр гарчих бодолтой юм байна л даа. Би уг нь ямар арга хэмжээ авахуулах вэ гэж асуусан. Ямар ч арга хэмжээ авахуулахгүй гэж. 


Үнийн өсөлтийн гол буруутан нь Монголбанк юм шүү дээ. Монголбанкинд Монгол Улс сүүлийн арван хэдэн жил маш их хөрөнгө оруулсан. Хамгийн олон гадаадад сурсан хүмүүс эднийд ажилдаг. Хамгийн сайн ажлын нөхцөлтэй, хамгийн өндөр цалинтай. Тэгээд өөрийнхөө профессиональный үүргээ биелүүлж чадаагүй шүү дээ та нар. 


Монгол Улсын Засгийн газрын аль ч яаманд танайх шиг хүний олон, ийм санхүүгийн бүрэн чөлөөтэй, бусдаас хараат бус байдал байдаггүй юм. Гэтэл та нар өмнөө тавьсан гол үүрэг инфляцийг нэг оронтой тоонд байлгах үүргээ биелүүлж чадаагүй шүү дээ. 


Монгол Улс шилжилт хийсэн орнуудаас хамгийн өндөр зээлийн хүүтэй, хамгийн өндөр хадгаламжийн хүүтэй улс хэвээрээ л байна. Аль нь ч олигтой буурахгүй байна. Хэрвээ социализмаас шилжилт хийж байгаа 20 гаруй орныг жагсаах юм бол манай Монголбанк хамгийн сүүлийн байрыг сүүлийн 17 жил эзэлсэн байна шүү дээ. Тэгээд бид нар ийм үзүүлэлтээр энэ Монголбанкаа бас дүгнэж цэгнэж байхгүй бол юу ч хийсэн байж л байдаг нэг хэдэн хүнтэй болчихоод байна шүү дээ. 


Санхүүгийн зуучлалын өртгийг бууруулах талаар ажиллана гэсэн. Буусан юм ерөөсөө алга. Худалдааны зуучлалын өртөг өндөр байгаа. Маш олон ченжүүдээр дамжиж бараа эцсийн хэрэглэгчиддээ хүрч байгаа. Монголбанк санхүүгийн зуучлалын өртөг бууруулах тал дээрээ бүр тодорхой тоо тавьж ажиллаж үр дүнг нь дараа жилийн өдийд бас хэлмээр байгаа юм. Худалдааны зуучлалын өртөг бууруулах талаар Сангийн яам, Үйлдвэр, худалдааны яам бас ажиллах хэрэгтэй. 


Монголд жишээлбэл зөвхөн өнөөдрөөр амьдардаг улс энэ дэлхий дээр байхгүй байна шүү дээ. Махны үнэ, гурилын үнэ өсчихлөө яах вэ гэж араас нь хөөж явдаг. Жилийн өмнө бид энд бэлэн байх ёстой. Янз бүрийн санхүүгийн, худалдааны механизмууд зөндөө байна шүү дээ, энэ дэлхий дээгүүр. Hitchen байна, futures байна, forward contract байна. Тэгээд альныг нь хэрэглэдэггүй. Энийг хэрэглэдэг аж ахуйн нэгжүүдийг бий болгож, дэмжих өгөхгүй бол энэ үнийн хэт хэлбэлзлэлээс сэргийлэгдэж чадахгүй байна шүү дээ. Тэгээд энэ болгоныг та нар бүгдээрээ мэддэг шүү дээ. Тэгээд сэтгэл байхгүй. Одоо ахиад л нэг зорилт тавиад л биелүүлнэ гээд гарах л юм байна л даа. Жилийн дараа бүтсэнгүй ээ, ийм ч юмнаас боллоо, тийм ч юмнаас болоо гээд. 


Одоо жилийн дараа бид та бүхнээс ийм юм асуухгүй. Тодорхой тоо гаргаж өгөөд, тодорхой тоогоор л хариу авмаар байна. Гол нэрийн бүтээгдэхүүн ердөө хоёрхон л байгаа шүү дээ. Бензин байна, буудай байна. Энэ хоёрын үнийг зохицуулдаг энэ олон улсад хэрэглэдэг олон аргуудыг хэрэглэж, хангалттай хэмжээний нөөцтэй, 30 хувь хүртэл нөөцтэй болох хэрэгтэй. Тэгээд хамгийн хямдхан байх үед нь, эсвэл ургац тариалах үед нь зээл өгч ирээдүйд гарах ургацыг шууд худалдаж авах гэх мэтээр зөндөө олон арга байгаа юм. 


Тэгээд дараа жилийн мөнгөний бодлого дээр санхүүгийн зуучлалын өртгийг хэрхэн бууруулсан талаар Монголбанктай тооцоо хийнэ. Худалдааны зуучлалын өртгийг хэрхэн бууруулсан талаар Засгийн газартай ярихаар ийм зүйлийг ярьж, тодорхой бодитой юм ярина аа. Тэгэхгүй бид нараас ч хамаарахгүй ийм нөхцөлөөс болоод ингэчихээд, тийм юм ерөөсөө байхгүй шүү дээ. Тэгвэл яах гэж энэ олон санхүүгийн механизмууд, худалдааны механизмууд энэ дэлхийн улс түмэн бодож олсон юм бэ? Энэ юм аа л хэрэглэж, бодитойгоор дараа жилийн өдийд өнөөдрийнх шиг юм ярихгүй л байвал одоо та нарын ажлын үр дүнг сайн байна гэж хэлж болно. 


Манай Монголбанк өөртөө бас дүгнэлт хийх хэрэгтэй. Адилхан шилжилт хийсэн Европын орнууд жилийн 8.0 хувийн зээлийн хүү рүү орчихоод байна. Бид жилийн 24.0 хувьтайгаа одоо хүртэл байсаар л байна. 3 дахин. Одоо оны эцэст 20.0-иос доошоо орох юм гэсэн. 


Д.Лүндээжанцан: - Р.Бадамдамдин гишүүн. 


Р.Бадамдамдин: - Баярлалаа. Энэ мөнгөний бодлого дээр Монголбанкны өдий хүртэл явж ирсэн энэ бодлого бол дутагдалтай ийм бодлого баримталж байна гэж би бодож байгаа юм л даа. Тэгэхээр жаахан ийм шинэлэг, өшөө өргөн цар хүрээтэй ийм бодлогыг явуулах цаг болсон гэж ингэж бодож байна. Одоо жишээлбэл, манай банкууд гаднаас хөрөнгө оруулалтын хойноос хөөцөлдөж байна. Гэхдээ дандаа зээл олж ирэх ийм л бодлого бариад байх шиг байх юм. Энэ хөрөнгөөс гадна гадны техник, технологи, менежмент know how /үйлдвэрлэл, худалдааны нууц туршлага, чадвар/ орж ирэх ёстой шүү дээ. Энэ бол бүр хөгжлийн хамгийн гол асуудал. Тэгээд энэ дээр ер нь банкны бодлого бас чиглэгдэж чадахгүй байна гэж ингэж бодож байна. 


1998 онд Их Хурлын нэг групп явж Эстонийн банкны туршлагыг судалж байсан юм. Тэр бол үнэхээр тэр үед Эстонийг бол манайтай жишиж болохуйц, тэгээд энэ үлгэр дууриалал авахаар орон байна гэж бид нарт хэлж байсан. Тэрнээс хойш их олон зүйлээр батлагдаж байна л даа. 


Тэгээд юу болж байсан бэ гэхээр зэрэг тэнд Эстон бол ерөөсөө Төвбанк нь маш хүчтэй, хүчтэй юу байх вэ өвөрмөц бодлого явуулсан байсан. Энд инфляцийн үед бол өөрсдөө нэг их ухаан зараад юм бодож олох гээд байх хэрэггүй ээ. Энийг бол эдийн засгийн их сайн байгаа оронтой ингээд уячихдаг юмаа гээд. Тэгээд Германы марктай уясан юм билээ л дээ. Тэр Эстоныхоо мөнгийг. Тэгээд тэр марктай уясан тэр ханш яаж, марк яаж хөдөлнө тэрүүгээр нь хөдөлсөөр байгаад тэгээд л евротой залгачихлаа л даа. Тэрийг бол маш их оновтой их сайн бодлого болсон гэж ярьж байсан. Тэрнээс гадна банкнуудаа хувьчилсан байсан, бараг 100.0 хувь хувьчилсан байсан. Арилжааны банкуудаа. Тэрний бүх нийт эргэлтийн 70.0 хувь нь Шведийн банкуудын, эзэмшиж байгаа банкуудад харъяалагдаж байна гэж ярьж байсан. 


Үгүй тэгээд та нар чинь одоо бүх мөнгөнийхээ 70.0 хувийг Шведүүдэд ингээд атгуулчихаад байж байж болдог юм уу, одоо танай энэ тусгаар тогтнолд энэ юмнууд чинь яах вэ гээд манайхан асууж л байсан л даа. Тэгэхэд тийм биш ээ, хэрвээ бид нар одоо зөв бодлого явуулаад, манай нөхцөл сайн л байх юм бол Шведүүд ч мөнгөө авчирна, манайхан ч мөнгөө байлгана, бүх мөнгө наашаа чиглэнэ. Хэрвээ бид нар бодлогоо барьж чадахгүй одоо нөхцөл, муу нөхцөлтэй болчих юм бол, манай эдийн засаг муудчих юм бол Шведүүд ч яваад өгнө, манайхан ч мөнгөө аваад тэртээ тэргүй гадагшаа явна. Тэгэхээр энэ мөнгө дээр тийм тэр үндэстэн, энэ үндэстэн гээд байх юм байхгүй ээ гэж ингэж бас тайлбарлаж байсан. Тэр бол бас л бодмоор юм байдаг юм шиг байна лээ л дээ. Тэгэхээр тэр Шведийн банкийг чинь дагаж одоо Шведийн менежмент, тэр банкны удирдлага ноу-хау орж ирдэг юм билээ л дээ. Тэрийг бол бас их оновчтой бодлого гэж ингэж ярьж байсан. Тэгэхээр ийм ийм зүйлүүдийг бас арай жаахан өргөн хүрээнд санаж сэтгэж, бодлого болгож тавих болсон юм биш үү гэж ингэж бодож байгаа юм. 


Инфляцийн хувьд яах вэ сая инфляци дээр барьж чадахгүй алдсан алдаанууд байгаа байх. Зүгээр ер нь цаашдаа бол энэ эрэлт, нийлүүлэлт хоёр чинь зөрөх нь байна шүү дээ. Энэ бол тодорхой болчихлоо шүү дээ. Манайд орж ирж байгаа янз бүрийн аргаар хөрөнгө оруулалтууд, тэгээд манай гаргадаг энэ түүхий эд, зэсийн үнийн өсөлтөөс болоод мөнгөний нийлүүлэлт бол хамаагүй их болчихож байна. Зөвхөн төсвөө хараад үз л дээ. Жил жилд ингээд хоёр хоёр дахин нэмэгдээд явчихаж байна. Гэтэл энд таарсан нийлүүлэлт, жишээлбэл, орон сууц гэхэд л хоёр гурван жилийн хугацаагаар баригдаж байгаа энэ орон сууц чинь яагаад ч орон сууцынхаа эрэлтийг гүйцэтгэхгүй. Мөнгө нь байгаад байдаг, орон сууц нь байхгүй. Ингээд инфляци чинь аяндаа явагдаж байна шүү дээ. Энийг бол өөрчилж чадахгүй. 


Тэр нефтийн үнийн өсөлтийг бид нараас хамаарахгүй. Тэртээ тэргүй явж л байна. Энэ үр тарианы үнэ нэмэгдчихлээ, Европод нэмэгдсэнээс болоод. Энийгээ бид нар бас урьдчилж харж тооцмоор байна. Ийм тохиолдол бол нөгөө өнөө маргаашийн гал унтраах нөгөө интервенци хийдэг чинь бол явахгүй шүү дээ. Одоо энэ тохиолдолд бол харин ёстой аль валюттай уях вэ, хаанахын эдийн засагтай мөнгөнийхөө ханшийг алинтай нь уях вэ энэ тэр гээд энэ дээр жаахан зоригтойхон шиг ийм дорвитой бодлого шаардлагатай болсон юм биш үү гэж бодож байна. 


 Ийм учраас энэ Монголбанкыг арай жаахан өөр түвшинд бодлогодоо шинэчлэлт хийгээчээ. Тэгэхгүй бол энэ орж ирж байгаа мөнгөний бодлогын энэ баримт бичиг чинь ер нь нэг урд өмнөх явцгүй ийм л нэг бодлогоо давтсан ийм юм орж ирж байна шүү гэж ингэж бодож байна. За баярлалаа. 


Д.Лүндээжанцан: - Ц.Нямдорж гишүүн. 


Ц.Нямдорж: - Баярлалаа. Монголбанкны үйл ажиллагаанаас шалтгаалаад үнийн хэлбэлзэл их гарч байна гэсэн шүүмжлэл хэдэн өдөр явагдаж байна л даа. Үнийн хэлбэлзэл гарч, энэ нь олон нийтэд хүнд дарамт учруулж байгаа нь үнэн. Гэхдээ энэ манайхаас хамааралтай юм байгаагаас гадна огт хамаарахааргүй хэд хэдэн том хөдөлгөөнүүд дэлхийн эдийн засгийн түвшинд хийгдээд байна шүү дээ. Өнөөдөр бензиний үнийг Монголчууд бид нэмээгүй шүү дээ. Гурил будааны үнийг Монголчууд бид нар нэмээгүй шүү дээ. Цемент, барилгын материалын үнийг Монголчууд бид нар нэмээгүй шүү дээ. Монголчууд еврогийн ханшийг чангаруулж, долларын ханшийг унагаагүй шүү дээ. 

Монголчууд бас юанийн ханшийг чангаруулаагүй шүү дээ. Энэ ийм ийм бодитой шалтгаан байгаа учраас энэ ханш уналтын явцыг гадаад эдийн засгийн нөхцөл байдалтайгаа их сайн холбож авч үзэж, энд зөв тайлбар хийх хэрэгтэй гэдгийг нэгдүгээрт тэмдэглэе гэж бодсон юм. Мөнгөний бодлогын баримт бичгийг гаргахдаа энийг ямар байдлаар авч үзэх юм. Их Хурал нь юугаа хийх юм. Засаг нь юугаа хийх юм. Монголбанк нь юугаа хийх юм бэ гэдгийг нухацтай авч үзэх шаардлагатай гэж би бодож байна, нэгдүгээрт. 


Хоёрдугаарт, Монголбанкны удирдлага солигдоод жил л болж байна шүү дээ. Би Монголбанкны шинэ удирдлагын ажлын гарааг зөв гэж ойлгож байгаа. Энэ Монголбанкинд бүхэл бүтэн 17 жил бугшсан болохгүй бүтэхгүй юмны дутагдлуудыг засаж залруулах ажлаас энэ хүмүүс ажлаа эхэлж, энд энэ өнгөрсөн жил хамаг цаг заваа барсан. Одоо 5, 6 асуудлаар УИХ-ын ажлын хэсэг ажиллаад шалгалтын дүнгээ гаргаж ирчихээд та бүхний ширээн дээр тавьчихсан байж л байгаа шүү дээ. 


Энэ 5, 6 асуудлаар чинь эхэлж Их Хурлын ажлын хэсэг байгуулагдаагүй юм. Эхлээд Монголбанкны удирдлагууд дотоодынхоо хяналт, шалгалтынхаа ажлыг зохион байгуулж, энэ юмнуудаа нууцын байдлаар гаргаж ирж УИХ-ын эрхэм хүмүүст, удирдлагад өгсөн. Энэний дараа нөхцөл байдлыг дахин УИХ-ын түвшинд шалгахгүй бол болохгүй юм байна гэдэг дүгнэлт хийж энэ ажлын хэсэг байгуулж ажиллуулсан юм. Энд ямар нэгэн хүнтэй тооцоо хийх гэсэн, өш хонзон авах гэсэн хэрэг явдал байхгүй. Угаасаа Монголбанк дотоод аудитын шалгалтаар янз янзын болохгүй бүтэхгүй юмнууд гаргаж ирээд, төрийн эрх барих дээд байгууллагад хандаад байхад нь тэрийг нууц гэдгээр халхавчлаад дараад суугаад байх юм бол сүүлд нь төр өөрөө хэрэгтэн болох ийм аюул нүүрлэж байсан учраас шалгалт оруулсан гэдгийг би хэлье. 


Ер нь Монголбанк цаашдаа хуулийн хүрээнд шударга ажилладаг, хэн нэгэн тал засдаггүй, төрийн мөнгөний бодлогыг цэвэр бие дааж явуулдаг ийм байгууллага байх ёстой гэдэг байр суурины үүднээс Монголбанкны шинэ удирдлагууд ажлаа хийх гэж оролдож эхлээд байгаа юм. Энийг нь УИХ нэгдүгээрт дэмжих хэрэгтэй гэж бодож байгаа. 


Гурав дахь миний хэлэх гэсэн үг бол энэ арилжааны хүү сүүлийн хэдэн жилүүдэд ерөөсөө буурахгүй байсан. Өнгөрсөн энэ шинэ удирдлагууд ажилласан нэг жилийн хугацаанд 28 байсан арилжааны хүү 20 руу орж ирж байна. Энэ бол зөвхөн 1 жилийн дотор хийгдэж байгаа процесс. Энийг эрхээ биш энэ 17 жил энэ танхимд сууж байгаа зарим гишүүд мэдэрч байгаа байх гэж ойлгож байна. Одоо тэр 7, 8-тай болчихлоо гээд байгаа Эстон энэ тэр гэдэг чинь бас л 17 жилийг туулсан орнууд шүү дээ. Түрүүчийн удирдлагууд, үе үеийн удирдлагуудын үед арилжааны банкуудыг зузаатгах монетаризмын бодлого Монголбанкинд явагдаж байсан. Монголбанкны шинэ удирдлага энэ монетаризмынхаа бодлогоос жаахан татгалзаж зөөлрүүлээд энэ арилжааны зээлийн хүүг хүнд хэрэгтэй, улс оронд хэрэгтэй бизнесийн чөлөөтэй амьсгалах нөхцөлийг бүрдүүлэх тал дээр нь ингэж зөөрүүлж өгч байгаа явдал нь арилжааны банкуудтай хамтраад. Цаашдаа Монголын эдийн засагт нааштай сайн үр дүнгүүдийг авчирна гэж миний хувьд ойлгоод байгаа юм. Дэвшилттэй талаас нь хэлэх юм бол энэ байна. 


Нөгөө талаас нь ярих юм бол энэ Монголбанкны шинэ удирдлага жаахан давшингуй ажиллах, чадварлаг байх, шаардлагатай үед ил гарч ирж олон нийтэд үнэнээ хэлдэг, мэдээллээ олон нийтэд сайн өгдөг ийм зоримог ажиллагаа нэг жаахан дутагдаад байгаа тал харагдаад байгаа юм. Энийгээ та бүхэн засаад ажиллах шаардлагатай гэж бодогдож байна. 


Эцсийн дүндээ энд миний хэлэх гэсэн хамгийн гол юм бол дахиад Монголбанкинд Монгол төрийн хуулийг зөрчсөн хэн нэгэн этгээд дур зоргоороо авирласан, улсын мөнгийг зувчуулсан, танил тал харсан, бизнесийн сүлжээ үүсгэсэн, далдуур баахан мөнгө өгч хүүгүй зээл өгчихөөд сүүлд нь ажлаа өгсөнийхөө дараа тэр компанийнхаа гадаад хувьцааг худалдаад явдаг ийм цадиггүй явдал гаргаж болохгүй шүү гэдгийг би хэлье гэж бодож байна. 


Д.Лүндээжанцан: - Одоо үг хэлж дууслаа. Байнгын хорооны санал, дүгнэлттэй холбогдуулаад. За одоо тогтоолын төслийг хэлэлцэх эсэх асуудлаар санал хураана. Гишүүд. Дараа нь сүүлд нь тэглээ ингэлээ гэж яриа гарав. Бүх хүмүүс картдаа эзэн болно шүү. 


Байнгын хорооны саналаар төрөөс мөнгөний бодлогын талаар 2008 онд баримтлах үндсэн чиглэл батлах тухай УИХ-ын тогтоолын төслийг хэлэлцье гэсэн саналын томъёоллоор санал хураалт явуулъя. Хэлэлцье. 


Санал хураалтад 51 гишүүн оролцож, зөвшөөрсөн 47, татгалзсан 4, 92.2 хувийн саналаар хэлэлцэх нь зүйтэй гэж үзлээ. Тогтоолын төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүллээ. 


Өнөөдрийн нэгдсэн хуралдаанаар хэлэлцэх асуудал дууслаа. 


Зарлал. 15.00 цагаас мэдээлэлтэй. Засгийн газрын мэдээлэлтэй. Нийгмийн хамгааллын салбарын арга хэмжээнүүд байгаа. Хоёрт нь, зарлал байна. Эрхэм гишүүдээ одоо төсөв, Эдийн засаг, нийгмийн бодлого, соёл, шинжлэх ухааны болон Аюулгүй байдал, гадаад бодлогын байнгын хороод хуралдаж Монгол Улс Олон улсын хөгжлийн ассоциаци хооронд байгуулах тогтвортой амьжиргаа 2 төслийн санхүүжилтийн гэрээ болон Европын хамтын ажиллагааны нийгэмлэгийн итгэлцлийн сангийн гэрээний төсөл, зөвшилцөх асуудлыг хэлэлцэнэ. Мөн Төсвийн байнгын хороо хуралдаж Монгол Улсын эдийн засаг, нийгмийг 2007 онд хөгжүүлэх үндсэн чиглэл батлах тухай Их Хурлын тогтоолын төслийг хэлэлцэнэ. Одоо ингээд шууд Байнгын хорооныхоо хурлуудад оръё. (10:50-12:00 Ц.Алтан-Од)

Өглөөний нэгдсэн хуралдаан
12.00 цагт завсарлаж, үдээс хойшхи хуралдаан 15.20 цагт эхлэв.
Гурав.Нийгмийн хамгааллын талаар авч хэрэгжүүлсэн арга
 хэмжээ, цаашид анхаарах асуудлын талаар Монгол Улсын

 Ерөнхий сайдын мэдээлэл 

Д.Лүндээжанцан: Их Хурлын гишүүдийн өдрийн амгаланг айлтгая.  Өнөөдрийн Засгийн газрын мэдээллийн цагаар Нийгмийн хамгааллын талаар авч хэрэгжүүлсэн арга хэмжээ, цаашид анхаарах асуудлын талаар гэсэн сэдвээр Монгол Улсын Ерөнхий сайд  Миеэгомбын Энхболд мэдээлэл хийнэ.  Та бүхнийг  мэдэж байгаа Чуулганы хуралдааны дэгийн тухай хуулийн  48.1-д хууль тогтоомж, Засгийн газрын үйл ажиллагааны хөтөлбөр, тухайн жилийн төсөв, Үндсэн чиглэлийн хэрэгжилт, улс орны эдийн засаг, нийгэм, санхүүгийн төлөв байдал болон олон нийтийн анхаарал татсан тулгамдсан бусад асуудлаар Их Хурал дахь цөөнхийн гишүүдээс  амаар тавьсан асуултад Ерөнхий сайд сар бүрийн нэг дэх болон  гурав дахь долоо хоногийн баасан гаригийн нэгдсэн хуралдаан дээр мэдээлэл хийж гишүүдийн асуултанд хариулна. 

Нэгдсэн хуралдаан дээр Ерөнхий сайд  25 минутад багтаан мэдээлэл хийнэ. Ерөнхий сайдын мэдээлэлтэй холбогдуулан цөөнхийн төлөөлөл мөн үг хэлнэ. Мөн энэ хугацаанд үг хэлнэ.  Энэ дэгийн асуулт хариулт, үг хэлэх үйл ажиллагааг 1 цаг ЗО минутад багтаан зохион байгуулна.  5 минутад багтаан ээлжлэн асуулт асууж, үг хэлж болно гэж тус тус заасан. Ингээд Ерөнхий сайд Энхболдыг индэрт уръя.

М.Энхболд: Улсын Их Хурлын дарга, эрхэм гишүүд ээ,

 Засгийн газар энэ удаагийн ээлжит мэдээллээ нийгмийн хамгааллын талаар авч хэрэгжүүлсэн арга хэмжээ, цаашид анхаарах асуудлын талаар бэлтгэж Та бүхний сонорт хүргэж байна. Нийгмийн хамгааллын асуудал нь хүний эрхийн хэрэгжилтийн нэн чухал орчин, эдийн засаг, нийгмийн ашиг сонирхлын огтолцол болж, олон нийтийн ялангуяа, нийгмийн эмзэг бүлгийн эрх ашигтай нягт холбогдож байдгаараа олон талтай, зохистой шийдэл шаардаж байдаг билээ. Нийгмийн хамгаалал нь нийгмийн даатгал, нийгмийн халамж, хөдөлмөр эрхлэлтийн үйлчилгээ гэсэн гурван дэд салбартай бөгөөд эдгээр нь тус бүрдээ нийгмийн тодорхой хэсэгт чиглэсэн, өөрийн гэсэн өвөрмөц шинжтэй үйлчилгээ үзүүлж байна.  

УИХ-аас батлан гаргасан нийгмийн хамгааллын талаарх хууль тогтоомж, тэдгээрийг хэрэгжүүлэх талаар үе үеийн Засгийн газруудаас гаргасан хүчин чармайлтын үр дүнд нийгмийн хамгааллын салбарын материаллаг бааз, хүн хүчний болон санхүүгийн нөөц сайжирч, үйлчилгээний чанар, хүртээмж нь дээшилж байгаа билээ. Нийгмийн хамгаалал, хөдөлмөрийн Сайдын төсвийн багц 2005 онд 183.3 тэрбум төгрөг, 2006 онд 256.5 тэрбум төгрөг байсан бол 2007 онд 355.4 тэрбум төгрөг болж  зөвхөн сүүлийн гурван жилд 1.9 дахин өссөн байна.

 Засгийн газар хүн амын нийгмийн хамгааллын хүрсэн түвшинг хадгалахын зэрэгцээ энэ чиглэлээр өөрийн үйл ажиллагааны хөтөлбөрт тусгагдсан тодорхой зорилтуудыг бүрэн хэрэгжүүлэхийг хичээн ажиллаж байна.  Эдийн засгийн өсөлтийн үр дүнг хүн ам, гэр бүл, айл өрхийн хөгжилд чиглүүлж нийт иргэдийнхээ амьжиргааг дэмжиж байгаа нь манай Засгийн газрын нийгмийн хамгааллын бодлогын ялгарах онцлог юм. “Хүүхдийн мөнгө” хөтөлбөрийг өргөжүүлж Монгол Улсыг хөгжүүлэх сангаас 0-18 нас хүртэлх хүүхэд бүрт олгох, жирэмсэн болон нярай хөхүүл хүүхэдтэй, ядуу, нэн ядуу эхчүүдэд олгодог тэтгэмж, алдарт эхийн одонтой ахмад настан эхэд олгох нэг удаагийн мөнгөн тусламж, шинэ гэр бүлийн хөтөлбөр зэрэгт энэ оны эхний 9 сарын байдлаар 104.2 тэрбум төгрөгийг зарцуулаад байна.

Эх хүүхэд, гэр бүлд чиглэсэн дэмжлэг туслалцааг нийтлэг хэлбэрээр үзүүлэхийн зэрэгцээ хүн амын орлого багатай хэсэг, ахмад настан болон хөгжлийн бэрхшээлтэй иргэд зэрэг нийгмийн эмзэг хэсэгт зориулсан халамжийн үйлчилгээг нийгмийн халамжийн шинэчилсэн багц хуулийн дагуу Нийгмийн халамжийн тэтгэврийн хэмжээг  2006 оны 7 дугаар сарын 1-нээс 27 хувиар нэмэгдүүлж  26500 төгрөгт хүргэн, нэн ядуу амьдралтай, эмнэлгийн байнгын хяналтанд байдаг ахмад настан, хөгжлийн бэрхшээлтэй иргэнийг асарч байгаа иргэнд нөхцөлт мөнгөн тэтгэмж олгож байна.

Олон нийтийн оролцоонд түшиглэсэн халамжийн үйлчилгээ нь нийгмийн халамжийн шинэчлэлийн гол цөм эмзэг хэсгийг хөгжүүлэх бие даалгахад чиглэсэн үйлчилгээний үндсэн хэлбэр юм.

Ахмад настны орлогыг нэмэгдүүлэх, амьжиргааны чадавхийг сайжруулах, орлогын эрсдлээс хамгаалах талаар тодорхой арга хэмжээг авч ажиллаж байна. Тухайлбал Монгол Улсын болон  Хөдөлмөрийн баатар Хөдөлмөрийн баатар, ардын цолтон, дайнд оролцсон ахмад дайчид, гавьяа цолтой ахмадад олгодог мөнгөн тусламжийг нэмэгдүүлж, улсын ударник, хувьсгалт тэмцлийн ахмад зүтгэлтэн, төрийн соёрхолтой ахмад настнуудыг  шинээр хамрууллаа.


Хөгжлийн бэрхшээлтэй иргэдэд түлээ нүүрс худалдан авахад нь үзүүлэх дэмжлэг, протез, ортопед, тэргэнцэр зэрэг тусгай хэрэгслийн үнэ, рашаан сувилал, телефон утасны зардал болон хүүхдийн цэцэрлэгийн хоолны үнийн хөнгөлөлт, хөгжлийн бэрхшээлтэй суралцагчийн хөдөө орон нутгаас нийслэлд ирэх унааны зардлын хөнгөлөлт зэргийг олгож байна.

Монгол Улсын нийгмийн хамгааллын тогтолцооны нэг чухал бүрэлдэхүүн хэсэг нийгмийн даатгалаар дамжин хэрэгжиж байна. Нийгмийн даатгалын үйлчилгээний цар хүрээ жилээс жилд өргөжин тэлж 2007 онд  нийгмийн даатгалын 5 төрлийн санд нийтдээ 192.5 тэрбум төгрөг төвлөрүүлж, тэтгэвэр, тэтгэмж, төлбөрийн зардалд нийтдээ  247 тэрбум төгрөгийг зарцуулахаар төлөвлөсөн билээ.

Олон жил яригдсан тэтгэврийн зөрүүг  арилгах арга хэмжээг хоёр үе шаттай хийж хэрэгжүүллээ. Хөдөлмөрийн хөлсний доод хэмжээг 90.0 мянган төгрөгт  хүргэж, шинэчлэн тогтоохоор шийдвэрлэсэн билээ. 

Үүнтэй холбогдуулан Засгийн газар Нийгмийн даатгалын сангаас олгох бүрэн тэтгэврийн доод хэмжээ 67500 төгрөг,  хувь тэнцүүлсэн тэтгэврийн доод хэмжээ 45000 төгрөгөөр шинэчлэн тогтоогоод байна.

Мөн УИХ-аас баталсан Нийгмийн даатгалын хуулиудыг хэрэглэх журмын тухай хуульд нэмэлт өөрчлөлт оруулах тухай хуулийн дагуу хөдөө аж ахуйн нэгдлийн гишүүдийн тэтгэвэрийн хэмжээг нэмэгдүүлэх арга хэмжээг хэрэгжүүлж 4.6 мянган хүний хөдөө аж ахуйн нэгдлийн гишүүний  хувь тэнцүүлсэн тэтгэврийг бүрэн тэтгэвэрт шилжүүлэх арга хэмжээ авлаа. 

Нийгмийн хамгааллын үйлчилгээгээр дамжуулан иргэдийнхээ орлогыг нэмэгдүүлж, амьжиргааг дэмжихийн зэрэгцээ хөдөлмөр эрхлэгчид, ялангуяа төрийн албан хаагчдын цалин хөлсийг нэмэгдүүлэх талаар дорвитой арга хэмжээ авлаа. Төрийн албан хаагчдын цалингийн хэмжээг энэ оны  10 дугаар сарын 1-нээс нэмэгдүүлэх арга хэмжээ авч, ингэснээрээ дундаж цалин  250 мянган төгрөгт хүрэх бололцоотой боллоо. Үүний хамт тэдний ангилал, зэрэглэл, цалингийн сүлжээ жишгийг шинэчлэн тогтоосон байгаа. 

2006 оноос  төсвийн байгууллагын зарим ажил үйлчилгээг гэрээгээр гүйцэтгэж буй ажилчдын  их дээд сургуульд элсэн орсон нэг хүүхдийн сургалтын зардлыг төрөөс даах болж, үүнд 4.6 тэрбум төгрөгийг зарцуулаад байна. Өнгөрсөн онд даатгуулагчдын шимтгэл төлөх хөлс дундчаар  10 орчим хувиар нэмэгдсэнээс үзвэл дээр дурдсан  арга хэмжээ хувийн хэвшилд ажиллагсдын цалин хөлсний өсөлтөд зохих ёсоор нөлөөлсөн байна.

Улсын төсвийн тодотголд  хөрөнгийн эх үүсвэрийг тусгуулснаар нийгмийн халамжийн тэтгэврийг ЗО хувиар нэмэгдүүлж,  34500 төгрөгт хүргэхээр боллоо.

Шинэ гэр бүлийн мөнгөнд нэмж шаардагдах болон  төрөлт нэмэгдэж байгаагаас шалтгаалсан нэмэлт зардлуудыг улсын төсвийн тодотголоор шийдвэрлүүлсэн. Мөн Засгийн газрын  2003 оны  233 дугаар тогтоолоор төсвийн байгууллагын зарим ажил үйлчилгээг гэрээгээр гүйцэтгэгчтэй төрийн  үйлчилгээний албан хаагчдын хамруулан зохион байгуулсан. Энэхүү  14 мянга орчим гэрээт ажилчдын цалинг төрийн үйлчилгээний албан хаагчдын доод цалингийн түвшинд хүргэн, төрийн албан хаагчдын нийт цалингийн санд хамруулан тооцож байна.

Нийгмийн хамгааллын асуудал нь манай Засгийн газрын үйл ажиллагааны тэргүүлэх чиглэл байсаар ирсэн, цаашид ч байх болно. Энэ салбарын тулгамдсан асуудлыг шийдвэрлэх, хүн амд үзүүлэх үйлчилгээний далайц үр өгөөжийг нэмэгдүүлэх үүднээс дараахь арга хэмжээнд анхаарал төвлөрүүлж ажиллах болно. 

Нэгд, нийгмийн хамгааллын шинэчлэлийн хүрээнд нийгмийн халамжийн багц хуулийг шинэчлэн батлаж мөрдүүлснээс хойш нэг жил болж байна. Гэвч нийгмийн халамжаас үзүүлж байсан зарим төрлийн дэмжлэг туслалцаа өмнөх хүрсэн түвшингээсээ буурсан, тэдгээрийг нөхөх болон орлох  үйлчилгээ хангалттай бус байгаа байдал, иргэдээс тавьж буй санал хүсэлтийг анхааран үзэж, нийгмийн халамжийн тэтгэвэр болон үйлчилгээнд хамруулах шалгуур үзүүлэлтүүд, нөхцөлт мөнгөн тэтгэмж, олон нийтийн оролцоонд түшиглэсэн халамжийн үйлчилгээний нэр төрлийг хянан үзэж, нийгмийн халамжийн багц хуульд нэмэлт өөрчлөлт оруулах хуулийн төслийг санаачлан боловсруулж, Улсын Их Хуралд өргөн бариад байгаа.

Хоёрт, Нийгмийн даатгалын багц хуулинд 1994 оноос хойш нийтдээ 20 гаруй удаа нэмэлт, өөрчлөлт орсон боловч нийгмийн даатгалын хамрах хүрээг өргөтгөх, үйлчилгээний нэр төрлийг олшруулах, даатгалын шинэ төрөл, хэлбэр нэвтрүүлэх, тэтгэврийн даатгалын сангийн  бие даасан байдлыг сайжруулах, тэтгэвэр тогтоолгох нас, хөнгөлөлттэй нөхцөлөөр тэтгэвэр тогтоох болзол журмыг оновчтой тогтоох зэрэг олон асуудал өнөөдрийг хүртэл зохистойгоор шийдэгдэж чадаагүй байна.

Нийгмийн даатгалын хуримтлалыг эдийн засгийн идэвхтэй хөгжлийн бодлоготой уялдуулах,   тэтгэврийн даатгалын хамрах хүрээг нэмэгдүүлэх, нийгмийн даатгалын шимтгэлийн хэмжээг бууруулах зэрэг нийгмийн  хөгжлийн  хэрэгцээ, шаардлагыг харгалзан  нийгмийн даатгалын тухай болон  холбогдох хуулиудад нэмэлт өөрчлөлт оруулах хуулийн төслийг боловсруулан Засгийн газрын хуралдаанаар хэлэлцүүлэн УИХ-д өргөн бариад байна.


Нийгмийн даатгалын тогтолцоо, төрөл хэлбэр, шимтгэл, тэтгэврийн насыг зохицуулсан гол харилцааны шинэчлэлийн үр нөлөө нь эдийн засаг, нийгмийн амьдралд эерэг болон сөрөг нөлөөллийг давхар агуулах тул улс төрийн  шийдэлд хүрэх  зэрэг хүчин зүйлсээс ихээхэн хамаарна гэж үзэж байна.


Манай улсын эдийн засгийн шилжилтийн үе дуусч, хөгжлийн үе эхэлж байгаатай холбоотойгоор хуримтлалыг нэмэгдүүлж, өсөлтийг дэмжих зорилгоор ажил олгогчийн нийгмийн даатгалд төлөх шимтгэлийн хувь хэмжээг бууруулж, ачааллыг багасгах зорилгоор хуулийн төсөлд ажил олгогчийн тэтгэврийн даатгалд төлж байгаа шимтгэлийн нийт  хэмжээ 13.5 хувь байгааг 7.5 хувь хүртэл бууруулж, үйлдвэрлэлийн осол, мэргэжлээс шалтгаалсан, өвчний даатгалийн шимтгэлийн хэмжээ хөдөлмөрийн хэвийн нөхцөлд 1 хувь, хэвийн бус нөхцөлд 2-3 хувь байгааг хэвийн нөхцөлд 2 хувь, хэвийн бус нөхцөлд 3 хувиар тогтоох, ингэснээр ажил олгогчийн төлөх нийгмийн даатгалын шимтгэлийн хэмжээ нийт дүнгээрээ 19 хувь байгааг 14 ба 15 хувь болгож  бууруулах, даатгуулагчийн төлөх  шимтгэлийн хэмжээг хэвээр үлдээхээр төлөвлөж байна.

Түүнчлэн үйлдвэрлэлийн осол, мэргэжлээс шалтгаалсан өвчний даатгалд 3 хувиар төлөх шимтгэлийн ажил олгогчийн жагсаалтыг ажил мэргэжлийн болгож өөрчлөхөөр тусгасан.Мөн сайн дураар даатгуулагчийн үйлдвэрлэлийн осол, мэргэжлээс шалтгаалсан өвчний даатгалд төлөх шимтгэлийн хувь хэмжээг 2 хувь болгон өөрчлөхөөр, түүнчлэн иргэний гэрээгээр ажиллаж буй даатгуулагч гэрээт ажлын хөлснөөсөө зөвхөн даатгуулагчийн төлөх  хувь хэмжээгээр шимтгэл төлөхөөр тусгасан болно. 

 
 Гуравт, Төрийн албан хаагчийн цалин хөлсийг одоогийн хүрсэн түвшингээс бууруулахгүй өсгөх байдлаар зохицуулалт хийж, ур чадвар, ажлын үр дүнгийн гүйцэтгэлтэй нь холбон урамшуулал олгох, цалингийн сүлжээ, доод жишгийг шинэчлэн өөрчлөх, түүнчлэн үндсэн цалинтай нь уялдсан тэдгээрийн хоорондын харьцааг оновчтой тогтоож, төрийн албан хаагчдын цалин хөлсний талаар баримтлах бодлогын баримт бичгийг боловсруулах ажлууд хийгдэж дуусаад байна. Энэ асуудлаас үүдэн  төрийн албан хаагчдын цалин хангамжтай холбогдсон нэмэлт асуудлуудыг цаашид Улсын Их Хурлаар шийдвэрлүүлэх,  2008 оны төсөвт тусгахаар төлөвлөн тооцож байна. 

Нийгмийн хамгааллын хүрээнд эдгээр асуудлыг судлан шийдвэрлэхэд УИХ-ын гишүүд Та бүхэн бүхний зүгээс анхааралтай хандаж,  дэмжлэг үзүүлж ажиллана гэдэгт  найдаж байна. Та бүхэнд урьдчилан энэ салбарт зохион байгуулагдаж байгаа ажлын талаар  мэдээлэл, тоо баримтыг тараасан учир мэдээллээ үүгээр өндөрлөе. Анхаарал тавьсан явдалд баярлалаа. 


Д.Лүндээжанцан: Ерөнхий сайдад баярлалаа. Одоо Ерөнхий сайдын мэдээлэлтэй холбогдуулан цөөнхийг төлөөлөн Улсын Их Хурлын гишүүн Ламбаа үг хэлнэ. Ламбаа гишүүнийг индэрт урьж байна.

С.Ламбаа:  УИХ-ын дарга, эрхэм гишүүд ээ, Нийгмийн хамгааллын талаар авч хэрэгжүүлсэн  арга хэмжээ, цаашид анхаарах асуудлын талаар Монгол Улсын Ерөнхий сайд М.Энхболдын хийсэн мэдээлэлтэй холбогдуулан УИХ дахь Ардчилсан намын байр суурийг илэрхийлж дараах мэдээллийг та бүхэнд танилцуулж байна.

Нэг. “Хүүхдийн мөнгө” хөтөлбөрийн талаар. Ардчилсан нам 2004 оны УИХ-ын сонгуулийн хөтөлбөртөө нийгмийн баялагыг хүүхдээр дамжуулан хуваарилаж, өрх гэрийн амьжиргааг дэмжих зорилгоор “Хүүхдийн мөнгө” хөтөлбөрийн хүрээнд хүүхэд бүрт сард 10 000 төгрөг олгох зорилт дэвшүүлсэн билээ. Энэхүү амлалтаа биелүүлэхийн тулд  Ц.Элбэгдоржийн тэргүүлсэн хамтарсан засгийн газрын мөрийн хөтөлбөрт тусгаж, “Нийгмийн хамгааллын багц хуульд өөрчлөлт оруулсанаар  2005 оны нэгдүгээр сараас эхлэн үе шаттайгаар хэрэгжүүлж эхэлсэн юм. 

Өнгөрсөн хугацаанд УИХ холбогдох хуулиудад гурван удаа өөрчлөлт оруулсанаар монголын 0-18 насны нэг сая дөчин зургаан мянган хүүхэд төсвийн хөрөнгөөс сард 3000 төгрөг буюу жилд 36 тэрбум төгрөг, Монгол Улсыг хөгжүүлэх сангийн хөрөнгөөс улиралд 25000 төгрөг буюу жилд 104 тэрбум төгрөг хүртэх боломжийг УИХ олгож чадсан. Үүнд УИХ-ын гишүүн Н.Батбаяр тэргүүтэй эрхэм гишүүдийн санаачлан боловсруулж УИХ-аар батлуулсан “ Зарим ашигт малтмалд үнийн өсөлтийн албан татвар ногдуулах тухай” хууль чухал үүрэг гүйцэтгэсэн гэдгийг онцлон тэмдэглэх хэрэгтэй. Үнэндээ энэ хуулийг батлаж  Монгол Улсын хөгжлийн санг байгуулан нэг хүүхдэд сард 11833 төгрөг, жилд 136000 төгрөг олгох хөрөнгийн эх үүсвэрийг бий  болгоход Ерөнхий сайд М.Энхболдын хуруу ч хөдлөөгүй гэдгийг бид мэднэ. Гэтэл дээрхи хуулийг санаачилхад  эсэргүүцэж байсан Үндэсний эв нэгдлийн засгийн газрын тэргүүн энэ засгийн газар  хүүхэд бүрт жилд 100 000 төгрөг олгож байгаа мэтээр ярьж, тэрч бүү хэл “Хүүхдийн хөгжлийн мөнгө” хэмээх хуульд заагаагүй нэр томьёо гарган улиралд олгох 25000 төгрөгийн тэтгэлэгт зориулан час улаан дэвтэрийг 150 гаруй сая төгрөгөөр хэвлүүлж  иргэдийг нэг хэсэгтээ бухимдуулаад авсан нь  туйлын хариуцлагагүй үйлдэл гэж Ардчилсан намын зөвлөл үзэж байна. 

Улирлаар олгох хүүхдийн 25000 төгрөгийг хүүхдийн мөнгөний хуучин дэвтэрт хамтатган бичиж хэл ам хэрүүл шуугиангүй олгоод эхэлчихсэн байхад “Үндэсний эв нэгдлийн засгийн газар” гэсэн сүртэй хаяг бүхий улаан дэвтэрийг дахин  хэвлүүлж татвар төлөгчдийн мөнгийг үр ашиггүй зарцуулах шаардлага огт байгаагүй  юм. Хүүхдийн мөнгийг Ардчилсан нам  амлаж, хүүхэд гэр бүлд олгох тэтгэмж, тусламжийн хэмжээг зөвхөн УИХ батлана гэсэн хуулийн заалтын дагуу УИХ хөрөнгө мөнгийг нь батлаж, Засгийн газар батлагдсан мөнгийг хүүхэд бүрт хүргэх ажлыг зохион байгуулж байгаа гэдгийг монголын ард түмэн хэнээр ч хэлүүлэлтгүй ойлгож  байгаа. Ийм байхад улс төрийн ашиг хонжоо хайж  150 сая төгрөгөөр улаан дэвтэр хэвлүүлж байхаар  энэ мөнгөөр хөдөөгийн арван сургууль, эмнэлэгийг засчихсан бол хүүхэд багачуудад маань буян болох байсан юм. 

УИХ хүүхдийн мөнгө олгох хөрөнгийн эх үүсвэрийг гаргаж чадсанаар ядуу,  орлогогүй хэсэгт  хүүхдийнхээ ном, дэвтэр, хувцас хунарыг сэлбэх, чадуу, бага боловч орлоготой хэсэгт нь хүүхдийнхээ ирээдүйд хөрөнгө хуримтлуулах боломжийг бүрдүүлж байна. Үүнд иргэд сэтгэл хангалуун байна. Засгийн газар  нийгмийн хамгааллын  талаар авч хэрэгжүүлсэн арга хэмжээний талаар хийж байгаа мэдээлэлдээ зөвхөн хичнээн төгрөг хүүхдэд  тараасан тухайгаа тайлагнасан байгаа нь учир дутагдалтай байна. Хуулийг хэрэгжүүлж байгаа гүйцэтгэх засаглалын хувьд хүүхдийн мөнгө хөтөлбөрийн хэрэгжилтийг УИХ-д мэдээлэхдээ  хүүхдийн мөнгөний зарцуулалтын төлөв хандлага,  хүүхдийн нэр дээр бий болж байгаа хуримтлалын хэмжээ, гэр орондоо очсон хүүхдийн тооны өсөлт, бууралт, хүүхэд сургуульд болон вакцинжуулалтад хамрагдсан байдлын талаар  судлагаа хийж энэхүү мэдээлэлдээ оруулж ирэх ёстой байсан юм. 

Харамсалтай нь мэдээллээс тийм зүйлийг олж харах боломж байсангүй. Хууль хэрэгжих явцад гарсан өөрчлөлт, үр дүнг тодорхой мэдээлж байх нь цаашид  төрийн нийгмийн бодлогын зорилтыг хангахад чухал ач холбогдолтой гэдгийг тэмдэглэн хэлэхийг хүсч байна. Үүнд дүгнэлт хийж Нийгмийн хамгаалал, хөдөлмөрийн яам, Боловсрол, Соёл, Шинжлэх, Ухааны яам, Эрүүл мэндийн яам хамтран  энэ талаар ойрын хугацаанд судлагаа хийж УИХ-ын НББСШУ-ны байнгын хороонд танилцуулах нь зүйтэй гэж үзэж байна. 

Хоёр. Гэр бүл, шинээр төрсөн хүүхдийг дэмжих бодлогын талаар
МАХН-ын 2004 оны УИХ-ын сонгуулийн мөрийн хөтөлбөрт  шинээр төрсөн хүүхдэд жилд 100.000 төгрөг, шинэ гэр бүлд нэг удаа 500.000 төгрөг олгох зорилтыг Засгийн газрын мөрийн хөтөлбөрт тусган УИХ-аас 2006 оны 6 дугаар сарын 2-ны өдөр “Тэтгэмж, мөнгөн тусламжийн хэмжээг тогтоох тухай” 47 дугаар тогтоолыг баталж хэрэгжүүлсэн юм. Шинээр төрсөн хүүхдэд мөнгө олгох асуудал ямар нэг будлиангүй хэрэгжиж байна. Харин шинэ гэр бүлд олгох мөнгө гэр бүлийн бүртгэл, баталгаажуулалтын баримт бичгээс болж эхнээсээ ихээхэн будилж, хуульд дахин өөрчлөлт оруулж, УИХ-аас төлөвлөгдөөгүй их хэмжээний хөрөнгийг төсвийн тодотголоор шийдвэрлэж өгсөнөөр асуудал намжиж байх шиг байна. Гэхдээ л хөдөө орон нутагт мөнгөө авч чадаагүй гэсэн хүмүүс мэр сэр байсаар байна. 

УИХ-ын гишүүд хууль батлахдаа тухайн жилд шинээр гэр бүл болж бүртгүүлсэн  хүнд олгохоор тогтож, олон жилийн дундчаар эхний жилд 13,5 мянган шинэ гэр бүлд олгох мөнгийг төсөвт суулган  УИХ-аас баталж өгсөн хэдий ч энэ засгийн газрын тэргүүний буруу мэдээллээс болж гэрлээд хэдэн жил болсон, тэрч бүү хэл хоёр гурван хүүхэдтэй атлаа батлуулаагүй явсан бүх гэр бүл энэ мөнгийг авах болсоноор  2006 онд төсөвлөгдсөн мөнгө 13.1 тэр бумаар дутаж, УИХ 2007 оны төсвийн тодотголд хөрөнгийн эх үүсвэрийг баталсанаар хэл амнаас салж байна. 

Нэгэнт дээд шүүхийн тайлбар мөнгийг олгох талд  гарсан учраас УИХ энэ шийдвэрийг гаргасан юм. Үнэндээ ингэж шийдвэрлэсэн нь шударга бус байсан гэдгийг хэлэх хэрэгтэй. Яагаад гэвэл Монгол Улсын гэр бүлийн болон бусад хууль тогтоомжийг хүндэтгэн хуулийн дагуу гэр бүлээ бүртгүүлж, батлуулж байсан хүмүүс хохирч, харин хуулийг гууль болгож, хамтран амьдрагч маягаар явж байсан  хүмүүс хожсон учраас ингэж хэлж байгаа юм. 

Цаашдаа аливаа асуудлыг авч үзэхдээ иргэд хуулийг хэрхэн дээдэлж байна вэ гэдгийг  гол шалгуур болгох нь чухал гэдгийг энэ үйлдэл нотолж, бас сургамж болсон төдийгүй эцсийн эцэст гэр бүлийн талаар баримтлах  төрийн бодлого, хууль, тогтоомж амьдралд  хэрэгжиж чадаагүйн баталгаа боллоо. Харин хэл ам, хэрүүл шуугиантай хэрэгжүүлсэн энэхүү  хөтөлбөрийн үр дүнд  хамтран амьдрагч нар ямарч байсан бүртгэлд орж, гэр бүлийн тоо бүртгэл цэгцэрч байх шиг байна. Ер нь гэр бүлийн асуудалд засгийн газар нилээд хайхрамжгүй хандаж байгааг Гэр бүлийн хүчирхийлэлтэй тэмцэх төвөөс 2005 оны 1-р сараас хэрэгжиж эхэлсэн “Гэр бүлийн хүчирхийлэлтэй тэмцэх тухай хуулийн хэрэгжилтийн байдалд хийсэн 2 жилийн судлагаа харуулж байна.  Архидан согтуурлаас үүдэлтэй гэр бүлийн хүчирхийлэл газар авсаар байхад хуулийг хэрэгжүүлэх ажлыг эрчимжүүлэх, хууль хэрэгжүүлэх суурь нөхцлийг бүрдүүлэх  асуудалд засгийн газар туйлын санаачлагагүй ажиллаж байна. Ерөнхийдөө энэ хуулийг хэрэгжүүлэх ажлыг ганц нэг төрийн бус байгууллагын нуруун дээр үүрүүлж ирлээ. 

Энэ хуулийн дагуу гаргах хөтөлбөрийг Засгийн газар дөнгөж  9-р сарын 2-нд баталсан бол бусад 10 гаруй хуульд оруулах өөрчлөлт өнөөдрийг хүртэл ор сураггүй байна. Гэр бүлийн амьдрал хангалуун, гэр бүлийн гишүүдийн сэтгэл санаа амгалан тайван, гэр бүл тогтвортой байх нь улс орны аюулгүй байдлын баталгаа болох учраас Үндэсний Аюулгүй байдлын зөвлөл  энэ асуудлыг ойрын хугацаанд авч хэлэлцэх шаардлагатай гэж үзэж байна. 

Гурав. Зарим тэтгэмж, мөнгөн тусламж, цалин хөлсний  талаар 

2005 оны 12 дугаар сард батлагдсан нийгмийн халамжийн багц хуулийн дагуу жирэмсэн болон нярай, хөхүүл хүүхэдтэй эх, ахмад болон хөгжлийн бэрхшээлтэй иргэнийг асарч байгаа өрхийн нэг гишүүнд сард 20.000 төгрөгийн мөнгөн тусламж олгож байна. Түүнчлэн УИХ-ын гишүүн Б.Мөнхтуяагийн саналаар нэг, хоёрдугаар зэргийн алдарт эхийн одонтой   эхчүүдэд мөнгөн тусламж үзүүлэхээр болж жилд 50000-100000 төгрөгийн мөнгөн тусламж олгож байна. Иргэдийн санал, хүсэлтийг харгалзан үзэж гишүүдийн санаачлагаар зарим хуульд нэмэлт өөрчлөлт оруулж амьжиргааны баталгаажих доод түвшин, насны хязгаарлалт тавьсан заалтыг өөрчилсөнөөр дээрх мөнгөн тусламжад хамрагдагсадын тоо мэдэгдэхүйц өслөө. 

Түүнчлэн УИХ-ын гишүүн Т.Ганди, С.Ламбаа, Ц.Баярсайхан, Ц.Сүхбаатар нарын санаачилсан “Нөхөн олговорын доод хэмжээг шинэчлэн тогтоох тухай” УИХ-ын тогтоол, “Нийгмийн даатгалын тухай хуулиудыг хэрэглэх журмын тухай хуульд нэмэлт өөрчлөлт оруулах тухай хуулийн төслийг батлан гаргасанаар өндөр насны тэтгэвэр тогтоолгох нөхцөл болзлыг хангаагүй, тэтгэвэр нь түр зогсоогдсон иргэдийн авч байсан нөхөн олговор, 1980 оноос өмнө нэгдлийн гишүүн байсан  малчдын хувь тэнцүүлсэн тэтгэвэрийг бүрэн тэтгэвэрийн доод хэмжээнд шилжүүлсэнээр олон жил хохирсон иргэд 2006 оны 7-р сараас бүрэн тэтгэвэрийн доод хэмжээний мөнгийг хүртэх боломжтой болсон. 

Харамсалтай нь энэ арга хэмжээг хагас жил саатуулж хэрэгжүүлснийг зөвтгөх аргагүй юм. УИХ хөрөнгийн эх үүсвэрийг нарийвчлан тооцож төсвийн байгууллагад ажиллагсадын цалин хөлс нийгмийн даатгалын болон халамжийн сангаас олгох тэтгэвэр, тэтгэмжийн хэмжээ, хөдөлмөрийн хөлсний доод хэмжээг тасралтгүй нэмэгдүүлж байна. Харамсалтай нь цалин хөлс, тэтгэвэрийн хэмжээ нэмэгдэж байгаа хэдий ч өргөн хэрэглээний бараа, материалын үнэ хэт өсч байгаагаас бодит орлого төдийлөн нэмэгдэж чадахгүй байна. Хамгийн гол нь огт орлогогүй хүмүүс үнийн хөөрөгдлийн шуурганд нэрвэгдэж байна. 

Нөгөө талаар БСШУЯ, НХХЯ цалингийн сүлжээг өөрчлөхдөө сургуулийн нийгмийн ажилтан, байрын багш нарын цалинг бууруулж,  сум, баг, тосгонд ажиллаж байсан нийгмийн ажилтан, байрын багш нарт 6 сарын цалинтай тэнцэх хэмжээний тэтгэмжийг олгохгүй байхаар журамласан нь зүйд нийцэхгүй гэж үзэж байна. 20 жил багшийн ажил хийсэн хүн байрын багшаар нэг жил ажиллаад эргээд багшаа хийж байхад ажилласан жил нь тасарсан учраас дээрхи тэтгэмжийг 5 жилийн дараа авах ёстой гэж БСШУЯ хариу өгсөн тухай хөдөөгийн багш хүний гомдол ирж байна.  УИХ хөдөө ажиллах багш нарын тогтвор суурьшилыг сайжруулах бодлого барьж хуульд нэмэлт өөрчлөлт оруулж байхад багш нарынхаа эрх ашгийг хамгаалах ёстой яам ийм өрөөсгөл бодлого барьж байгааг огт ойлгохгүй байна. Асуудалд ингэж хандсанаар хот, хөдөөгийн сургуульд нийгмийн ажилтан, байрын багшаар ажиллах хүн олдохгүй болно. Засгийн газар үүнийг анхааралдаа авч яаралтай шийдвэрлэх хэрэгтэй.

Дөрөв. Нийгмийн даатгалын талаар
Монгол Улсын нийгмийн хамгааллын тогтолцооны нэг чухал бүрэлдэхүүн хэсэг нь нийгмийн даатгал гэдэгтэй бид санал нэг байна. Ерөнхий сайд мэдээлэлдээ даатгалын санд төвлөрүүлсэн шимтгэлийн хэмжээ,  улсын төсвөөс өгч буй татаас, даатгалын сангаас олгож буй тэтгэвэр, тэтгэмжийн хэмжээг  тоо баримтаар дэлгэрэнгүй ярьсан учраас миний бие нийгмийн даатгалын асуудлаар тулгамдаж байгаа зарим асуудлыг та бүхний сонорт хүргэж байна. Өнөөдрийн байдлаар тэтгэвэрийн даатгалд 280,4 мянга, тэтгэмжийн даатгалд 91.6 мянга, ҮОМШӨ-ний даатгалд 9 мянга, ажилгүйдлийн даатгалд 9.8 мянган хүн хамрагдаж, ЭМД-д давхардсан тоогоор 3.8 сая хүн хамрагдаж нийт 198.8 тэрбум төгрөг зарцуулсан байна. 

Гэвч  нийт хүн амын 49 хувь буюу хөдөлмөрийн насны 1.2 сая хүн байгаагаас 771 мянган хүн даатгалд хамрагдсанаас үзэхэд 470.0 мянган хүн нийгмийн даатгалд хамрагдаагүй байна гэсэн үг. Ялангуяа малчид, албан бус секторт ажиллагсад, ажилгүй иргэд бараг хамрагдахгүй байна. Иймээс нийт иргэд түүний дотор малчид, цэргийн албан хаагч, Монгол Улсад байнга ажиллаж амьдарч байгаа гадаадын иргэд, харьяалалгүй хүмүүсийг олон улсын гэрээнд өөрөөр заагаагүй бол нийгмийн даатгалд заавал хамруулах асуудлыг шийдвэрлэх шаардлагатай байна. Нөгөө талаар нийгмийн даатгалын хүрээг өргөтгөх замаар сангийн орлогын эх үүсвэрийг нэмэгдүүлж бие даасан байдлыг хангах нь чухал зорилт болж байна. Тэтгэвэрийн шинэчлэлийн хүрээнд нэрийн дансны тухай хуулийг 1999 онд баталж 1960 оны 1-р сарын 1-нээс хойш төрсөн хүмүүсийг үүнд хамруулж тэтгэвэрийн даатгалын шимтгэлийн нэрийн дансанд хуримтлагдсан шимтгэлээс нь тооцож, тэтгэвэрийг нь тогтоож олгохоор болсон юм. 

Гэвч нэрийн дансанд хуримтлагдсан хөрөнгийг гэр бүлийн гишүүдийн нэр дээр шилжүүлэх, тэтгэвэр тогтоолгох эрх үүсэхээс өмнө нас барсан тохиолдолд тухайн даатгуулагчийн дансан дахь мөнгийг өвлүүлэх буюу тодорхой хэсгийг олгох эсэх, тэтгэвэрээ тогтоологсон үед дансан дахь хуримтлалаа нэг удаа бүгдийг нь авч болох эсэх, тэтгэвэр тогтоологсон хэдий ч тэтгэвэр авах дундаж хугацаандаа хүрэлгүй нас барах үед дансны үлдэгдлийг хэрхэн зохицуулах, хэрэв тэтгэвэр авах дундаж хугацаа нь хэтэрвэл тэтгэвэр нь зогсоогдох, эсвэл даатгалын эрсдэлийн сангаас нөхөж олгох эсэх  асуудал тодорхой бус байна. Энэ хуулийн дагуу нэрийн дансанд хамрагдсан эмэгтэйчүүд 2010 оноос, эрэгтэйчүүд 2015 оноос тэтгэвэрээ тогтоолгоно. Ийм нөхцөлд засгийн газар дээрхи асуудлыг яаралтай боловсруулж шийдвэрлүүлэх хэрэгтэй байна.


Нийгмийн даатгалын тухай хуулийн 11 дүгээр зүйлийн 2 дахь хэсэгт сангийн хөрөнгийг өөр төрлийн санд шилжүүлэн зарцуулах, зориулалтын бус чиглэлээр ашиглах, байршуулахыг хориглоно гэж заасан  атал Засгийн газрын 2002 оны 272 дугаар тогтоолоор нийгмийн даатгалын сангийн хөрөнгийг төрийн санд байршуулах шийдвэр гаргасан нь нийгмийн даатгалын санд өр авлага үүсгэх нөхцлийг бүрдүүлсэн юм Тиймээс тэтгэвэрийн даатгалын сангаас 1995 оноос өмнөх тэтгэвэрийн эх үүсвэрийг засгийн газрын өмнөөс санхүүжүүлсэн 174.8 тэр бум төгрөгийг нийгмийн даатгалын санд буцаан байршуулах шаардлага гарч байна. Тэр ч бүү хэл хуулийн дагуу хоногийн 0.3 хувийн алдангийг тооцож төлөх ёстой гэдгийг ч мартаж болохгүй. 

Өнөөдрийн байдлаар нэрийн дансанд иргэдийн даатгалын шимтгэлээр 345 тэрбум төгрөг хуримтлагдсан атал чөлөөт үлдэгдэл өнөөдрийн байдлаар 123.8 тэрбум төгрөг байна. Засгийн газар өрөө барагдуулсан тохиолдолд нэрийн дансан дахь хуримтлал 298.6 тэрбум болох бөгөөд үнэндээ хуулийн дагуу Нийгмийн даатгалын байгууллагын үйл ажиллагааны зардалд зарцуулсан  46.4 тэрбум төгрөг сох дутаж байна.  Энэ нь засгийн газар дээрхи өрийн сүлжээг яаралтай шийдвэрлэж өгөхгүй  бол даатгалын байгууллагад дампуур ч мэдэх нөхцөл бүрдэж байна.

Нийгмийн даатгалын санг бие даалгах асуудлыг УИХ дахь Ардчилсан намын зөвлөл удаа дараа тавьж байгаа ч эрх баригчид өөрсдийн хийсэн буруутай бодлогыг залруулах сонирхол байхгүйгээс энэ асуудал царцанга байдалд байгаа бөгөөд  ҮЭНЗГ  2008 оны үндсэн чиглэл, улсын төсөвт ч ямар нэг асуудал тусгаагүй байна. Үүнд цаг алдах шаардлага байхгүй гэдгийг анхааралдаа авч 2008 оны төсөвт дээрхи асуудлыг шийдвэрлэх талаар доривтой алхам хийхийг УИХ-ын гишүүдэд уриалж байна. 


Тав. Бусад асуудлын талаар

1.Монгол Улсын их хурал 2006 онд татварын ачааллыг бууруулж, дарамтыг багасгах зорилгоор томоохон алхам хийсэн юм. Өнөөдөр энэ хүрээнд хүлээгдэж байгаа нэг асуудал нь ажил олгогчоос даатгалын шимтгэлд төлж байгаа 19 хувийг 10 хувь болгон бууруулах зорилт юм. Энэ талаар УИХ дахь Ардчилсан намын зөвлөл, МАХН-ын бүлэг харилцан зөвшилцсөн гэж ойлгож байсан юм. Гэтэл ҮЭНЗГ даатгалын хуульд нэмэлт,өөрчлөлт оруулах хуулийг УИХ-д өргөн барихдаа  5 хувиар бууруулж ажил олгогчоос даатгалын шимтгэлд төлөх хувийг 14 болгохоор оруулж ирсэнийг УИХ дахь Ардчилсан намын зөвлөл зөвшөөрөх боломжгүй байна. Иймээс парламентад суудалтай намууд харилцан ойлголцож  ажил олглгчоос даатгалын шимтгэлд төлж буй хувийг .

2.Ядуу, өнчин өрөөсөн хүүхдүүдийг цүнх, ном дэвтэр үзэг харандаагаар хангахад 2002 оноос жил бүр тэрбум гаруй төгрөгийг зарцуулж байна. Ядарсан зүдэрсэн хүнийг дэмжих төрийн бодлогыг дэмжиж байгаа хэдий ч үр ашиггүй, нийгмийн ялгаварлал бий болгосон аливаа асуудлыг өөгшүүлж боломгүй байна. Хоногийн насгүй  урагдсан цүнх, хатсан бал, цавуу мэтийг ядуу гэсэн тодотголтой хүүхэд багачуудад шахаж татвар төлөгчдийн мөнгөөр бизнес хийж хэн нэгэн ашиг хонжоо олох гэсэн оролдлогыг ч таслан зогсоох хэрэгтэй.

Ер нь хүүхдийг хүртэл ядуу зүдүүгээр нь ангилж ялгаварлахаа болимоор байна. Ядуучуудад зориулсан нэг загварын цүнх үүрсэн хүүхэд сургууль, анги хамт олны дунд ил тод байдаг учраас гадуурхагдах, сэтгэл санааны дарамтад орох, бяцхан хүүхдүүдийн үерхэл нөхөрлөлд сэв суулгах, улмаар хүүхдийг багаас нь ядуу сэтгэлгээнд хэвшүүлэх аюул нүүрлэж байна. 

Иймээс улсын төсөвт энэ зориулалтаар батлагдаж байгаа хөрөнгийг 2008 оноос эхлэн хүүхдийг формын хувцасаар хангахад зориулдаг болгон өөрчилж өрхийн амьжиргааны түвшинг харгалзан зохих журмын дагуу хүүхдэд хүргэх ажлыг зохион байгуулдаг болгоё. Судлагаанаас үзэхэд 2007-2008 оны хичээлийн жилийн байдлаар  94311 хүүхэд формын хувцас авч чадаагүй байна. Эдгээр хүүхдүүдэд өрх гэрээр нь дамжуулан формын хувцас олгосон тохиолдолд сургуулийн хүүхдийг формын хувцастай болгох хуулийн заалт хэрэгжихийн хамт бүх хүүхэд адилхан загвар хийцтэй формын хувцас өмсдөг болохоор хүүхэд гадуурхагдах, сэтгэл санааны дарамтад орох, бяцхан хүүхдүүдийн үерхэл нөхөрлөлд сэв суулгах, улмаар хүүхдийг багаас нь ядуу сэтгэлгээнд хэвшүүлэх аюулаас ангижрах таатай нөхцлийг бүрдүүлнэ гэж үзэж байна. Бас формын хувцас чадан ядан үйлдвэрлэдэг үндэсний компаниудаа төрийн бодлогоор дэмжиж, нэг хэсэг хүнийг ажилтай болгох боломж бүрдэнэ гэдгийг ч тооцох ёстой гэж бид үзэж байна. 

Эрхэм гишүүдээ, бид  нийгмийн хамгааллын талаар авч хэрэгжүүлсэн  арга хэмжээ, цаашид анхаарах асуудлын талаар товч мэдээллээ. Дэвшүүлсэн асуудалд эрхэм гишүүд, засгийн газрын гишүүд анхаарлаа хандуулна гэдэгт найдаж байна. Анхаарал тавьсанд баярлалаа.

Д.Идэвхтэн: Цөөнхийг төлөөлж  Ламбаа гишүүн үг хэллээ.  Чуулганы хуралдааны дэгийн тухай хуульд зааснаар асуулт хариулт, үг хэлэх үйл ажиллагаа 1 цаг ЗО минутанд багтаж хийгдэх ёстой. Өнөөдрийн чуулганы хуралдаан З цаг ЗО минутад эхэлсэн  5 цаг гэхэд энэ асуулт хариултын үйл ажиллагаа дууссан байх ёстой гэдгийг хуралдаанд оролцож байгаа хүмүүст анхааруулж байна. Одоо  асуулт асуух, үг хэлэх хүмүүсийн нэрсийг авч байна. Үүнд цөөнхийг төлөөлсөн хүмүүс асуулт асууж, үг хэлэх  хуулийн заалттай.  Асуулт асуух хүмүүсийн нэрсийг Гансүх гишүүнээр тасалбар болгож байна.  Гансүх гишүүнээс доош нэрээ өгсөн хүмүүс асуулт асуух эрх байхгүй ээ. Зандаахүүгийн Энхболд гишүүний нэрийг өгөөрэй.


З.Энхболд:  Би хоёр дэвтэр рүү гишүүдийн анхаарлыг хандуулах гэж байна. Манай  тойргийн  Тарагт сум гээд миний тойргийн аймгийн төвөө тойрсон сум байдаг. Тарагт сум бол аймгийн төвөөс  баруун тийшээ 30 км,  Тарагт сумын бусад баг нь болохоор аймгийн төвийнхөө нөгөө талд 30 ингээд  60 орчим км-ийн цаана байгаа. Сар болгон хүүхдийн мөнгөө авахын тулд аймгийн төвөөс очоод авчихаж болж байхад, сумын төв рүү очиж, халамжийн байцаагчаар гарын үсэг зуруулж байгаа юм. Хуучин нэг байсан бол одоо хоёр дэвтэртэй болсон. Тэр хүний хувьд халамжийн байцаагч нь байна, байхгүй,  60-70 км хоосон явалт үүсээд байгаа юм. 

Нэг удаа хүүхэд нь сургуульд явдаг, вакцинаа хийлгэсэн, гэртээ амьдардаг, бүх үзүүлэлтээ шалгуулаад тогтсон хүн яахаараа сар болгон банк орж мөнгө авахын хооронд халамжийн байцаагчаар гарын үсэг зуруулдаг юм бэ? энэ хүнд суртлаа болихгүй бол  одоо аймгийн төвийг тойрч байрладаг сумын хувьд бол үнэхээр  ямар ч утга учиргүй зардал гарч хүнд суртлын золиос болж байна л дээ. Тэгээд тэр хоёр дахь ямар ч хэрэггүй байсан. Сар болгон гарын үсэг зуруулдаг нь ч ямар ч утгагүй,  нэгэнт мөнгөний эрхээ  авчихсан юм бол аль ойрхон банкнаасаа  өөрөө ороод авах бүрэн ийм боломжийг бүрдүүлж болдоггүй юм уу?  хүнд суртлынхаа аппаратад яасан их хайртай юм бэ? энэ нийгмийн халамжийн байгууллагууд. Энэ бол бодит жишээ, үүнийг шийдэж өгөөсэй гэж манай сонгогчид, малчид хүсэлт тавьсныг дамжуулж байна.

Миний хувьд хүүхэд нь бүх нөхцөлөө хангаад мөнгөө авсан бол аймаг, сумаа ялгалгүй аль ойрхон байгаа банкнаасаа очоод  хадгаламжийнхаа дэвтэр, мөнгөө авчихдаг, тэр хоёр дэвтэр бол ямар ч хэрэггүй гэж ойлгож байгаа. Тэгээд ийм систем рүү шилжиж болох уу? үгүй юу?  Хэрвээ хүүхэд нь сургууль завсардсан тохиолдолд сургуулиас  халамжийн байцаагч бүртгэлийг нь авч харж сууж байгаад,  завсардсан хүүхдийг хасдаг барьдаг ийм механизм руу орж болдоггүй юм уу? хэрэглэгчдээ хүндрэлгүй, төрийн албанд бас чирэгдэл багатай ийм боловсронгуй механизм байсаар байтал  олон жил үргэлжилсэн нөгөө гарын үсэг зурдаг, дэвтэр бөглөдөг, өөрөөсөө хараат байлгадаг, тэр Тарагт сумын халамжийн байцаагч нөхөр бол энэ зунжингаа  /хугацаа дуусав/.


Д.Идэвхтэн: Энхболд гишүүний асуултанд хариулъя. Өнөөдрийн чуулганы хуралдаанд  Нийгмийн хамгаалал, хөдөлмөрийн яамны Төрийн нарийн бичгийн дарга Байгальмаа, Нийгмийн хамгаалал, хөдөлмөрийн яамны Хүн амын хөгжил, нийгмийн хамгааллын бодлого, зохицуулалтын газрын дарга Нацагдолгор, мөн яамны Бодлогын хэрэгжилт, санхүүгийн газрын ахлах мэргэжилтэн Ганцэцэг,  мөн яамны  харьяа Хөдөлмөр, халамж үйлчилгээний газрын хөдөлмөр халамж үйлчилгээний  газрын хөдөлмөр, халамж үйлчилгээний хэлтсийн ахлах мэргэжилтэн Одонхүү,  яамны  Хүн амын хөгжил, нийгмийн хамгааллын бодлого зохицуулалтын газрын орлогч дарга Отгонхундага, яамны Хөдөлмөрийн бодлого зохицуулалтын газрын мэргэжилтэн Мөнхзул,  Улсын нийгмийн даатгалын ерөнхий газрын бодлогын хэрэгжилт, санхүүгийн газрын ахлах мэргэжилтэн  Дашдондог нар оролцож байна. 


Засгийн газрын гишүүдээс Дэмбэрэл сайд, Энхсайхан сайд, Тэрбишдагва сайд, Отгонбаяр сайд нар бас чуулганы хуралдаанд оролцож байна. Саяны асуултанд шадар сайд Энхсайхан хариулна.


М.Энхсайхан:  Баярлалаа. Би нэгдүгээрт, улс төр хийж байгааг ойлгож байна. Гэхдээ улс төр хийхдээ худлаа яримааргүй байна гэж хэлмээр байна. Ялангуяа нийгмийн чиглэлээр авсан арга хэмжээний томоохон нь бол хүүхдийн мөнгө, санаачлагч нь бол Ардчилсан нам бишээ.  Санаачлагч нь бол эх орон, ардчилал эвсэл гэж байгууллага байсан юм. Хэрвээ мэдэж байгаа бол монголын бүх өрхөд  хүүхдийн мөнгө өгнөө гэдэг гарын үсэг зурсан, З хүний гарын үсэгтэй бичиг орсон байгаа. Оюун гишүүний, Эрдэнэбат гишүүний, Энхсайхан гишүүний. Үүний хоёр нь Үндэсний эв нэгдлийн Засгийн газарт ажиллаж байгаа. Оюун гишүүнийг би Ардчилсан намынх гэж мэдэхгүй юм байна.  Юманд нэгдүгээрт худлаа яримааргүй байна гэж хэлмээр байна.


Хоёрдугаарт, санаачилсан гэж маргалдахын оронд одоо өгч байгаа мөнгө чинь мөнгөний ханш, үнийн өсөлтөөр хүүхдэд оногдож байгаа мөнгө чинь  буурчихаад байна шүү гэдгийг та нар анхаармаар болсон байна.  2004 онд улсын төсвөөс сар болгон хүүхдэд З мянган төгрөг өгч байсан бол түүнээс чинь хойш мөнгөний ханшийн уналтыг бодох юм бол өнөөдөр сар болгон З600 төгрөг өгөх цаг нь болсон байна. 2006 онд улирал бүр хүүхдэд  25 мянган төгрөг өгдөг байсан бол одоо улирал бүр  27500 төгрөг өгөх шаардлага гарсан байна.  Үнэхээр санаачилсан гээд байгаа юм бол та нар энэ санаа зовоод  амьдралын асуудлыг ярих хэрэгтэй гэж хэлэх гээд байгаа юм. Эхлээд худал юман дээр улс төр хийдгээ больцгоо гэж хэлмээр байна.


Дээр нь яагаад хоёр дэвтрээр хийх шаардлага гарсан бэ гэхээр хүүхдийн мөнгө бол хоёр эх үүсвэрээс өгөгдөж байгаа. Нэг нь улсын төсвөөс, нөгөө дэх нь Монгол Улсын хөгжүүлэх сангаас  өгөгдөж байгаа юм. Тийм учраас энэ асуудал бас иргэддээ ойлгомжтой байх үүднээс тэр дэвтрийг нь хийсэн юм. Тэр нь час улаан байна уу? час цэнхэр байна уу? мэдэхгүй, тэр өнгө нь надад чухал биш. Угаасаа Засгийн газар дээр ингэж шийдэж асуудлыг шийдсэн.  Өөрсдийн чинь гаргасан шийдвэр тийм, Их Хурлын гаргасан шийдвэр тийм. Улирал болгон, Их Хурал тийм шийдвэр гаргасан, та нар түүнийгээ эргээд харах хэрэгтэй. Ер нь  ахин хэлэхэд, өнөөдөр 1 сая 46 мянган хүүхдийн чинь  60 хувь нь ядуу өрхөд амьдарч байгаа шүү. Хүн амын чинь тооцоогоор  31-36 хувь нь ядуу гээд байдаг, нийт хүүхдийн чинь  60 хувь нь ядуу өрхөд амьдарч байна. Гэтэл та бүгд бол бодит амьдрал, бодит ажил ярихын оронд энүүхэнд улс төр хийхийн хэрэггүй гэж хэлмээр байна. Энэ мөнгө өгөгдөгөөрөө өгөгдөж байгаа, хоёр дэвтэр өгөгдөх болно. Хүнд суртал гэдэг асуудлыг ярьж байна. Хүнд суртал гэдэг бол Чимид гуай нэг удаа хэлсэн байдаг юм. Төр бол нэхэх юмаа нэхдэг, шаардах юмаа шаарддаг. Ойлгомжтой байхыг  шаардахыг л хэлдэг юм. Хүнд суртал гэдэг бол хаана очоод юу шийдүүлэх вэ гэдэг нь мэдэгдээгүй газрыг хүнд суртал гэдэг юм. Энэ хүүхдийн мөнгө өгөх асуудал дээр хүнд сурталтаад байх юм байхгүй, шаардах юмаа шаардаад, өгөх юмаа өгч чадаж байгаа гэдгийг хэлмээр байна.


Асуулт тавьсан бол хариултыг нь сонсож сур.


Д.Идэвхтэн: Төр өөрийн хянадаг шалгадаг юм байж байх ёстой гэж байна. Бакей гишүүн асуултаа тавья.


А.Бакей: Баярлалаа. Ер нь бол хүүхдийн мөнгөний талаар сая бид  хөдөө орон нутгаар ажиллах явцдаа иргэдтэй уулзаж, санал солилцсон. Энэ талаар иргэд ер нь үнэхээр Ардчилсан намын саналаар энэ шийдэгдсэн.  Энд сэтгэл дүүрэн байна гэдгээ илэрхийлж байсан.  Тэгэхээр үүнийг одоо булаацалдаад  байх хэрэггүй, хамгийн гол нь хүүхдүүд авч байгаа нь хамгийн том ололт гэж бид үзэж байгаа юм гэдгийг хамгийн түрүүнд хэлмээр байна. 


Хөдөө орон нутагт ажиллах явцдаа иргэдийн зүгээс нийгмийн хамгааллын үйлчилгээтэй холбоотой нийтлэг гэмээр хэд хэдэн асуудалд иргэд санаа зовж асууж байсан. Үүнтэй холбоотой зарим асуудлыг тавья. 


Нэгдүгээрт, энэ олон жил ажилласан багш нарын нэмэгдэл, өөрөөр хэлбэл 5 жил тутам, хөдөөгийн сургуулиудад ажилласан багш нарт олгох нэмэгдэлд бол нэгдүгээрт хичээлийн эрхлэгч, сургалтын менежер ч гэж ярьдаг юм байна, мөн нийгмийн ажилтан,  дотуур байрны багш зэрэг албан тушаалтан хамрагдалгүй үлдсэн байна. Үүний зэрэгцээ хөдөөгийн хувийн хэвшлийн сургуулиудын багш нар бас хамрагдаагүй үлдсэн байна. Үүнийг бас ялгаварласан асуудал гарч байна гэж маш их шүүмжлэлтэй хандаж байсан. Тэгэхээр энэ асуудлыг яаж шийдэх гэж байна вэ гэдэг нэгдүгээр асуулт байна.


Хоёрдугаарт, малчдын зүгээс хоёр чиглэлээр  асуудал тавьж байна билээ. Нэгдүгээрт энэ тэтгэврийн хэмжээ маань их бага байна гэж байгаа. Яагаад вэ гэхээр тухайн үедээ нэгдэлд  хэдийгээр ажиллаж байгаад тэтгэвэрт гарсан ч гэсэн тухайн үеийн нэгдэл гэдэг бол хоршооллын өмч биш, үндсэндэ төрийн өмч байсан юм. Тэгээд төрийн өмчийн байгууллагад ажилласан ажилтантай адил бидний тэтгэврийг тогтоох ёстой байсан. Дээр нь хөдөлмөрийн нөхцөл маань бас хүнд байсан. Гэтэл маш их бага хэмжээгээр тэтгэвэр авч байна. Үүнийг уламжилж  асууж өгөөч гэдэг асуудал тавьдаг юм байна. 


Бас нэг чиглэлийн асуудал нь бол тэтгэвэрт гарах насыг маань нааш нь татах бололцоо байгаа юу гэсэн ийм хоёр чиглэлээр малчид  нийтлэг гэмээр асуулт тавьж байгаа. Энэ дээр ямар  арга хэмжээ авах вэ гэдэг хоёр дахь асуулт байна.


Гуравдугаарт,  одоогийн энэ төрийн ажилтны цалингийн сүлжээ гэдэг их хангалтгүй, шинжлэх ухааны үндэслэлийн хувьд ч гэсэн их буруу гэж шүүмжилж байна билээ. Тийм учраас энэ цалингийн сүлжээг үндсээр нь өөрчлөх талаар ямар арга хэмжээ авч байна вэ гэдэг асуудлыг бас сонирхож байна.


Дээр нь хөгжлийн бэрхшээлтэй иргэдэд одоогийн хууль тогтоомжийн дагуу үзүүлж байгаа /хугацаа дуусав/


Д.Идэвхтэн: Бакей гишүүний асуултанд хариулъя. Дэмбэрэл сайд хариулах уу? 


Д.Дэмбэрэл: Тэтгэврийн хэмжээг нэмэгдүүлэх арга хэмжээг дэс дараатай авч байгаа шүү дээ. Ялангуяа хувь тэнцүүлсэн тэтгэврийг бол сая Улсын Их Хурлаас хөдөлмөрийн хөлсний доод хэмжээг  90 мянгад хүргэж байна гэдэг бол  45 мянган төгрөгт хүрч энэ тэтгэвэр нэмэгдэнэ гэсэн ийм үг болж байгаа. Ер нь алхам алхмаар энэ малчдын тэтгэврийн хэмжээ, ер нь нийт тэтгэврийн хэмжээ нэмэгдэж байгаа. Тэгэхдээ голдуу малчдаас гадна ерөөсөө бага тушаалын ажил хашиж, алба гүйцэтгэж  байсан нийт хүмүүсийн тэтгэврийн хэмжээ нэмэгдэж байгаа. Харин тэтгэвэр нэмэгдэх болоод ирэхээр үнэ хөөрөгдсөн гэдэг байдлаар энэ улс төр хийдгээ Улсын Их Хурал зогсоох ёстой гэж бодож байна. Яагаад гэвэл Улсын Их Хурал өөрөө шийдчихээд, дараа нь хийж байгаа юман дээр ийм яриа үүсгэдэг нь зохимжгүй гэж. 


Хичээлийн эрхлэгч, нийгмийн ажилтны асуудал бол хуулиндаа багш гэж орсон байна билээ. Захирал, хичээлийн эрхлэгч, нийгмийн ажилтан гэдэг бол багш гэдэг категоритой боловсролын байгууллага бол оруулаагүй, багшаар зөвхөн хичээл зааж байгаа багш нараа оруулж ойлгож байгаа учраас энэ асуудлыг хуулийн хүрээнд нь шийдэх хэрэгтэй. Тэр багш гэдэг үгээ хойноос хичээлийн эрхлэгч, нийгмийн ажилтан, менежер, тэгээд хувийн сургуулийн багш нар энд орно гэсэн юмаа би нар хуулийн түвшинд хийж өгөх хэрэгтэй. Үүнийг харин ингэж нэмж оруулах уу? үгүй юу гэдгийг сайн бодож оруулах нь зүйтэй юм. Ер нь нэг л жигд бүх юм адилхан байх ёстой, захирал ч адилхан, багш ч адилхан, нийгмийн ажилтан ч адилхан гэж ингэж  нэг түвшинд, нэг тогоонд бүгдийг чихэх үү? үгүй юу? нийгмийн ажилтан бол ажилтан л гэж хөдөлмөрийн зэрэглэлээрээ үзнэ шүү дээ. Түүнээс тэр  нийгмийн ажилтныг та захирал, та бол дарга гэж ингэж хэлнэ гэвэл  энэ  хөдөлмөрийн зэрэглэлийн хувьд нийцэхгүй байна. Үүнийгээ бол нэр томъёогоо үгүй бол хуульд өөрчлөлтөө оруулж шийдвэрлэх ёстой болж байгаа юм.


Тэтгэвэрт гарах насыг  нааш татах тухай асуудал бол байхгүй гэж үзэж байгаа. Одоогийн хуульд заасан байгаа тэтгэврийн насыг харин нэлээд тохиолдолд цаашаа татах ёстой гэдэг асуудлыг судлаачид тавьж байгааг та бүхэн  анхаарч байгаа байх. Ийм учраас одоогийн тэтгэврийн насыг наашлуулна гэдэг нь бол  цэл залуугаараа бүгдээрээ тэтгэвэр авцгаая гэсэн ийм утгатай болж байна. Ер нь манай  орон бол  энэ нийгмийн даатгалын хөрөнгийн яг  нийгмийн даатгалаа өгөөд өндөр настны тэтгэвэр авах ёстой хүмүүсийн тэтгэвэр бага байгаа явдал нь насыг хэтэрхий наашаа татаж, даатгалд орох хүмүүсийг хэтэрхий олшруулсан энэ бодлогоос болж энэ тэтгэврийн хэмжээ бага байна гэдэг асуудал үүсч, яригдаж байгааг та бид ойлгож байгаа.


Цалингийн сүлжээний өөрчлөлтийг  үндсээр нь өөрчилнө гэдгийг  ямар утгаар ойлгож байна, ямар санал хэлж байгааг ойлгохгүй байна. Ер нь бол  хуучин цалингийн ганцхан том сүлжээ, ганцхан том тогоо шиг юм байсан.  Үүнийг үндсэн 6-7, тэгээд ер нь үндсэндээ 9 ийм  тусгай биеэ даасан сүлжээ, салбар салбараар нь гаргаж ирсэн байгаа. Боловсролын салбар гэхэд тусдаа,   захиргааны ажилтнуудын цалингийн сүлжээ тусдаа,  эрүүл мэндийн, соёлын гээд. Эдгээр  салбаруудын цалинг цаашдаа нэмэгдүүлэх, Улсын Их Хурал, Засгийн газар ямар ач холбогдол өгч, хэзээ яаж цалинг нэмэгдүүлэх тухай асуудлаа авч үзэж байх чөлөөт бололцоотой болгож байгаа гэж бид ингэж үзэж байгаа. Ер нь цалинг бол 2О хувиар нэмэгдүүлнэ, тэтгэврийг 2О хувиар нэмэгдүүлнэ гээд бүгдийг нь жигд үржүүлдэг явдал нь өөрөө цалин тэтгэврийн хоорондын цалин болон тэтгэвэр доторх хоорондын зөрүүнүүдийг ихэсгэдэг ийм байдалд хүргэж байсан байна гэсэн дүгнэлтэнд очсон ийм учраас бид нар цалин тэтгэврийн асуудал дээр тодорхой нэг хувиар үржүүлдгээ цаашдаа зогсох бодлогыг баримталж байгаа.


Хөгжлийн бэрхшээлтэй иргэдийн тухайд бол  зарим нь ялангуяа хөдөлмөрийн чадвар алдалтын коэффициентийг 7О хувь гэж Улсын Их Хурал тогтоож өгсөн байгаа. Тийм учраас 50-60 хувийн алдалттай хүмүүс энд орж чадахгүй байгаа тийм тохиолдлууд хөгжлийн бэрхшээлтэй иргэдэд олон гарч байгаа. Үүнтэй холбогдуулаад бид Улсын Их Хуралд нийгмийн халамжийн багц хуулийн төслийг өргөн барьсан байгаа. Энэ хуулийн төсөлд тодорхой заагдсан. Үүнийг бол ойрын үед хэлэлцэж, харин энэ асуудлыг шийдэж өгөх байх гэж найдаж байна.


Р.Эрдэнэбүрэн: Баярлалаа. Хоёр асуулт асууя. Нэгдүгээрт,  энэ нийгмийн даатгалын сангийн бие даасан байдлыг хангах чиглэлээр алхам хийгдэхгүй байх юм. Энэ чиглэлээр Ерөнхий сайд юу бодож байна вэ? төсөв, үндсэн чиглэлд ямар ч алхам хийхээр байдал харагдахгүй орж ирж байна, төслүүд дээр бол. Одоо 180-аад тэрбумын өртэй гэж байгаа, 4О тэрбум сох дутсан байгаа гэж байгаа. Цагийг нь тулгаж байгаад болно гэж бодоод яваад байна уу?  2015 оноос эхлээд нэрийн данснаас мөнгөө өгч эхлэх гээд байдаг, тэгээд энэ чиглэлээр алхам хийхгүй бол болохоо байчихаад байх шиг санагдаад байгаа юм. Энэ чиглэлээр ямар ажил хийх гэж байна вэ? юу бодож байгаа бол гэсэн нэгдүгээр асуулт.


Хоёрдугаарт, ажил олгогчдын нийгмийн даатгалын шимтгэлийг 10 болгоё гэж яриад яваад байгаа шүү дээ, тэгээд  14 гээд, энэ яагаад  10 болгож болохгүй байгаа юм бэ?  Юу нь болохгүй байна вэ гэдгийг тайлбарлаад өгөөч. Яагаад  14 болгоё гэсэн санал тавьж байгаа юм бэ? Яагаад гэвэл, одоо бол нөгөө төрийн албан хаагчдын цалинг тодорхой  хэмжээгээр нэмээд яваад байдаг, хувийн хэвшлийнхэн хэцүүдээд эхэлж байгаа юм.  19 хувьтай байхаар,  үүнийг 1О болгочихвол илүү боломжтой болох юм болов уу гэж бодоод байна. Одоо хувийн хэвшилд ажиллах хүн олдохоо болиод байна шүү дээ, сүүлдээ. Арай цалин их болохоор яаж ийж байгаад төрийн ажил хийчих юмсан гэдэг ийм юм руу яваад байна. Тэгэхээр ажил олгогчдоо жаахан дэмжиж өгөхгүй бол ирэх жил бараг тэрбум долларын ажил хийгдэх гэж байдаг, гэтэл энэ жил  400 гаруй  сая, 500-аад сая долларын ажлыг хийж чадахгүй байна шүү дээ, манай компаниуд маань.  Тэгээд энэ байдлаас гарах, компаниуд, хувийн хэвшлийнхнийгээ дэмжих чиглэлээр л  хүчтэй болгох чиглэлээр л энэ 10 болгоё гэсэн яриа явагдаад байгаа гэж ойлгоод байгаа. Энэ дээр бас дахиад  нэг жаахан тайлбар хийхгүй юу? 


М.Энхболд:  Би Эрдэнэбүрэн гишүүний хоёрдугаар асуултаас нь эхлээд хариулъя. Тэгэхээр би сая хийсэн мэдээлэл дотроо нэлээн тодорхой тоо баримттай, хувь хэмжээтэйгээр нийгмийн даатгалын шимтгэлийг дотор нь задалж, төрөл тус бүрээр нь  хэлсэн байгаа. Ямар хувь хэмжээгээр бууруулах боломж бололцоо байна вэ? нийгмийн даатгалын сангийн бүрдүүлэлт, зарцуулалтын  тэнцвэртэй байдлыг ямар түвшинд байлгаж байж,  бид нар цаашид  нийгмийн даатгалын сан хүрэлцээтэй хэмжээнд байх нь вэ гэдэг талаас нь Нийгмийн хамгаалал, хөдөлмөрийн яам, Сангийн яам, бас зарим хөдөлмөрийн чиглэлийн судалгаа хийдэг байгууллагууд хүртэл судалж, үзэж, Засгийн газар дээр үүнийг нэг бус удаа ярьж байж тогтсон юм. Яг  10 хувиар бууруулах дээр бол үнэхээр сангийн бүрдүүлэлт, зөвхөн энэ бол нэг, хоёр жилийн асуудал биш, олон жилийн үргэлжлэх асуудал учраас сангийн бүрдүүлэлт цаашдаа дутагдах ийм  тооцоо гарч байгаа. Тийм учраас ямар ч байсан эхний ээлжинд 5 хувиар бууруулж байж, тэгээд энэ нийгмийн даатгалын сангаас зарцуулагдаж байгаа энэ хөрөнгийг тасалдуулалгүйгээр зарцуулах ийм боломж бололцоотой байна гэдэг ийм тооцоог манай мэргэжлийн байгууллагууд, яам хийсэн.


Тэгэхээр энэ тооцоон дээр үндэслэж л Засгийн газар энэ хуулийн төслийг санаачилж үзсэн. Эндээ бид  ер нь бол  энэ сүүлийн үед аваарь осол, гэмтэл ийм юм нэлээд их нэмэгдэж байгаатай холбогдуулаад, бид нар энэ  нийгмийн даатгалын шимтгэл дотор байдаг энэ мэргэжлээс шалтгаалсан өвчний осол, эндэгдэлтэй холбогдсон тэр хэсэгт нь тодорхой хэмжээгээр хэмжээгий нь нэмэгдүүлэх, тэнд гарч байгаа зардал нэмэгдэх ийм хандлагатай байгаа учраас түүнийг нь нэмэгдүүлэх, бусад дээр нь бууруулах ийм ерөнхий  тооцоо хийгдэж энэ хуулийн төсөл өргөн баригдсан.


Нэгдүгээр асуудлын хувьд бол Дэмбэрэл сайд тодруулаад хариулах уу? 


Д.Дэмбэрэл:  Даатгалын бие даасан байдлыг хангахтай холбогдуулаад Засгийн газар, Улсын Их Хурал хуулийн төсөл өргөн барьсан байгаа. Биеэ даасан байдлыг бид нар Засгийн газарт төвлөрүүлж байгаа хөрөнгийг даатгалын байгууллагад нь өгөх нь зүйтэй гэдэгтэй санал нэгтэй байгаа. Нөгөө талаар Даатгалын байгууллага өөрөө даатгалынхаа хөрөнгө дээр менежмент хийж, энэ хөрөнгийг арвижуулах бололцоотой байх ёстой гэдэг заалтыг бас оруулсан байгаа.  Үүнээс гадна ер нь даатгуулагчид, даатгалын үндэсний зөвлөл даатгалын хөрөнгийг үндсэнд нь шийдэх байдлаар хуулиндаа орчихсон байгаа юм билээ. Ер нь энэ үндэсний зөвлөл бол энэ хөрөнгийнхөө асуудлыг бүрэн мэдэж байх тийм боломжтой байхаар өөрчлөлт оруулж байгаа. Тэгэхээр энэ болгоныг та бүхэн  даатгалын хуулийг хэлэлцэхэд ярилцаж болох юм.


Даатгалын шимтгэлийг хэтэрхий бууруулах явдал бол сая  ярилаа. 1О хувь болгоход  60 тэрбум төгрөгөөр  даатгалын санг нөхөх асуудал гарна.  5 хувиар бууруулахад даатгалын сан 30 тэрбум төгрөгөөр нөхөх асуудал гарч байгаа юм.  Тооцооны асуудал. Тийм учраас энэ тооцооны нөхөлтийн байдлыг харж байж, нэг талаараа даатгалын биеэ даасан байдлыг хангах, нөгөө талаараа даатгуулагчдын  хувийг бууруулах асуудлыг даатгалын сангаа бас зохих түвшинд биеэ даасан байдлыг нь хангах,  сан нь мөнгөтэй байх үүднээсээ, тал талаас нь бодохгүй бол болмооргүй юм шиг санагдаж байна.


Д.Лүндээжанцан: Баярцогт гишүүн. 5 минутын горимонд тавиарай. 


С.Баярцогт: Би нэг зүйлийг эхлээд хэлье гэж бодож байна. Улс төрийн нам гэдэг бол байгуулсан хүмүүс нь, эсхүл дарга нь байхгүй болохоор үйл ажиллагаагаа явуулж чаддаг ийм институтийг улс төрийн нам гэдэг юм.  Тийм учраас эвслийн тухай ойлголт бол байдаггүй юмаа. Тэгэхээр манай намын дарга байсан хүн гарын үсгээ зурж байгаад, байхгүй болохоор нам байхгүй, намын санаачилсан зүйл байхгүй гэсэн зүйл байхгүй ээ. Хүүхдийн мөнгөний автор нь бол Ардчилсан нам. Ардчилсан нам хэрэгжүүлж байгаа. Тийм юм бол байхгүй, улс төрийн институтийн тухай өөрөө анх удаа Монголд ном биччихээд одоо ийм хөгийн юм яриад сууж байж болохгүй ээ. Улс төрийн нам гэдэг бол  институтийнхаа хувьд амьдарч чадаж байгаа  гэдгийг хэлмээр байна.


Тэгээд би Ерөнхий сайдаас хоёр, гурван зүйлийн асуулт асууя. Энэ тоонуудыг хэлээд өгөөч ээ. Монгол Улс халамжийн улс боллоо гээд ингээд асуудал яригдаад байгаа юм. Яг албан ёсны нийт хүн амын тоо, би З тоо асууж байна. Нийт хүн амын тоо, хөдөлмөрийн насны хүний тоо, халамжийн тэтгэвэр, хүүхдийн мөнгө, шинэ гэр бүлийн мөнгө болон нэг удаагийн буцалтгүй мөнгөн тусламж авч байгаа нийт хүний тоо хэд юм бэ? үнэхээр Монгол улс халамжийн улс болчихоод байна уу? үгүй юу гэдэг энэ З тоогоор харьцуулж хармаар байгаа юм, нэгдүгээр асуулт. 


Хоёрдугаар асуулт, энэ  2008 оны үндсэн чиглэлийг оруулж ирэхдээ 10 сарын 1-нээс төрийн албан хаагчдын цалинг нэмэгдүүлэх болсон нь инфляцийн өсөлтөнд нөлөөлсөн гол хүчин зүйлээс З хүчин зүйлийн нэг болгож тайлбарласан байгаа. Тэгэхээр урьд нь үндсэн чиглэл, мөнгөний бодлогыг хэлэлцэхэд ийм тайлбар бараг бага орж ирж байсан. Анх удаа цэвэр сангийн бодлогын алдааны  ийм үндэслэл гарч ирлээ. Одоогийн байдлаар бол  инфляцийн түвшин 1З болчихоод байгаа. Тэгэхээр би Засгийн газраас ингэж асуух гэж байна. Энэ хүлээгдсэн орлого дээр үүссэн инфляци, энэ инфляцийн түвшин хэдэн  пунктээр нөлөөлсөн юм бэ? та нар З зүйлээр задалсан байна. /15.20-16.20 цагт Д.Цэндсүрэн/

Хоёрдугаар асуулт энэ 2008 оны үндсэн чиглэлийг оруулж ирэхдээ 10 сарын 1-нээс энэ төрийн албан хаагчдын цалинг нэмэгдүүлэх болсон нь инфляцийн өсөлтөд нөлөөлсөн гол хүчин зүйл гэж 3 хүчин зүйлийн нэг болгож тайлбарласан байгаа. Тэгэхээр би урьд нь үндсэн чиглэл, мөнгөний бодлогыг хэлэлцэхэд ийм тайлбар бараг бага орж ирж байсан. Анх удаа цэвэр сангийн бодлогын алдааны ийм үндэслэл гарч ирлээ. Одоогийн байдлаар 10 сарын инфляцийн түвшин 13 болчихоод байгаа. Таркет нь 5, тэгэхээр би Засгийн газраас ингэж асуух гэж байгаа юм. Энэ хүлээгдсэн орлого дээр үүссэн инфляци, энэ инфляцийн түвшин хэдэн пунктээр нөлөөлсөн юм бэ? Та нар бол 3 зүйлээр задалсан байна шүү дээ, энэ 3 зүйлээр задалсан дотор чинь энэ 13 болгож өсгөхөд цалин нэмэх тухай хүлээлт хэдэн хувиар нөлөөлсөн юм бэ, энэ сангийн бодлогын алдаа байхгүй юу. Засгийн газар алдаагаа хүлээсэн байна, гэхдээ хэдэн хувиар нөлөөлсөн бэ гэдгийг хэлж өгөөч гэдгийг хүсч байна.

Хоёрдугаарт нь нийгмийн даатгалын шимтгэлийг биеий нь даалгах ийм бололцоо одоогийн энэ төсөв дээр байна гэж харагдаж байгаа юм. Дотоодын нийт бүтээгдэхүүн 810 тэрбум төгрөгөөр нэмэгдэх юм байна, дотоодын нийт бүтээгдэхүүн, нийт зардал /3 минутын хугацаа дуусч микрофон тасрав/.

Д.Лүндээжанцан: - 5 минутанд ийм байна шүү, асуулт асуух, үг хэлэх давхар явдаг, мэдээллийнх, энд байна. Би харин ярьж байна, энд байна, УИХ олонхийн бүлэггүй, эвслийн бүлгийн төлөөлөл тус бүр тус тус 5 минутанд багтаан ээлжлэн асуулт асууж, үг хэлж болно гэж, тэгэхээр 5 минутын горимд тавиач, яагаад 3 минутаар тавьсан юм, 5 минут тавьсан, одоо 2 минут дутуу байна, тэгээд 5 минутанд багтаан ярина.

С.Баярцогт: - 810 тэрбумаар нэмэгдэж байхад нийт зардал 564 тэрбумаар нэмэгдэж байна, урсгал зардал 390 тэрбумаар нэмэгдэж байна, нийгмийн даатгалын санг тусад нь гаргахад 164 тэрбум төгрөг хэрэгтэй байхгүй юу, тэгээд манай намын зүгээс ямар асуудал тавиад байна гэхээр урсгал зардлаа инфляциар санхүүжүүлье, ерөөсөө тэгэхэд 100-гаад тэрбум төгрөг хэрэгтэй, цаад талд нь 300 тэрбум төгрөг байна, энүүгээр нийгмийн даатгалынхаа санг тусад нь гаргаад өргүй болгочихъё, тэгэх юм бол маш том хэмжээний реформ хийх бололцоо байна. Урсгал зардал руу мөнгө шидэж яах юм бэ, 13 хувиараа л санхүүжүүлчих. Тэгэхэд цаад талд нь 300 тэрбум төгрөг сугараад үлдэж байгаа юм.

Нийгмийн даатгалын шимтгэлийн аж ахуйн нэгж, байгууллагын төлдөг 19-ийг 10 болгоё, төсөв дотор 14-өөр Засгийн газар оруулж ирсэн байна лээ. Тэгэхэд 30 тэрбум төгрөг алдаж байна гээд байгаа. Дахиад буулгая гэвэл 24 тэрбум төгрөг хэрэгтэй байхгүй юу, 10 хүртэл буулгая гэхэд, энэ маань ашигтай, дээшээ өсөлттэй байхад 24 тэрбум төгрөг гаргаад ирэх бололцоотой байгаа, тийм учраас ийм өсөлттэй эдийн засаг дээр реформуудаа хийх хэрэгтэй шүү. Тийм учраас би Засгийн газрыг зориг гаргаад 24 тэрбум төгрөг гаргаачээ, урсгал зардлаасаа энийгээ гаргачих, доошоо 10 болгоход ямарч хүндрэл гарахгүй, яг оруулж ирсэн бодитой тоонуудаас ярьж байна шүү, ийм боломж дээр бид нар реформ хийх ёстой. Урсгал зардлыг 390 тэрбумаар нэмэгдүүлэх ямарч шаардлага байхгүй. Нийт зардлыг 594 тэрбумаар нэмэгдүүлэх ямарч шаардлага байхгүй, ийм боломж байнаа, Ерөнхий сайдаа, энийг ашиглаачээ гэж хэлж байна.

Дараагийн нэг зүйл нь халамжийн улсаасаа гарахын тулд нийгмийн даатгалын амлалтуудаасаа салах хэрэгтэй байгаа юм /микрофон тасрав/.

Д.Лүндээжанцан: - Улс төрийн намуудын нийгмийн халамжийн хамгааллын талаар хамаа намаагүй ингэж уралдахаа больё гэсэн юм, тийм санаагаар ярьж байгаа юм байна, Ерөнхий сайд хариулъя. Тэгэхээр асуулт асууна, үг хэлэхээ хослуулж явна шүү. Тэгээд 1 цаг 30 минутанд багтдаг ёстой.

М.Энхболд: - Баярцогт гишүүний 2 дугаар асуултанд би хариулъя, инфляцитай холбогдсон асуудлаар. Тэр хүн амын тоо, хөдөлмөрийн насны хүний тоо, халамжийн одоо хүртэж байгаа хүмүүсийн тоог Дэмбэрэл сайд дээр байна, тэрийг хэлчих. Нийгмийн даатгалын сантай холбогдсон асуудлыг сая уул нь Эрдэнэбүрэн гишүүний асуултанд Дэмбэрэл сайд бид 2 хоёулаа нэлээд тодорхой хариулсан даа. Инфляцийн хувьд үнэхээр сая 8 сар, 9 сарын сүүлчээр инфляци нэлээд хэмжээгээр өсч ийм статистикийн дүн мэдээ, тайлан гарсан. Энэ нөхцөл байдалд юу нөлөөлөв гэдгийг Засгийн газар тал бүрээс нь авч үзэж, судалж үзэж байгаа. 

Цалингийн нөлөөлөл мэдээж хэрэг тодорхой хэмжээгээр байгаа гэдгийг бид нар бол тэрийг ойлгох хэрэгтэй, гэхдээ цалингийн нөлөөлөл тийм их бишээ, үнэндээ сая 8, 9, 10 сарын эхээр дэлхийн зах зээл дээр нефть бүтээгдэхүүний үнэ, улаан буудай, гурилын үнэ нэлээд их хэмжээгээр өслөө.  Гурилын үнэ гэхэд дэлхийн зах зээл дээр бараг 70 орчим хувиар, 220 доллараар 1 тонн гурил, улаан буудай авдаг байсан бол одоо 360, 340 болоод ингээд өсчихсөн, энэ дэлхийн зах зээл дээр энэ өсч байгаатай холбогдуулаад манай дотоодын гурил үйлдвэрлэгчид бас үнээ нэлээд их хэмжээгээр өсгөж улаан буудайг авч байна. Энэнтэй холбогдуулж Засгийн газар хэд хэдэн тодорхой арга хэмжээнүүдийг авсан. Энд бол гурил, буудайн гааль, НӨТ-ын татварыг тодорхой хугацаагаар тэглэх хуулийн төслийг боловсруулаад Их Хуралд өргөн барьсан байгаа.

С.Баярцогт: - Цалингаас тэдэн хувь гэж хэлж болох уу, 5 байснаа одоо 13 хувь болчихоод байна, би 3 шалтгаан байгаа гэж бодож байна, нэг шалтгаан нь хэдэн пунктийн өөрчлөлттэй байсан. Мөнгөний бодлогын аргачлалаар /микрофонгүй ярив/

М.Энхболд: - Энэ хувийн хувьд бол би яг точный хэлж чадахгүй байна, гэхдээ цалин бол инфляцид 10 хувиас хэтрэхгүй гэж ойлгогдож байгаа. Гол нь ер нь 5, 6 зүйлийг инфляцид яг энэ хугацаанд зэрэг зэрэг нөлөөллөө гэж үзэж байгаа, саяын миний хэлдэг гурил, улаан буудайн чиглэлийн үнэ, өртөг өссөнтэй холбогдоод нефтийн үнэ 8 сарын 1-нд өссөн, 10 сарын 1-нд өссөн, 10 сарын 1-ний өсөлт сая 2, 3 хоногийн өмнө яг мэдэгдэж эхэллээ. Тонн тутамд  30-70 орчим доллараар өссөн байж байгаа.

Сая сүүлд ирж байгаа мэдээгээр бол өвлийн дизелийн түлш дахин өсөх ийм байдалтай болж байна, энэ манай эдийн засагт нэлээд муугаар нөлөөлөх нь.

Гуравдугаарт 9 сард их, дээд сургууль эхэлдэг, сургалтын төлбөр төлөх энэ ажил явагддаг, сургалтын төлбөр энэ жил тодорхой хэмжээгээр өссөн, их, дээд сургуулиуд дээр 100 орчим мянган төгрөгөөр дунджаар сургуулиуд дээр өссөн ийм байдалтай харагдаж байгаа, гэхдээ сургууль сургууль дээр  өөр. Энэ бол бас нэлээд инфляцид тодорхой хэмжээний нөлөөлөл боллоо гэж үзэж байгаа.

Эрчим хүчний хувьд бол та бүхэн мэдэж байгаа, 1 киловаттыг 2 төгрөг 21 мөнгөөр нэмэгдүүлэхээр зохицуулах зөвлөл шийдвэр гаргасан, нүүрсний үнийг  тонн тутамд 1000 төгрөгөөр нэмсэн, энэнтэй холбогдож бас тодорхой хэмжээгээр нөлөөлөл гарсан. Тэгээд эдгээр нөлөөлсөн зүйлүүдийг бас Засгийн газар дээр бид нар ярьж үлдэж байгаа энэ оны хугацаанд бас тодорхой арга хэмжээ авахаар төлөвлөж, тооцож байгаа зүйлүүд байна. Гурилын баланс энэ жил бас тааруухан гарч байгаа, ер нь 100 орчим мянган тонн гурил, ер нь жилийн жилд бид нар дандаа импортолдог байсан, гэхдээ энэ жил бас арай илүү дутагдах байгаа. Тэгээд гадагшаа бас улаан буудай, гурилын  оруулж ирэх талаар яриа хөөрөө хийгдэж байгаа ийм зүйлүүд байгаа.

Нефть бүтээгдэхүүний хувьд үнэхээр хүндхэн байгаа, ганцхан газраас бид нар импортолж байгаа, ер нь оруулж ирсэн нефть бүтээгдэхүүний үндсэндээ бараг 90 гаруй хувь нь ОХУ-аас, 3, 4 хувь нь Хятад улсаас оруулж ирсэн байгаа, тэгээд Хятадынх бол манайд квот нэмэх боломж, бололцоо байхгүй гэж байгаа  учраас нефтийн хувьд жаахан ийм хүнд байдалтай байгаа.

Тоонуудыг Дэмбэрэл сайд хэлээд өгчих.

С.Баярцогт: - Даатгалын сангийн 23-ыг гаргаж болохгүй юу? Тэгээд нийгмийн даатгалын шимтгэлийг 10 хувь болгож болохгүй юу. Хамгийн тохиромжтой үе нь одоо байхгүй юу /микрофонгүй ярив/.

М.Энхболд: - Гэхдээ тэр чинь нэг жилийн асуудал биш шүү дээ, Баярцогт гишүүн тэрийгээ бодож ярих.

С.Баярцогт: - Нэг, хоёр жилийн эцэс гэхэд хүмүүсийн цалин өндөр болох байхгүй юу, тэгээд орж ирж байгаа татварын чинь бааз өргөснө, наадахь чинь нээгдэх байхгүй юу, шууд нөхцөл нь, хэдхэн жилийн асуудал байгаа байхгүй юу. /микрофонгүй ярив/.

Д.Лүндээжанцан: - Дэмбэрэл сайд харуилъя.

Д.Дэмбэрэл: - Манай нийт хүн амд хөдөлмөрийн насны хүн ам бол 1 сая 619 мянга байгаа, эдийн засгийн идэвхтэй хүн ам бол 1 сая 42 мянган хүн байгаа юм. Нийгмийн халамжийн тэтгэвэр авдаг, ер нь халамжид хамрагдаж байгаа асуудлыг төрлөөр нь аваад үзэж болохоор байна. Ер нь монголын хүн амын халамжид хамрагддаггүй хүн гэж бараг ховордоо, төрийн албан хаагч 125 мянган хүн, үйлдвэр, аж ахуйн газрын зарим дарга, эрхлэгчид хамрагддаггүй байх, нойль наснаас эхлээд тэтгэвэр авч байгаа бүх хүмүүс хамаатай шүү дээ. 

С.Баярцогт: -  Нийт тоогоор хэлж болох уу? /микрофонгүй ярив/.

Д.Дэмбэрэл: - Би дотор нь задлаад уншвал уншихаар байна, нийт тоо бол 2 саяас доошгүй хүн хамрагдаж байгаа байхаа, тэгэхээр энэ бол давхардсан тоогоор яригдана шүү дээ. Энэ даатгалын шимтгэлийг ямар түвшинд бууруулах вэ гэдэг бол бодлогын асуудлаа. Энэ бодлогыг сайн бодох хэрэгтэй юм. Олон улсын байгууллагууд 10 хувь гэж тийм бага юм ажил олгогчид тийм бага даатгал байх ёсгүй гэж олон улсын зөвлөгч, гадаад орнуудын даатгалын тоо баримтыг харахад ингэж харагдаж байгаа юм. Ажил олгогч байгууллагууд энийгээ л бууруулж байвал боллоо гэсэн байдлаар хандаж байгаа. Үйлдвэрчний байгууллагууд энийг эрс эсэргүүцэж байгаа. Хүнийг ажиллуулчихаад эцэст нь харж, анхаарах асуудлынхаа хувь хэмжээг бууруулах гэж тайраад байдаг нь ямар учиртай юм бэ? Саяхан бид нар 3 талт хэлэлцээр хийсэн шүү дээ. Гэхдээ энэ хэлэлцээрийн явц дунд энийг 10 хувь, 5 хувь, зөндөө ярьсан.

Маш их олон талын юмыг харах ёстой юм байдаг шүү, энд ямар  нэгэн ашиг сонирхлын үүднээс хандахгүй, энийг тогтолцоог бол ер нь зөв харж байж энэ тоо бууддагтаа анхаарч, цааш цаашдаа яах вэ гэдгээ сайн бодож хандах нь зүйтэй шүү. Ер нь УИХ-д би хэлсэн шүү дээ. Нийгмийн даатгалын хуулийн төслийг өргөн барилаа, үнэхээр сайн тооцоо нэгдүгээрт гарч байгаа юм болбол, хоёрдугаарт тэр нийгмийн даатгалын шимтгэлийг ажил олгогчдын төлөх хэмжээ ийм байх ёстой гэдэг нь бол бас зохих түвшингээсээ дээшээ доошоо байна уу, үгүй юу гэдгийг харж байгаад тэгээд одоо энэ асуудлыг УИХ дээр шийдэх боломж нөхцөл бүрдсэн байгаа шүү. 

Тооцоогоо сайн гаргая, тэр нэг хүүхдийн дэвтрийг их ярих юмаа, хүүхдийн дэвтэр энэ 104 тэрбум төгрөгийн, та бидний улсын төсвийн, төсвийн ч гэж дээ, төрийн сангийн мөнгө зарж байгаа шүү дээ. Энэ хяналтгүй болгоод, тэр час улаан дэвтэр хэн хэвлүүлсэн бэ, манайд энэ хүүхдийн дэвтэр бол тусгай нууцлалтай шүү, яагаад гэвэл энэ чинь нэг дор 25 мянган төгрөг шууд авч байгаа юм байхгүй юу, сая 18 мянган хүүхэд байх ёстой, зарим хүүхдүүдийн мөнгө гарч, очоогүй тийм тоо харагдаад байгаа юм. Энийг давхардуулан авах, хүүхдийн сар бүрийн 3 мянган төгрөг гэдгээр далимдуулж энд ямар нэгэн идэх, ашиглах, завших ийм байдлыг гаргуулахгүй, энэ 104 тэрбум төгрөгийн зарцуулахтай холбогдуулан энэ хүүхдийн мөнгөний дэвтрийг би яамны хувьд, энэ сайдын хувьд ерөөсөө ийм их хэмжээний мөнгө зарж байхад ямарч хяналт байхгүйгээр энийг ингэж хүүхдийн сар бүрийн 3000 төгрөгийн хойно бичнэ гэдэг бол болохгүй гэж тусад нь хэвлүүлсэн байгаа.  Дэвтрийг тусгайлан хэвлүүлж чадахгүй шүү, та нар.

С.Баярцогт: - Нэг асуулт дутуу байна, нийгмийн даатгалын сангийн 160 тэрбум төгрөгийг салгаад тусад нь гаргаж болохгүй юу гэсэн асуулт, урсгал зардлаа багасгаад, урсгал зардал чинь 390 миллиард байгаа /микрофонгүй ярив/.

Д.Лүндээжанцан: - Нийгмийн даатгалын санг тусад нь гаргах боломж байна уу гэж байна, хувь хөрөнгий нь өгөөд, төлөөд. Дэмбэрэл сайд хариулъя.

Д.Дэмбэрэл: - Тооцооны хувьд боломжтой л доо, харин практик амьдрал дээр энийгээ яаж хэрэгжүүлэх вэ, арга зүйн хувьд ямар байх вэ гэдэг талаараа ярилцаж, тохиролцох хэрэгтэй. 

Д.Лүндээжанцан: - Батбаатар гишүүн асуултаа асууя.

Б.Батбаатар: - Цалин хөлс, халамж, тэтгэмж, тэтгэвэр, тэтгэврийг нэмэгдүүлж байгаатай холбогдуулаад тэрнээсээ илүүгээр бараа бүтээгдэхүүн, үйлчилгээний үнэ хөлс өндөр болчихлоо, хэрэглээний үнэ өндөр байна, энэ инфляци нь яваад байна гэж байна, энэ уялдаа бараа бүтээгдэхүүн, одоо бид нар хүйтэн, нойтон цаг ирж байна, тухайлбал нүүрсний үнэ хүртэл өсч л байгаа сурагтай байна. Тэгэхээр энэ юмыгаа яаж уялдуулж, яаж энийгээ зохи цуулж байгаа юм бэ, хэтэрхий их хүмүүст очиж байгаа мөнгөн дүнг хэт их сурталчлах, хэтэрхий тэрүүгээрээ асуудал руу хандах нь түрүүн нөгөө энэ хүлээлт нь нөлөөлсөн гэдгээ хүлээн зөвшөөрөөд бодлогынхоо баримт бичиг дээр оруулаад ирсэн учраас энэ зүйл дээрээ цаашид яаж анхаарч ажиллах юм бэ? Одоо энэ хоорондын уялдаа нь хэр зэрэг явж байна гэдгийг асуух гэсэн юм.

Нийгмийн даатгалын шимтгэлд ажил олгогчоос төлдөг хувийг бууруулах тухай ярьж байна, тэгэхээр татварыг 10 хувь дээр аваачих үед татварын орлого 160 тэрбум төгрөгөөр тасрах нь, энэ хэмжээний мөнгөний дүн эргэж орж ирэхгүй болно гэсэн зүйл ярьж байсан. Тэгэхэд эхний 3 сарын байдлаар 62 тэрбум төгрөгийн буюу өнгөрсөн оныхоо 150-иас 62-ор илүү, 212 тэрбум төгрөгийн татвар орж ирж, татварын бааз суурь сайжирсан гэдгийг энэ чуулганы танхим дотор Сангийн сайд хэлж байсан, хавар бид нар хэлэлцэж байх үед асууж байхад, тэгэхээр ийм байдлаар цалингийн дүн өсч, бааз нь нэмэгдэх тухайд нь хийсэн судалгаа, энэ талаас татварынхтай харьцуулаад хийсэн тийм зүйл байна уу?

Нийгмийн даатгалын шимтгэл ажил олгогчоос төлж байгаа хувь шимтгэлийг багасгахтайгаа уялдаад нөгөө татварын хуулийн шинэчлэлийг, татварын шинэчлэлийг нэг мөр болгоё, Засгийн газар оруулж ирнэ гээд оруулж ирээд бэлтгэгчихсэн байсан хуулийн төсөл хаана явж байгаа юм болоо гэдгийг бас асуух гэсэн юм.

Гуравт нь халамжийн үйлчилгээний ил тод байдал хэр хэмжээнд байна вэ? Өнөөдөр тодорхой орон нутагт жижиг дарга нар өөрийгөө тойрсон хэсэг бүлэгт халамж олгодог, ямар нэг хэрэгтэй зүйлийг нь өгдөг, авдаг, тэгээд тэр байдлаараа хүмүүсийг тойруулж, нөгөө халамжийн ил, тод байдал нь хаанаа байнаа гэдэг нь мэдэгдэхгүй байна, танил та харсан, тал тохой татсан байдлаар хороон засаг дарга тойруулсан хэдэн хүндээ юм өгч байна гэдэг шүүмжлэл газар дээрээ очихоор байнга гарч байна. Тэгэхээр халамжийн ил тод байдал дээр тэр ямар хэмжээний халамж, энэ хороонд, энэ суманд, энэ багт, хэн хэн нь халамж авсныгаа ил тод болгож, олон нийтэд нээлттэй байлгах ажил хийгдэж байна уу, хийгдэхгүй байна уу, энэ дээр бодож байгаа бодол байна уу гэж асууж байна.

2008 оны үндсэн чиглэлд нэрийн данс, нийгмийн даатгалын сангийн үлдэгдэл өр төлбөрийг төсвөөс салгах, төсвийн хуулийн 9-ийн 3 дахь заалтыг байхгүй болгох, ер нь энэ төсвөөс салгах тухайд энэ үндсэн чиглэлд, Нийгмийн бодлогын байнгын хороон дээр гишүүд санал хэлээд оруулсан байж байгаа, энийг ямар байдлаар хүлээж авах вэ?

Д.Лүндээжанцан: - Батбаатар гишүүний асуултанд хариулъя, инфляцитай холбоотой асуудлыг Сангийн дэд сайд Ганзориг сайд хариулъя, бусды нь татвартай холбоотой асуудлыг Дэмбэрэл сайд, жишээ болгосон, Дэмбэрэл сайд үлдсэнийг хариулъя.

Ч.Ганзориг: - Инфляцитай холбоотой асуултыг түрүүн Ерөнхий сайд тодорхой хэлсэн, үндсэн хэд хэдэн зүйлийн шалтгаан байгаа, нэгдүгээрт шатах, тослох материал, хоёрдугаарт улаан буудай, бараа бүтээгдэхүүний үнийн өсөлт, гуравдугаарт одоо энэ гарч байгаа цалингийн нэмэгдэл, бусад зүйлээс үүдэж нийгэм бас нэг хүлээлтийн байдалтай, энэнээс хүлээсэн үнийн өсөлтийг  зохиомлоор гаргаж байгаа ийм зүйлүүд байна гэж ингэж хэлсэн байгаа.

Тодорхой хувь хэмжээ ямар пунктээр, аль нь нөлөөлж байна гэдэг дээр цалингийн энэ 10 сарын 1-нээс нэмж байгаа өсөлтийг энэ инфляцийн пунктэд онцгой нэг их том нөлөө үзүүлэхгүй, энийг Монголбанк манайхтай хамтарч бид нийт инфляцийн түвшинд нь судалгаа хийж байна. Энэ төсвийг хэлэлцэх явцад бид тодорхой хувиар нь хэлж болох байхаа гэж бодож байна.

Түрүүн нийгмийн даатгалын сан, бусад зүйлтэй холбогдож татварын хэмжээг холбож хэлж байгаа, энийг би жишээ болгож хэлье гэж ойлгож байгаа, өнгөрсөн жилийнхээс энэ жилийн хүлээгдэж байгаа гүйцэтгэл, тодотголоос 71 орчим тэрбумаар нэмэгдэж гарч байгаа, гэхдээ энд татварын өссөн хувь хэмжээ бий, зарим төрөл дээр буурсан хувь хэмжээ бас байгаа гэдгийг анхаарах хэрэгтэй байх гэж бодож байна. 

Д.Лүндээжанцан: - Нэмж хариулах хүн байна уу? Дэмбэрэл сайд.

Д.Дэмбэрэл: - Яах вэ, энэ халамжийн нөлөөлж байгаа байдлыг ил тод болгох тухай энэ бас зарчмын зөв л дөө, ялангуяа халамжийн байгууллагын ажилтнууд энэний цаана энийгээ ил тод болгож, зөв зарлаж явахгүй бол бас янз бүрийн ярианд орооцолдох, үзүүлэх ёстой хүмүүст халамж үзүүлчихлээ гэж үзэх ийм явдлууд гарахыг үгүйсгэхгүй. Олон нийтийн оролцоог дээшлүүлэх талаар анхаарал тавьж байгаа, аливаа халамж хуулийнхаа дагуу явагдаж байна, зүгээр энэ нөхөр ийм халамж авч байна гэдгийг сурталчлах нь юу болдог юм болоо, сайн мэдэхгүй байна, тэгээд энэ дээр харин тодорхой саналууд байвал цаашдаа бид нар анхаарч үзэж болох юм.

Д.Лүндээжанцан: - Ингээд асуулт асуух гишүүд асуултаа асууж дууслаа, одоо 1 цаг 30 минутанд багтаан дуусгана гэсэн, одоо 7 минут дутуу байна, энэ дотор үг хэлэх хүн байвал, Баярцогт гишүүн үг хэлнэ.  Ингээд дуусах юм байна. Баярцогт.

С.Баярцогт: - Би түрүүн асуултын төгсгөлд Ерөнхий сайдаас намын даргынх нь хувьд ингэж асуух гэж байсан юм, ер нь тоо баримтуудыг үзэх юм бол Монгол улс бүхэлдээ халамжийн улс болчихоод байгаа юм. Нийт хүн амынхаа тоог 2.8 сая гэх юм бол давхардсан тоогоор 2 сая гаруй хүн тодорхой хэмжээний халамж, тэтгэвэр, тэтгэмж, буцалтгүй тусламж авч байгаа, тэгээд манай улс бол хөгжлийн түвшингээрээ асар буурай орнуудын нэг, гэхдээ сүүлийн үед өсөлт их сайн байгаа боловч бид нар өсөлтөд орж ирж байгаа мөнгөө бол үргэлж идээд байгаа юм. 

Өөрөөр хэлбэл 2008 онд 810 тэрбум төгрөгөөр манай үндэсний нийт бүтээгдэхүүн өсөх юм, гэтэл одоо 560 тэрбум төгрөгийг зарлагад шууд явуулаад, тэрэн дотроо ямарч материал баялаг дахиж үйлдвэрлэхгүй, нөхөн үйлдвэрлэлд ерөөсөө оролцохгүйгээр 390 тэрбумыг идэх гэж байгаа байхгүй юу, ийм үрэлгэн байдлаар бид нар энэ асуудалд хандаж болохгүй, тийм учраас би Намын даргынх нь хувьд одоо МАХН-ын их хурал хуралдах гэж байна, энэ хурлаасаа бас шийдвэр гаргаасай гэж бодож байна. Өөрөөр хэлбэл нийгмийн хамгааллын чиглэлээр сонгуулийн үед том том амлалт авахыгаа зогсооё, энийг эрх барьж байгаа намын хувьд МАХН уриалаасай гэж ингэж бодож байгаа юм.

Хэрвээ МАХН энийг ингээд уриалаад шийдэх юм бол сөрөг намынхаа хувьд манай нам энэ шийдвэрүүд гаргана, энийгээ бол тодорхой хууль баримт бичгүүдэд баталгаажуулж болох юмаа, ингээд цаашдаа халамжийн улсаасаа үйлдвэрлэгч улс болох ийм бодлогыг хамтаараа хэрэгжүүлэх ёстой гэсэн ийм асуултыг уг нь асуух гэж байсан юм.

Би түрүүн Сангийн дэд сайдын асуулт, өнөөдөр бас Монголбанкны удирдлагууд, мөнгөний бодлогын чиглэлээр асуусан асуултанд ийм харамсалтай юм харагдаад байгаа юм, юу гэхээр дандаа улс төрийн тайлбар хийгээд байгаа байхгүй юу, ер нь бол мөнгөний бодлого, сангийн бодлого хоёр точный байх ёстой, тодорхой байх ёстой. Хэрвээ 13 пункт болтлоо, өөрөөр хэлбэл 8 пунктээр өссөн байх юм бол задаргаагий нь гаргадаг байх ёстой. Монголбанкны эдийн засгийн инструмент ашиглаагүй үүднээс хэдэн пункт нь унасан юм бэ? Сангийн бодлого дээр засаг ямар ямар бодлого дээрээ алдаа гаргасан учраас хэд хэдэн хувиар өссөн юм бэ гэдэг нь тодорхой байх ёстой бахйгүй юу. Одоо бол Монголбанк ч хариулж чадахгүй байгаа, Сангийн яам ч хариулж чадахгүй байгаа.

Бүгдээрээ л гол гол нэр төрлийн үнэ өссөн гэсэн асуулт яригдаад байгаа юм. Гурилынх бол одоогоор үйлчилгээгээ үзүүлэх болоогүй байгаа, дөнгөж намрын тариа хураалт болж байгаа, 5 тариалангийн том улсын 2-т нь л ган болсон байгаа шүү дээ. Иймэрхүү асуудлуудыг хүлээгдэж байгаа маягаар ярих нь би буруу гэж бодож байгаа. Би гүйцэтгэлээр гарсан дүнгээс асуугаад байгаа шүү дээ, 13 хувь болсон байна гэдэг бол гүйцэтгэлээр гарчихаад байгаа юм. Тэгээд ийм ийм зүйлүүд дээр тодорхой хариулт өгдөг байх хэрэгтэй.

Дээрээс нь тэтгэврийн санг төсвөөс тусгаарлах цаг нь болчихсон, ийм боломж дахин дахин гарахгүй шүү, яагаад гэвэл манай гол гол нэр төрлийн экспортын бүтээгдэхүүний үнэ өссөн байгаа учраас ийм тааламжтай нөхцөл гарч байгаа юм. Манай төсөв дандаа ийм тааламжтай байх уу, үгүй юу гэдэг нь мэдэгдэхгүй байна. Одоо ингээд хэд хэдэн баллын үнэ хагарлаа шүү дээ, энэ хөөс үнэнүүд, эхлээд интернет дээр суурилсан хөөс үнэ хагарсан, Америкт, одоо шууд орон сууцны моргажийн хөөс үнэ бас хагарч байгаа байхгүй юу. Ер нь циклээрээ бол тодорхой хугацааны дараа энэ металлуудын хөөс үнэ дахиад хагарна. Тэгэхэд Монгол улс эргээд хөрсөн дээрээ суух байхгүй юу, тэгэхэд бид нар шийдэх ёстой хэд хэдэн асуудлаа энэ өндөр үнэтэй байхад шийдээд авсан байх хэрэгтэй. Тэр утгаар нь бид нар төсвийн дотоодын нийт бүтээгдэхүүнд харьцуулж байгаа орлогоо бага болгох үүднээс хөгжлийн сангаа тусад нь гаргах хэрэгтэй, тэгвэл бодитой дүн гарна, нэгдүгээрт.

Хоёрдугаарт одоо илүүдээд байгаагаараа заавал шийдэх ёстой тэр тэтгэврийн сангаа тусад нь гаргах хэрэгтэй, 160 тэрбум төгрөгийг өгөөд тусад нь гаргахад өөрөө өөрийгөө аваад явах бололцоотой. Тухайн жилд нь төсвөөс дэмжлэг үзүүлж магадгүй, гэхдээ энэ бол цаашдаа өөрөө өөрийгөө аваад явах боломж нь 2 сонгуулийн дараагаас эхлээд бүрдчих юм. 2015 он буюу 2016 оны сонгуулиар өөрөө өөрийгөө аваад явчих бололцоотой болно.

Д.Лүндээжанцан: - Ингээд УИХ-ын гишүүдээс асуулт асууж, үг хэлж дууслаа, Ерөнхий сайдын мэдээллийг чуулганы нэгдсэн хуралдаан дээр сонслоо.

Өнөөдрийн нэгдсэн хуралдаанаар хэлэлцэх асуудал дууслаа, хуралдаан хаасныг мэдэгдье /алхаа тогшив/.

Хуралдаан 16 цаг 50 минутад завсарлав.

Соронзон хальснаас хянаж буулгасан:

ХУРАЛДААНЫ НАРИЙН 

